
	ТОЛБО НУУР

	Улаанбаатар хотноо эрхлэн хэвлүүлсэн “УРАН ҮГСИЙН ЧУУЛГАН-II, 14-р боть” номоос Цогт охин тэнгэр сангийн захиалгаар Цагаан бамбарууш хэвлэлийн газарт 2020 онд газарт цахим хэлбэрт хөрвүүлэв.

	Нэг

	Аргын улирлын нэгэн мянган есөн зуун хорин нэгэн он апрель хэмээх хаврын сүүл сарын шинийн наймны үдийн нэг цаг цохих үес Хиагтын Алтанбулагийн зүүн захын нэгэн хашаанаас тавиад бүрэн зэвсэгтэй цэрэг гарч жагсжээ.

	Туг далбааны үсэг нь монгол ардын намын журамт цэргийн тэргүүн хорооны ... салаа хэмээжээ. Салааны дарга хэдэн хүний хамт гарч ирээд жагссан цэргээ дагуулан тус гудамжаар баруун зүг нэлээд явж нэгэн шинэхэн барьсан банзан хашаатай улбар шар будгаар будсан орос маягийн хаалга дээр хүрч ирээд цэргүүдээ Хиагт хороо Хяран харуулд одох их замын хоёр этгээдэд жагсааж туг далбаагаа зүүн талд залав. Түдэлгүй мөн замаар Хиагт хотноос тус бүр гурван морь хөллөсөн гурван тэрэг мөнөөхөн хаалганы гадна хүрч ирэн зогсмогц хоёрдугаар тэрэгнээс нэгэн орос цэргийн түшмэл эхнэрийн хамт буув. Гуравдугаар тэрэгнээс мөн орос түшмэл цэрэг нэжгээд гараад шууд жагсаалын дундуур явж тэр улбар шар хаалгаар оров. Өмнөөс нь Монгол Ардын Намын журамт бүх цэргийн тэргүүн жанжин нар угтан тоссонд тэдгээр оросууд гараа малгайд өргөж ёслон гараа барилцаад тус хашааны төв дунд барьсан бага гэрт орцгоов. Мөнхүү гэрийн хоймор ба баруун талд нэжгээд төмөр орос ор тавьсан хийгээд зүүн этгээдэд орос сандал ширээ зассан байна. Угтан гарсан хоёр жанжны тэргүүн нь хоймор, дэд нь баруун орны дээр, шинэ ирсэн орос түшмэлийн хамт зэрэгцэн бусад нь зүүн этгээд дор сууцгаав. Үүдний шал дээр цэрэг хөдлөн шахцалдан зарим нь зогсож, зарим нь суусан тул ер зай завсаргүй, харилцан амар мэндээ асуулцаж байтал гаднаас удаа дараагаар лам хар хоёр хүн орж ирцгээв. Лам нь шар чисчүү дээлтэй бөгөөд маузер буу баруун сугандаа зүүсэн харлаг дүгрэг царайтай бөгөөд ширвэгэр хар сахалтай гучин долоо найм хэр настай нэр нь Хасбаатар, нөгөө нь хорин нэг—хоёр настай цоохор царайтай хөх даалимбан дээлтэй ба орос эсгий шинель өмсөн бүснээсээ нагаан буу зүүжээ. Нэр Абмад. Энэ хоёр бүгдийн мэндийг мэдээд, гэрийн зүүн талд зэрэгцэн сууцгааж цай уун энэхэн тэрхэн хэмээн дэмий хэлэлцсээр цаг шахам болсонд тэргүүн жанжин тэдгээр орос түшмэд нарт нэжгээд боодолтой юм хадгийн хамт барьж замдаа мэнд сайн явж харихыг ерөөгөөд бас Хасбаатар, Абмад хоёрт нэжгээд хадаг барьж мөн замдаа мэнд сайн явж хэргээ даруй идэвхийлэн хичээж дуусгаад түргэнээ эргэж ирэхийг ерөөв. Дахин хүн бүрд цай хийж өгөхөд ууцгааж бараад, гэрт бүхий хүмүүс цөм гарч ирцгээхэд, Хасбаатар Абмад хоёрын танилууд хадагтай хадаггүй мэнд явахыг ерөөж бүгдээрээ үдэн гаргацгааж, Хасбаатар, Абмад хоёр тэргүүний тэрэгнээ суун бүхийд ойроос эрээн даавуу дээл хийгээд хөх хантаазтай нэгэн залуу буриад хөвгүүн мориор довтлон ирж бүгдэд ёслоод тэдний хамт нэгэн тэргэн дээр суув. Үүний нэр Адана1, оросууд нь ирсэн ёсоор суулцсаны хойно тэргүүн, дэд жанжин нар морьдоо унамагц жагссан цэргүүд жигдэрч тус гудамжаар зүүн зүг тоосон манаруулан, түргэн хатиран явсаар нэгэн бяцхан гүвээ хүрээд зогссонд тэргүүн жанжин урагш давшиж морин дээрээсээ явах улсуудыг замдаа сайн явахыг дахин ерөөсөнд, Хасбаатар явагчдын өмнөөс өгүүлрүүн: Эрхэм олон нөхөд өө! Харьяат улсын гадаад дайсныг дарж, дотоодын самууныг ариутгаж ард түмнээ гал усны зовлонгоос ангижруулах их үйлс бүрнээ түргэн бүттүгэй. Бидэн ч итгэсэн тааллыг эрхэмлэж уг хэрэгт амь бие хайрлахгүй хичээн зүтгэсүгэй гээд салах ёс хийж цааш одов. Үдсэн жанжин цэргүүд, хойш хотноо эргэж ирэв.



	



	Хоёр

	Тэндээс Хасбаатар нар хэргийн учраа энд тэнд суусаар нэгэн сар илүү зам явж сая Хөшөө Модоноо хүрч ирэв. Энэ Хөшөө Модон бол зүг бүрээс мөнх цаст буюу цас үгүй өндөр уулсаар бүслэгдсэн уудам их талын хойд ууланд дөхөм ойр байна. Тус хотын айл цөм орос бөгөөд хэдэн арван өрхөөс үл хэтэрнэ. Оршиж суух орон байшин нь шавар хийгээд модоор барьсан амуй. Мөнхүү талд бас оросын харьяат Шаргалдагийн хасаг нутаглана. Эдгээр хасгуудын бэлчсэн мал сүрэг, агт адуу үзэгдэнэ. Хасбаатар нар оросын нэгэн бяцхан сүмийн баруун өмнө буй байшингийн гадна хүрээд, Адана нэгэн буриадын хамт бууж мөн байшингийн дотор ороод, нэлээд, тэр түшмэл Хасбаатар нартай амар мэндээ мэдэлцээд, тэд нарыг дагуулан явсаар хотын захын нэгэн байшинд буудаллуулав.

	Нацаг, нас 23-аас хэтрээгүй. Царайн өнгө шаравтар бор, коминтерны Дорно дахь хэлтсээс Хасбаатар нар дээр нэмэн томилогдсон хүн. Нацаг баахан амарч, цай хоолоо ууж идээд зохих албаны бичгээ авч, тус газрын эрх баригчид нартай учрахаар одоод, үдэш буцаж ирээд өгүүлрүүн: — Би сая тус хотны түшмэдтэй уулзаж, тус хязгаарын ба монгол хязгаарын байдлыг асууж, уг ирсэн хэргээ мэдэгдэж, элдвийг лавлавал, өгүүлэх нь: — Монгол газар гээ мингүй. Гагц Ховд хотонд Цагаан намын Кайгородов засуул гурван зуун цэрэгтэй буй гэнэ. Бидний бичиг хүргээр ирсэн Дамбийжанцан ламын хаа байх нь тодорхойгүй. Хүний хэлэлцэх нь, түүний бие одоо Бичин уулнаа гэнэ. Хасбаатар асууруун: — Хэрэв ийм аваас яана. Уул газраас энэ тухай тодорхой заасангүй гэсэнд Абмад өгүүлрүүн: — Бид нэгэнт энд хүрч ирээд хоосон буцахад их л эргэлзэлтэй. Мөн ч Монгол хязгаарт цагаан намын түшмэл цэрэг оршин бүхий нь нутгийн олон монголчуудыг хэрхэн сүйтгэж түйвээн бүхийг хэн мэднэ. Бас ч одоо даруй түүнийг дарж хязгаарыг ариутгавал эцсийн өдөр бидний хэрэгт их л тустайг юун өгүүлэх. Бас ч уул газраас бид нарт цэрэг элсэх эрх олгосон бөгөөд хэрэглэх зэр зэвсэг мөн явуулах гэсэн тул одоогоос бид идэвхийлэн оролдож харьяат газраа цахилгаанаар эл учруудаа мэдүүлж заахыг эрвэл ямар, гэхэд Хасбаатар угтан өгүүлрүүн: — Би ч мөн үүнд татгалзахгүй. Гагц монгол хязгаарт хэрхэн нэвтэрч зохигчидтой уулзаж, цэрэг элсэх зэрэг хэргээ бүтээнэ. Нэгэнт нэвтэрч тус хязгаарын эрх баригчидтай учирвал нэгэн учир байх сан. Нацаг өгүүлрүүн: — Би ч мөн энэ тухай сая мөнөөхөн орос түшмэлтэй хэлэлцэхэд лавласан. Түүний өгүүлэх нь тус хотноос холгүй, монгол хязгаарыг сэргийлэх занги залан сууна. Тэдгээр занги нараас, заримыг сайн таних бөгөөд цаг үргэлж явалцдаг, хэрэв тэдэнтэй учрах хэрэг тохиолдвол дуудан ирүүлж болох гэсэн билээ. Би санавал даруй хүн зарж ирүүлбэл ямар. Хасбаатар өгүүлрүүн: — Тийм болбол нэн сайн. Даруй хүн явуулж дуудуултугай.

	Абмад угтан асууруун: — Байз. Тэдгээр занги нарыг албаны хүн гэж дуудах буюу эс бөгөөс энгийн хүн гэж дуудах буюу. Би бодвол бидний хэн хэн нь эндэх хүн гэж дуудах буюу. Би бодвол бидний хэн хэн нь эндэх газрын монголчуудын байдлыг мэдэхгүй бөгөөд, уг хэрэг эхлээгүй, бас ч учиргүй хэрэг учраа мэдэгдвэл, тус хор алин болохыг хэрхэж урьдаас мэднэ. Харин худалдааны ард болж, арилжаа наймаа хэлэлцэх гэж ирүүлээд, энэ тэрхэн хэмээн дэмий зохион хэлэлцэж үгийн дашрам элдвийг лавлаж тагнаад, санаа зорилгыг мэдээд, жич хэргээ үйлдвэл төдий л саатах нь юун гэхэд бүгдээр зөвшөөрцгөөж хэрхэн юу гэж өгүүлэхээ хэлэлцсээр нэгэн бичиг бичиж цэрэгт авхуулан, занги нарыг дуудаар явуулав.


Гурав

	Маргааш нь өглөө эрт Хасбаатар нарын буусан байшингийн гадна өмнө зүгээс хоёр дөрвөд монгол ирж буув. Нэгэн нь цагаан шилэн жинстэй, хар хурганы арьсан саравчтай малгай өмссөн хуучин цагаан чисчүү дээлтэй жараад настай, нөгөө нь өмнө тал дээр өлзий үсэгт урт улаан залаатай хөх тоорцогтой ба тос болсон хөх тэрлэг өмссөн үргэлж хууз сахалтай, гуч гаруй настай ийм хоёр хүн ирээд байшин дотор оров.

	Энэ хэр Хасбаатар нар босоогүй бөлгөө. Гаднаас хүн орж ирэх чимээнээ Хасбаатар сэрээд бусад нөхдөө дуудаж бүгдээрээ босоцгоож, харилцан амар мэндээ эрэлцэж тамхилан цай авчруулан ууцгааж нэр овог, аль аймаг хошуу хийгээд орон нутгийн цагийн тайван, мал сүрэг тарган сайн зэргийг асуулцацгааж хэлэлцэхэд, хууз нь өгүүлрүүн: — Бид хоёул дөрвөд Далай ханы хошууны ард, миний нэр Дугар, үүний нэр Дамбан бид хоёулаа энэ хязгаарын занги залан тушаал хүлээсэн. Харьяат хязгаарын дотор нам тайван. Баахан цаг хатуу өвс ногоо муу тул адуу малын хүчин муухан байна гээд бас асууруун: — Та бүгд аль улсын харьяат, хаана хүрэх, хойд зүг цаг тайван уу? гэхэд Хасбаатар угтан өгүүлрүүн: — Бид дээд монгол нутгаас гараад хоёр жил илүү Орос улсын дотор худалдаа гүйлгэж агсаар одоо чухам монгол газраа цагийн байдал төвшин амар бол нэвтэрч худалдаа арилжаа гүйлгэх санаатай. Дугар асууруун: — Ямар худалдаа хийх, хар бараа байх. Хасбаатар өгүүлрүүн: — Бидний ачаа хөсөг хэдэн өдрөөс ирнэ. Зарах бараа цай, тамхи, даалимба зэрэг бүдүүн бараа бий. Бас ч бага сага нарийн бараа мөн ч бий. Гагц монгол хязгаар доторх цагийн байдлыг мэдэхгүй баахан зовлонтой байна. Бас бид монгол газраа дүүрэн хятад гээ мин бий гэж сонссон бөлгөө. Чухам үнэн худлыг мэдэхгүй. Дугар өгүүлрүүн: — Үнэн. Өнгөрөх өвөл гээ мин их олон байсан билээ. Завшаанд тавдугаар богдын хувилгаан Барон заларч, энэ өвөл их байлдаан болж гээ минг хөөж, Да хүрээг эзлэн авч, богд хаантныг дахин Эрдэнийн ширээнээ залж, Автономит улс тусгаар болж бий гэж итгэлтэй хүнээс дам сонсов. Мөн ч Ховд дээр монгол орос цэрэг таван зуугаад байна гэсэнд Абмад асууруун: — Одоогийн Ховдын эдгээр цэрэг хаанаас хэзээ энд ирсэн. Дугар өгүүлрүүн: — Ноднин зунаас эхлэн намар болтол хойд зүгээс удаа дараагаар уранхай цооронхой дээлтэй, буутай буугүй, эхнэр хүүхдээ дагуулсан, хоёр зуу хэр орос хил хязгаар нэвтэрч ирээд тус газраа урьдаас худалдаалан суусан орос айлуудаар тархан суусаар, гэнэт энэ намар манай тамгын газраас агт морь албадаж аваад, хятадтай байлдаж Ховдыг эзэлсэн бүлгээ. Түдэлгүй Да Хүрээнээс зэвсэг явуулан, монгол цэрэг хавсруулан монгол сайд суулган цэрэг элсэж боловсруулан буй. Чухам нарийн учрыг мэдэхгүй. Абмад бас асууруун: — Ховдын сайд хэн, мөн орос цэргийн захирал ямар хүн? гэсэнд Дугар өгүүлрүүн: — Ховдын сайд бол бидний дөрвөдийн үнэн зоригт хааны хүү Аюурзана бэйс, Орос жанжин Кайгородов гэнэ. Хасбаатар өгүүлрүүн: — Та нар юм сонсов уу, Хиагт хотын Монгол Ардын түр засаг байгуулсан гэнэ. Чухам Да хүрээний засгийн газартай холбоотой эсэх. Дугар Дамбан нар зэргээр асууруун: — Ер нь юм сонссонгүй. Та хаанаас сонсов. Хасбаатар өгүүлрүүн: — Бид нааш хүрч ирж явтал нэгэн хотонд Монголын Үнэн хэмээх сэтгүүл бичиг худалдаж байхыг авч үзтэл, төр засгийн газраас зарласан зүйл байна. Энэхүү сонин бичгээс мэдэв. Дугар асууруун: — Тэр бичиг одоо танд байх гэсэнд Нацаг нар нэгэн хуудас Монголын Үнэнийг гаргаж өгөв. Дугар уншиж ахуйд Нацаг үгийн дашрамд Дамбаас асууруун: Дамбийжанцан лам одоо хаана байна.

	Дамбан өгүүлрүүн: — Лав мэдэхгүй, сонсвол Бичин уул гэдэг газарт байгаа мэт. Та түүнийг таних уу? Нацаг өгүүлрүүн: — Би танихгүй, гагц урьд түүнийг цэрэг, бичгийн эрдэмд боловсорсон хийгээд таны дөрвөд нар бүхнээр түүний шавь хэмээн сонслоо. Хожим тэр зүй бусаар явж орос цэрэгт баригдаж, гяндан хорионд хоригдож байгаад, оргож зайлав гэж сонссон билээ. Дэмий сонирхож асуунам гэсэнд Дамбан өгүүлрүүн: — Урьд халхаас хоёр тэмээтэй нэг лам ирээд, манай харьяат засаг түшмэдтэй учирч, чухам ямар учрыг мэдэхгүй манай засаг лам хар бүгдээрээ шавь болон шүтэв. Бид мөн дагалдав. Дараа цэргийг захирч хийд хүрээний залуу банди нарыг цэрэг болгох гэхэд лам нар хүлээхгүй түүнийг барих гэж өөрсдөө баригдсанаас хойш засаг, хувраг, шар харыг ялгахгүй жанчих элдэх ба элдвээр дарлах алахуйд бидний дөрвөд түүний сүрхийд тэсэж ядан дайсан болов.

	Абмад асууруун: — Тэр одоо энд ирвэл та нар хэрхэнэ.

	Тэр хоёр зэргээр өгүүлрүүн: — Хэрхэвч хүлээхгүй, чадах чинээгээр эсэргүүцнэ. Абмад асууруун: — Таны дөрвөд бүхэн санаа ийм буюу. Тэр хоёр өгүүлрүүн: — Ийм хэмээгээд, баахан сэжиглэх байдлаар лавлан асууруун: — Эрхмүүд түүний тухай ийнхүү лавлах юун. Хасбаатар нар инээх байдлаар өгүүлрүүн: — Бид сая дэмий хэлэлцсээр ийм болов. Бидний худалдааны ард түүнийг лавласан нь сонирхсон харгаа гээд, та нар сэтгүүл дээр бичсэнийг уншиж дуусав уу? Дугар өгүүлрүүн: Уншсан, зарим нэгэн газар учир нь сайн мэдэгдэхгүй. Абмад асууруун:

	— Аль нь үл мэдэгдэнэ. Хоёул уншсугай гээд, хамт уншилцан учир утгыг тайлбарлан бүхий завсар Хасбаатар, Нацаг нар гадна морь харахаар гарав.


Дөрөв

	Хасбаатар, Нацаг нар морь харахаар гадна гарч ирээд, Хасбаатар Нацагт өгүүлрүүн: — Би санавал одоо бид үнэнээ хэлж эд нараар тэдний харьяат засаг тамгын газар бичиг мэдээ нэвтрүүлбэл ямар вэ? Нацаг хариулан өгүүлрүүн: — Би ч мөн ийм санана. Та үүсгэн хэлэлцэгтүн, тэдний хэрхэх, юу хэлэхийг сонссугай гэлцээд түдэлгүй байшинд орж ирэв. Энэ завсар Абмад, Адана нар тэр хоёр лугаа мөнөөхөн Монголын Үнэн сэтгүүлийн зарлал шүүмжлэлийг шүүмжлэн их үймээн болон ажгуу. Хасбаатар Нацаг хоёр орж сууцгаагаад Дугар Дамбан хоёрын зүг өгүүлрүүн:

	— Бид цөм та хоёрт худалдааны хүн гэсэн нь цөм худал, бид бол чухам Хиагтын газар байгуулсан ардын түр засгийн газраас тус хязгаарт чухал албаны хэргээр томилогдон ирсэн улс гээд уг зохих албаны үнэмлэх бичгээ гаргаж тэр хоёрт өгвөл тэд нар яаран босож ёслон аваад Дугар өгүүлрүүн: — Би дээр эрхэмтэй хэлэлцэж байхад та бүгдийн асуух лавлах хэргүүдийн улмаас худалдааны улс бус эрхгүй өөр хэргийн учир ирсэн буй гэж тааварласан минь ёсоор юм гээд тэрээр үнэмлэх бичгүүдийг үзээд эргүүлэн өгөхөд өгүүлрүүн: — Та бүгд дээд газраас томилогдсон чухал албаны түшмэд аж. Харьяат засаг хан түрүүлэн жасаа тамгын газар энэ тухайн мэдээг явуулж тушаахыг хүлээх нь бидний тушаалын хэрэг тул бид одоо даруй хүн зарц мэдээ айлтгаад тушаахыг хүлээвэл ямар болов гэсэнд Хасбаатар өгүүлрүүн: — Тэр их л зүйтэй, ганц бид энэ нутагт удаан оршиж байхад баахан бэрхшээлтэй учир байна. Юу гэвэл: тус хотын орос ба Шаргалдагийн хасаг нарын дотор бидний тухай зүйл бүрийн худал үнэн үг шүүмжлэл гарсан мэт сонстоно. Бас ч байшингийн чийгт бие муудахад хүрсэн тул болбол та бүгдийн дэргэд нэгэн эсгий гэр хөлслөн авч бариулан сууж хариуг хүлээвэл ямар гэсэнд Дамбан хариулан өгүүлрүүн: — Юунд үл болох, гэр мөн олдох гэхэд Хасбаатар нарын санасан хэлэлцсэн бараг бүтсэн тул бас энэхэн тэрхэн гэж хэлэлцэж байгаад Хасбаатар тэр хоёрт танилцсаны баяр гэж нэжгээд хадаг тавь тавин оросын толгойт төгрөг барин өгөхөд тэр хоёр хүлээн авч хариу их л ёслов. Мөн өдөр Улаан байшинт гэдэг газар үдэш хүрч мөн Байшинтын өвөр гэдэг газар Дугарын гэрт буув. Дараагийн өглөө Нацаг, Адана хоёр Тогтох залны хамт Бөх мөрөн байран буюу Бөх мөрөн гэдэг газар нутаглан суух Далай ханы хошууны захирагч Дагдантай уулзахаар явав. Хасбаатар Абмад хоёр үлдэж тус хязгаарыг сэргийлэх занги, залан хийгээд, шар хар лугаа танилцаж газар орны зан заншлыг ажиглаж суун байтал нэгэн өдөр гаднаас хар хилэн захтай дээл өмссөн тавиад настай лам орж ирэхэд Хасбаатар нартай хэлэлцэн сууж байсан улсуудын зарим нь багш гэлцэж босно. Зарим нь хар захт гэж наадна. Тэр лам Хасбаатар нартай ёсолж мэнд амраа асуулцахад түүний үгийн холбоо ба аялгуу нь халх хүн мэт тул Хасбаатар халх хүн мөн бишийг лавлавал: — Мөн гээд халхаас гараад он жил удав гэлээ. Тус хязгаарын залан занги нарын олонх нь түүний шавь бөгөөд аливаа бурхан тахих, гүрэм ном унших ганц лам мөн тул эндэх занги залан нар түүнийг их хүндэлдэг ажээ. Нэр Лу.... боловч хүн бүр хар захт лам гэж дуудна. Учир нь дөрвөд лам нар дээлийн захаа торгомсог хоргойгоор эмждэг тул, халхын лам нарын хилэн захаар ийнхүү хар захт гэнэ. Тэр лам цай ууж бараад өврөөсөө хадаг гаргаж Хасбаатарт барьж өгүүлрүүн:

	— Ойроос миний нялх хөвгүүн халуурч айлган зовоож байгаа тул сая айлын хүнээс их лам таны бие энд морилж ирснийг сонсоод тухайлан айлтгаж аврал эрнэ гэсэнд Хасбаатар хадгийг хүлээн авч шоог хаяж үзээд тийм тийм, ном уншуулбал сайн гэхэд, тэр лам өгүүлрүүн: — Их лам өршөөж, өчүүхэн хүний гэрт өөд болж энэ буулгасан аврал номыг айлдаж хайрлана уу гэсэн, Хасбаатар дуртайяа зөвшөөрч, маргааш очихоор хэлэв. Дараа өдөр хар захт ойрын айлуудаас, хоёр эмээлтэй морь авчирч, Хасбаатар, Абмад нарыг унуулан мөн Тугаарын айлаас зүүн хойд зүгийн хөтлийг давж, явцуу амыг хөндлөн явж, бас нэгэн хамар хошууг тойрч, бяцхан тогтмол нуурын цаад хөвөөнөө үзэгдэх гурван гэрийн баруун захын айлын гадна буув.


Тав

	Гэрийн дотроос нэгэн дөрвөд эхнэр гарч ирээд үүдээ сөхөж өвдөг нугалан мэндийг мэдээд оруулав. Энэ эхнэр зургаан талтай ба урт улаан залаатай хөх торгон хуучин тоорцог ба бяцхан түнтгэртэй ямар өнгө нь үл мэдэгдэх тос хир болсон дээлийн дээрээс зах, хормойг гурван өнгийн туузаар эмжсэн том том мөнгөн товчтой хар ууж ба эсгий ултай улаавтар булигаар бойтог өмсжээ. Үсээ хоёр мөр лүүгээ унжуулан хар хадлагат агуулсан юм. Энэ эхнэр Хар захтын гэрийн хүн ажээ. Гэрийн дотор хоймор талд намхан улаан ширээний дээр цагаан ногоон хоёр дар эхийн хөргийг тахижээ. Зүүн баруун этгээдэд нь утаанд харлаж хүрэн болсон, ачаалахад бэлэн болгож сураар багласан авдар байна. Зүүн талын авдрын доор намхан бөгөөд дээр нь үстэй буюу үсгүй хэд хэдэн дээл тэрлэг хураажээ. Бас нэгэн өлгийтэй нялх хөвгүүн унтаж байлаа. Үүдний зүүн хатавчнаа тогоо, шанага тавьсан өлгөсөн эргэнэг байна. Баруун тал бараг хөндий, ганц нялх хурга тугалын зэл татжээ. Зуух тогоо дотор цай оргилон буцалж байна. Гэрийн дотор нарны халуун, галын халуун хавсарч тэсэхүйеэ бэрх халуун ажээ. Баруун талын авдрын өмнө Хасбаатар нарт олбог дэвсэж ширээ засжээ. Хасбаатар орж суусны хойно Хар захт дахин тамхилж цай ууж хэлэлцэн, Хар захт бурхны тахил цөгцийг засаж тос, гурил, хүж, арвай зэргийг дахиж тавина. Хасбаатар ном судраа гаргаж бэлтгэнэ. Абмад амаа ангайн цай ууж харан сууна. Өнөөх эхнэр тогоотой цайг домбо саванд уудалж шинэ бэлтгэсэн хонины хаа гаднаас авчран эвдэж тогоонд хийгээд өөрөө гарч одов. Хасбаатар ном уншиж бүхийд Абмад, хар захттай дэмий хэлэлцсээр асууруун: — Одоогийн Далай хан ямар хүн, хятад иргэнд ямар. Хар захт өгүүлрүүн: — Одоогийн засаг хан, хүн нь номхон харьяат хошуундаа эрх мэдэлгүй, хятад иргэнд ямрыг сайн мэдэхгүй гэхэд Абмад асууруун: — Тийм бол хошууны эрхийг хэн барьсан гэвэл Хар захт хариулруун: — хошууны эрх ба хэргийг Далай ханы дүү Цэвээн гүн мэднэ. Бас түшмэд хавсралцана. Абмад асууруун: — Би энд ирээд олны хэлэлцэхийг ажиглавал, халх монголд дургүй мэт, та энэ газар он удсан, эрхгүй мэдэх биз ээ. Хар захт өгүүлрүүн: — Миний сонссонд эртнээс халх ба дөрвөд нар олон удаа байлдаж явсан гэлцэнэ. Бас саяхан автономийн үе тус хязгаарыг тохинуулахаар ирсэн Дамбийжанцан зэрэг жанжин, түшмэд, цэрэг, ард их л дарлан зовоосон гэх нь мал адууг булаасан, эхнэр хүүхнийг бузарласан зэргээс их л муу гэлцэнэ. Чухам нарийн учрыг би ч мөн мэдэх, Абмад асууруун: — Эдний дөрвөд алтайн хасагтай эв найрамдал ямар. Хар захт өгүүлрүүн: — Их муу, угаас дөрвөд нар зүрх үгүй тул тэдгээр хасаг дарангуйлан үргэлж адуу малыг хулгайлна. Харьяат жасаа тамгын газар энэ тухай мэдүүлбэл эрх баригчид өөрсдөө тэдний хасаг нараас айж хэргийг үл хэрэгсэх тул хасаг нар зоргоор явна. Абмад: — Бас эдний дөрвөд нарын их монгол гэж хүсэх нь юуныг хэлнэ. Хар захт өгүүлрүүн: — Засаг тэргүүлэн, хар шаргүй бүхнээр өгүүлэлддэг нь их монголын Амарсанаагийн ач үр ирж дөрвөд нарыг халх ба хятад зэргийн мэдлээс гаргаж, жаргуулах гэж үргэлж их багагүй хэлэлцэнэ. Амарсанаагийн тухай олны хэлэлцэхийг сонсвол, эрт манжийн тэнгэрийн тэтгэсний үе өөлдийн ... бие бармагц төрлийн дотор түүний суурийг тэмцэж хямралдахуйд манжийн эзэн дагаар орж чухам суурийг эзлэх гэсэнд манжийн эзэн үл итгэн, зөвхөн засаг болсонд тэр хорсож цэрэг элсэж, манж хятадтай байлдаад нэгэн удаа хятад манжийг дийлээд байтал манжийн эзэн Да хүрээний Жавзандамба ламаар түүний байлдахыг ятгуулж нэгэнтээгүүр цэрэг илгээж түүний цэргийг дарсанд, тэр өөрөө орос улсад амь зугтан одсонд манж хятадын цэрэг энгийн сул ардыг өдий төдий өрх хядаж Өөлдийн язгуурын дайсан хасаг нарыг нүүлгэн ирүүлж суулгасны улмаас халх, хятад, хасаг нарт эдний дөрвөд үнэхээр хорсож занана. Энэ Амарсанаа гэдэг нь мөнөөхөн ... угсаа дээд сонгол гэж өгүүлэхийг би сонссон. Үнэн худлыг мэдэхгүй. Абмад асуун завдтал Хасбаатар номыг уншиж барсанд Хар захт түүнд нэгэн морь зэд барьж, тахилыг хурааж тогоотой махыг гаргаж хоол барьсанд гурвуул идэж хэлэлцэн түдэлгүй Хасбаатар нар хойш Дугарын айлд буцаж ирээд Нацаг, Адана нарыг хүлээн суув.


Зургаа

	Хоёр хоносны хойно, нэгэн үдэш Нацаг Адана хоёр эргэж ирэв.

	Хасбаатар, Абмад нартай учирч Нацаг өгүүлрүүн: — Бид Дагдан захирагчтай учирч уг хэрэг явдлаа өгүүлсэнд тэр бичиг сэлтийг хүлээн авч, урьдаар харьяат засаг хан, түшмэл нарт уламжлан мэдүүлж, эрхгүй арван өдрийн дотор төлөөлөгч буюу хариу явуулъя. Та бүгд одоо Улаан Байшинтын газарт буцаж хүлээнэ үү гэсэн ёсоор бид буцаж ирэв. Одоо долоо найм хоногоос хариу ирэх биз гэхэд Хасбаатар гэрийн доторх сул ардыг гаргаж дөрвүүл хоцроод Хасбаатар өгүүлрүүн: — Үүнд би санавал эрхгүй төлөөлөгч ирж бид нарыг лавлаж сураглах магад. Бас ч бид тэдэнд өөрсдийн иш үндэстэйгээ сайтар мэдэгдвэл эцсийн өдрийн хэрэгт мөн ч тустай болно. Одоо болтол бидний цэрэг ба явуулах гэсэн зэр зэвсэг хаана явааг лавлаж эртхэн мэдвэл их хэрэгтэй учир энд цэрэг элсвэл бариулах зэр зэвсэг бэлэн бол мөн ч тустайг юун өгүүлэх гэсэнд Нацаг өгүүлрүүн: — Би маргааш Хөшөө модны газар хүрч цахилгаан мэдээгээр энэ учрыг зохих газруудад нэвтрүүлж мэдэгдье. Бас цэргийн хийгээд зэвсэг хаана явааг лавласугай. Хасбаатар өгүүлрүүн: — Энэ нь маш зүйтэй, эрхгүй зэр зэвсэг цэргийг лавтайяа мэдэж ирвэл хэрэг хэлэлцэх ба элдвийг эртхэнээс бодож бэлтгэх зэхэхийг хичээхэд сайн гэсэнд бүгдээр зөвшөөрч, гэрийн хүмүүсийг оруулж сул үг өгүүлэлдэн шөнө болж унтацгаав. Маргааш өглөө Нацаг, Аданагийн хамт Хөшөө мод орохоор одов. Ер нь Улаан Байшинтын айлууд жил бүр тус газрын араар урсах Зостотын голын хөвөөн дээр хаварждаг тул мөн өдөр эдгээр айлууд нүүдэллэж шинэ нутагт буусны хойно Хасбаатар нарт тусгай нэгэн гэрийг олноор барьж суулгав. Хасбаатар нар төлөөлөгчийг хүлээн нэгэнтээгүүр Ховдын цагаан намын мэдээг хураан суутал өнөөх Хар захт ирж Хасбаатарт сэм өгүүлрүүн: — Би сая амины хэргээр Ховд голын Өлгий гэдэг онгоцоор гатлах газар хүрч дам хүний хэлэлцэхийг сонсвол Ховдын цагаан цэрэг хэдэн өдрөөс хөдөлж Хөшөө модыг байлдахаар ирэх гэж бэлтгэж байгаа гэнэ гэсэнд Хасбаатар түүнд их талархаж түүнийг явсны хойно бүгдээр зөвлөж Хөшөө модноос арваад цэрэг нэгэн пулемёт буу авчирч цэргээ иртэл авч байхаар тогтсонд Нацаг Хөшөө модонд дахин одов. Нэгэн өдөр үдээс өмнөхөн өмнө зүгээс долоо найман морьтой улс ирэхийг Абмад үзээд нөхдөдөө өгүүлрүүн: — Эдгээр ирэх хүмүүс лавтайяа төлөөлөгч нар биз ээ гэсэнд бусад нь бүгдээр гэрийн хаяагаар хулган харвал нэгэн шар дээлтэй лам хүн, бас хүрэн дээлтэй улаан жинстэй түшмэл тус хязгаарын занги залан нарыг дагалдуулан ирж Дугарын гэрт буусанд Хасбаатар нар төлөөлөгч мөнийг мэдээд идээ засацгааж хүлээн байтал жин үдийн хэр шинэ ирсэн хүн орж ирэн бүгдийн амар амгаланг эрээд тэр лам өврөөсөө хадаг захидал гаргаж Хасбаатарт барихад Хасбаатар хүлээн аваад Абмадад шилжүүлэн өгөв. Абмад тэр бичгийг үзвэл эхэнд амар амгаланг мэдэж дараа нь Дамбийжанцан ламын нөхөр хоршоо бол хэрхэвч хүлээн чадахгүй хийгээд бас Хасбаатарыг өөрөө ирж нарийн учрыг нэвтрүүлнэ үү гэжээ. Захидлыг хураан, бүгдээр суугаад тамхи, цайг гүйцэтгэн дууссаны хойно Хасбаатар тэдний нэр тушаалыг асуусанд, тэр лам албаны тушаалгүй хүрээний нэгэн хувраг гэв. Нөгөө нь чухам Дагдан захирагч, түүний байдал нас жар тухай, толгой нь цайсан, нүүрний өнгө хөхөрсөн бөгөөд маш үрчгий боловч хоёр нүд нь хулгана мэт нааш цааш гүйн хулгаж ширтэн харах бөгөөд бас хүн үг хэлэх бүр за боол тийм, ийм гэж бялдуучлах ба үг нь бөөрөнхий, архинд шунахай үнэхээр хуучны нэгэн аргат түшмэл ажгуу. Хасбаатар тэдний харьяат засаг хан тэргүүлэн бүгдийн амгаланг асуугаад дахин захидлын дотор Хасбаатар биеэр ирнэ үү гэсний учрыг лавлавал Дагдан угтаж авч хариулруун: — Хөгшин боол би урьд өдөр эрхэм түшмэлтэй учирч сонссон учруудыг уламжлан хантанд бараалхаж айлтгасанд хөгшин боол нас хөгширсөн тул нарийн хэргийг нэвтрүүлж чадсангүй. Боол намайг энэ ламын хамт зарж эрхгүй Хасбаатар лам таныг залж ирэхийг айлтгасан билээ. Өөд болон морилж хаадтай нүүр учран уулзаж хэргээ хэлэлцэх болов уу. Хөгшин боол өөр учрыг мэдэхгүй гэж огт эрс тэс өгүүлэхгүй тул Хасбаатар их л сэжиглэх байдлыг Абмад үзээд Хасбаатарын оронд бид гурвын нэг очвол болох уу гэж асуувал Дагдан хариулруун: — Эрхэм та бүгдийн хэн нь морилохыг өөрсдөө болгоох ажаамуу гэсэнд Абмад угтан авч би одсугай гэсэнд аль аль этгээд дуун эс гарахад Абмад оросоор Нацагт өгүүлрүүн: — Чи юу бодно гэвэл Нацаг өгүүлрүүн: — Абмадыг явуулахад татгалзахгүй. Ганц одоо цаг урьдын адилгүй тул би бодвол та хоёр төлөөлөгч нарын нэгэн нь Абмадыг иртэл манд хань болон байвал ямар гэсэнд Дагдан өгүүлрүүн: — Хөгшин боол би ламтны дэргэд хоцорч бараа болохыг хүснэ. Бас сургаж заалгах зүйл олон гэсэнд бүгдээр зөвшөөрч маргааш нь тэр ламын хамт мордохоор тогтож хоноод өглөө эрт Абмад босож үсээ авхуулан Хасбаатарын лам дээл хантаазыг өмсөж лам болон чимэглээд даруй мордон явсаар Хармагнайн давааг давж, Хатуугийн ам хэмээх уулын амны айл дээр буухад Абмад хэд хэдэн сар морь унаагүй тул их л агсагадаж цаашаа явж чадсангүй мөн айлд хонов.


Долоо

	Дараагийн өглөө эрт босож Хатуугийн амыг уруудан явсаар Бөх баран буюу Бөх мөрний тал үзэгдэнэ. Энэхүү тал зүүн баруун, хойд этгээдээс өндөр нам уулсаар хашигдсан өмнө Ачит нуурт тулсан хойш урагш урт бөгөөд хөндлөн тийш явцуу юм, хар чулуу хийгээд хөрстэй, гандаж шарласан толгойт нимгэн өвс ба харгана ургасан тал юм. Бараг төв дунд нь зүүнээс баруун тийш хөндлөн улаавтар шар өнгөтэй, цаана нь багахан, баруун нь үлэмжхэн хоёр хэсэг хад цувран овоололдсоны хажуугаар хагас модны хол мөнгө мэт нарнаа гялбалзан эрэг хөвөөндөө ургасан бургасгүй болон гарч ирэн могой мэт мушгилдан Бөх баран гэдэг гол умраас урсаж толь мэт тэгш бөгөөд тэнгэр мэт хөх өнгөт Ачит нуурт цутгана. Энэ Ачит нуурын зүүн хажуугийн уултай зүүн хойдод гурван Хайрхан гэдэг шовх оройт уул харагдана. Мөн гурван Хайрханы ард Бөх мөрний тал зүг өргөн бөгөөд эхэнд явцуу хөндий бий. Энэхүү хөндийн хойд этгээд Ямаат ба өмнүүр Улиастай гэдэг хоёр бяцхан голууд урсаж ирнэ. Нарны халуун тэсэхүйеэ бэрх. Энд тэнд газрын зэрэглээ тэгш жирвэгэнэн дэгдэж байгаа нь үргэлж, нутгийн айлын гэр тэнд энд харганын дунд цайж үзэгдэх нь цөөнгүй ба үхэр мал сүүлээ годойлгон давхилдан гол мөрнөө орж ирэх ба хонь ямаа бөөгнөрөн байгаа нь харгана хайрын дотор цас мэт ялгаран цайж үзэгдэнэ. Зуны улаан нарны илч эгц тусан тулах нь үнэхээр тэсэхүйеэ бэрх тул Абмад тэр лам хоёр тэсэж ядан дээлийн ханцуйг мөрөвчлөн мөн Хатуугийн ам дээр буй овооны ойр хүрч мориноосоо буугаад тэр лам чулуу авч овооноо өргөж хаяад эмээлийн ганзаганаас хөхүүртэй шимийн архи тайлан авч аягалан овоо ба зүг бүрд сацал өргөөд, Абмадад өгч дараа нь өөрөө уув. Абмад тамхи татаж хоёул дуугүй суун газар дэлхийн сүртэй сайхныг гайхан, бас халуунаас аргалж ядан байсаар нэлээд удаж тэр лам тавтайяа архи уусаар Абмадын зүг өгүүлрүүн: — Энэ хөндлөн цуварсан хоёр хэсэг хадыг арслан заан дүрст буюу Байшинтын хад гэнэ. Та энэ хадыг сайтар үзвэл эрхгүй арслан, барс, заан зэрэг араатны дүрсийг олж үзнэ гэсэнд Абмад үнэхээр тийм харагдах тул санаагаар адил үзэгдсэн буй за гэж бодоод бас дуугүй хагас цаг илүү болсонд лам өгүүлрүүн: — Мөн хадны өмнө голын наад зах дээр үзэгдэх гурван айлд бууж морио халж мордож алхлуулан гэлдэрсээр үдээс хойш мөрний хөвөөнд хүрмэгц голын сэрүүн салхинд амьсгал тэнхэрч нэг нэгэн аяга ус уугаад мордон харгана дотор шогшсоор явтал, гэнэт өмнөөс нь хэдэн их хар нохой хуцаж ноцон тусахад морины амыг татаж хэд алхуулмагц, мөнөөхөн гурван айлын гадна хүрч ирэхэд, дунд гэрээс нь хөл нүцгэн бие махлаг тарган нэгэн дөрвөд авгай гарч ирээд, нохойг хорьж гэрт оруулав. Гэрийн хоймор мөн хөл нүцгэн, оготор өвгөн хар хүн галуун хүзүүтэй лонхноос шимийн архи ууж сууна. Бас тогоон дээр архи нэрж бүхий тул нарны халуун, галын халуун хавсарч гэрт халуун нь туйлд хүрчээ. Тэр өвгөн цамцгүй өмдтэй байсан тул тэд нарыг орж ирэхийг үзээд орон дээрээсээ тэрлэгээ авч нөмрөн харайж босон олбог ширдэг засаж суулгаад, амар мэндийг мэдэлцэн тамхилсны хойно, архи хийж тэр ламыг зочлохуйд тэр хүлээн авч билэг ерөөл тавьж, нэгэнт аягыг тонгоруулав. Абмад дуугүй аваад амсаад өгөхөд тэр өвгөн огт болохгүй тул Абмад дуустал уув. Түдэлгүй, мөнөөхөн эхнэр орж ирээд, цай чанах эсэхийг лавлавал лам өгүүлрүүн: — Би архи уусугай. Энэ ламд хоормог тараг өгтүгэй, цай чанах хэрэггүй гэсэнд тэр эхнэр мөн ёсоор зочлов. Баахан сууж, хэдэн үг солилцсоны хойно тэр лам морь халахыг хэлэхэд гэрийн өвгөн гэр дотроос “залуу, залуу!” гэж бархирахад нэгэн банди орж ирсэнд морь бариулахаар явуулаад Абмадаас элдэв юм асууж тэр ламын хамт архи уусаар нэлээд согтож байтал морь авчрав. Мөн ч наран орой болов.


Найм

	Мөнөөхөн морь барьсан бандиар замчлуулан явж, Бөх мөрнийг гэтэлж Байшинтын баруун хэсэг хаданд ойртвол энэхүү хадны баруун өмнө хоёр зуугаад сажингийн хол харгана дотор шавар байшин хэрэм үзэгдсэнд Абмад тэр ламаас хэнийх болохыг асуусанд Козлов гэдэг орос сууна гээд давхин явсаар нэгэн хадан хошууг тойртол сүүлийг нь хяргасан хэдэн морьд туусан орос мөн Байшинтын хадны ёроолоор ургасан модны дотроос үзэгдэх байшин хашааны зүг явахыг Абмад үзээд тэр ламаас дахин асууя гэтэл, тэр лам түргэн явагтун. Хожим хэлье хэмээн давхисанд Абмад дагалдан давхилдсаар нэгэн хадан хамрыг давахуйд, цаад энгэр дээр бургасан хашаатай дугуйлан барьсан хэд хэдэн арваад гэр буй. Эдгээр гэрүүдийн төв дунд асар майхан сүм байх нь Далай ханы бага хүрээ ажээ. Абмад нар баруун талын нэгэн айлд буугаад, шууд хашаанд ороход өмнөөс хоёр бяцхан банди гарч ирээд морьдыг авав. Гэрт орвол нэг ч хүнгүй атал, тэр лам хоймор нь гараад, Абмадад өгүүлрүүн: — Энэ бол миний дүү ламын гэр, та дээл хувцсаа тайлж тавтайяа амрагтун гээд өөрөө гарч одоод, Түдэлгүй мөнөөхөн хоёр бандийн нэгний хамт цай идээ авчрав. Абмад гэрийн доторхыг үзвэл, баруун хойд талд хэдэн шоголтой ном судрыг өндөр ширээнээ тахисан ба хойморт гурваад ширмэл ширдэг дэвсгэр дэвссэн хашлага ор хийгээд орны хөлд хуучин модон авдар тавьсан бас баруун хатавчны авдрын дээр хэдэн олбог дэвсгэр хурааснаас өөр юмгүй, гэрийн хаяа сөхжээ. Абмад баруун талд сууж цай уун суутал, гаднаас нэгэн цоохор лам орж ирээд мөнөөхөн лам лугаа амар мэндээ мэдэлцээд, Абмадад тамхилахад Абмадын хамт явсан лам өгүүлрүүн: — Энэ чухам миний дүү, энэ хүрээний тахилч гэв. Баахан дэмий хэлэлцэн суусаар, хамт явсан лам нэгэн айлд очихоор гарч одов. Гэрийн эзэн лам хоол бэлдэхээр гарав. Абмад ганцаар байтал, мөнөөхөн бага банди орж ирсэнд, Абмад түүнээс асууруун: — Танай энд ямар орос юу хийж сууна гэсэнд тэр хөвгүүн өгүүлрүүн: — Ховдоос ирсэн хориод орос цэргээс өөр оросгүй гэхэд Абмад яаран угтаж асууруун: — Хэдийгээр энд ирэв. Хөвгүүн өгүүлрүүн: — Ирээд хорин хэд хоносон. Үүнд Абмад дотроо баахан эмээж илүү юм асуусангүй. Хажуулан хэвтэж байгаад түдэлгүй  унтжээ. Нэлээд орой болсон хойно, Абмадын хамт ирсэн лам, дүү ламын хамт орж ирээд, Абмадыг унтан бүхүйг үзээд, сэрээсэнгүй. Дүүтэйгээ сэм дэмий хэлэлцэн байтал нар жаргах ойртоход сая Абмадыг сэрээхэд Абмад босоод өглөө үдшийг ялган ядаж нүдээ нухалж суутал өдрийн хоёр банди хөх паалантай савтай хоол авчран аягалахад Абмад үдэш болсныг мэдэж, босон гадна гарч ирээд, хоол идэхэд Абмад их л идэв. Ойрын хэдэн сар огт гурилтай хоол идсэнгүй тул ийнхүү их иджээ. Цай ууж баахан дэмий балай хэлэлцсээр шөнө орой болсонд бүгдээр унтацгаав. Маргааш өглөө босож тавтайяа цайгаа ууцгаагаад Абмад лам хоёр мордон, хадны өмнүүр явсаар зүүн этгээдийн хадны ойр ахуй хэдэн айл дээр үдийн үед бууж, морио халах завсар Абмадын хамт явсан лам нэгэн хүнтэй учраад ирсүгэй гэж одов. Абмад энэ айл хэний болохыг асуувал: — Далай ханы их хүрээний гэсгүй ламын хөдөө гэр гэжээ. Абмад хүлээн сууж, эдний айлын олонд ардын намын учрыг хэлж суусаар үдэш болов. Мөнөөхөн лам наран жаргахын хэр ирээд, сая мордож Гурван хайрхны ар хөндийн хойд уулын хормойгоор явж Жаварт давааны дор хээр хоноод өглөө давааг давж өмнө зүг давааны амыг уруудаж, нэлээд явж хээр бууж, цай чанаж уугаад, мөн амыг уруудвал, баруун уул нь ой модтой боловч, зүүн уул нь ойгүй, мөн аманд бяцхан гол мушгилдан өмнө зүг урсана. Хавцал амыг гармагц баруун уулын амнаас Түргэн хэмээх гол хөндлөн зүүн зүг урсана. Энэ голын урсгал түргэн бөгөөд эрэг хөвөөн ёроол нь их хад чулуу цухуйсан ба овоололдсон тул гэтлэн гарахад их л болгоомжлолтой.


Ес

	Энэхүү Түргэн голын цаад хөвөөн дээр Далай ханы их хүрээ үзэгдэнэ. Мөн хүрээ бол олон уулуудын өм нийлсэн хонхор дотор байв. Энэ хонхрын зүүн уулын хойд амнаас Дэлгэр гэдэг гол тус хүрээний зүүн захаар урсан ирж мөн хүрээний өмнөх аманд дугуйлан ирээд хавцалд урсаж үгүй болно. Энэ хавцлын баруун талд Ноён уул хэмээх ой модтой өндөр уул байна. Энэ уулын хормойд хүрээний баруун зах тулжээ. Энэ уулын ард их ам бий. Энэ амны хойд уул нь мөнөөхөн давааны хавцалтай залгаа бөгөөд мөн хавцлын зүүн уул хойд этгээдийг эзэлж Дэлгэр голын урсах аманд ойртож зүүн хойд зүг дугуйлан алсалжээ. Хүрээний баруун хойд захад хоёр зуу шахам алхам газар тоосгоор барьсан өмнө, зүүн, баруун этгээдэд асар хаалгатай уужим эвдэрхий хэрэм байна. Мөн хэрмийн зүүн хажууд хэдэн хашаа үзэгдэнэ. Энэ нь тус газар худалдаалах хятад пүүс болно. Энэ хэрмээс тавиад алхам хол Далай ханы суух хашаа байшин харагдана. Мөн хашаанаас хориод алхам хошууны сүм байна. Тус сүмийн зүүн өмнөдөд хэдэн алхам газар лам нарын суух хүрээ болно. Хүрээний дундаас цогчин дуганы асар дээш овойж жанцан хонх зэрэг асрын чимэг наранд гялбалзжээ. Бас түүнийг тойрон хэд хэдэн бяцхан асар дээш ханджээ. Абмад нар тэр эвдэрхий хэрмийн өмнө асар хаалгаар орвол хэрмийн хаалганаас гучин алхам дотор орох хоёр асар хаалга байна. Энэ хаалганы зүүн баруун талд эсрэг тэсрэг харалцсан шавар байшин барьжээ. Энэ баруун талын байшингийн өмнө байгаа нэгэн их бор гэрт Абмад нар оров. Энэ нь ханы бор өргөө ажээ. Хоймор урт харласан улаан авдар тавьсан ба дээр нь их шогол тахижээ. Хоёр хажууд нь нэжгээд урт бөгөөд хивсээр бүрхсэн авдар байна. Зүүн авдрын дээр ханын толгойноос хадгаар амыг нь бөглөсөн их цахиурт буу ба улаан цэмбээр ороосон хуйтай тахир сэлэм өлгөжээ. Баруун авдар дээр зүйл бүрийн их бага гууль, зэс, мөнгөн завьяа, домбо, савхан өржээ. Баруун хатавчнаа урт шургуулга дээр, их бага суулга, сав шанага, халбага зэрэг тогооны хэрэгсэл байна. Түүний дээд хажууд гурил элддэг ганпанз мод зассан амуй. Бусад нь хөндий бөгөөд тооныг дөрвөн баганаар тулжээ. Гуч гарсан настай лам, Абмад нарыг ороход зүүн авдрын өмнүүр дэвсгэр дэвсэж тэд нарыг суулгаад цай идээ авч бариад сая тамхилан мэндээ мэдэлцэв. Энэ нь бор гэрийн зам мөн бий. Түдэлгүй Абмадын хамт ирсэн лам өгүүлрүүн: — Би одоо явж харьяат хан ба хүрээ хийдийн эрх баригчидтай учирч таныг морилон ирснийг сонсгоод, хэзээ бараалхах тухайг лавлаж ирье. Та дээл хувцсаа тайлж цай зооглон суугтун гээд өөрөө гарч одов.

	Абмад тэр замаас ханыг өргөө гэртээ буй эсэхийг асуусанд үгүй гээд байтал гаднаас нэгэн хар түшмэл орж ирэв. Ёслолцож бараад өгүүлрүүн: — Энэ өдөр хантан дүү тойн ламтны гэрт морилсон маргааш эргэж ирэх тул тухайлан танд энэ учрыг сонсгож эндээ нойрсож амрахыг айлтгуулж намайг явуулав гэсэн Абмад ёсоор хүлээн сууж байтал мөнөөхөн зам хоол бэлдэж Абмадад идүүлэн суутал бас хоёр лам орж ирэв. Нэг нь тус хүрээний зайсан, ёслолцож бараад мөн өгүүлрүүн: — Хүрээний эрх баригчид нараас тухайлан эрхэм таныг замд амар амгалан морилж ирснийг лавлахаар намайг илгээв. Бас ч маргааш эрт хүрээний жасын газар бүгдээр хуралдаж эрхэм таныг хүлээх гэснийг сонсгоё хэмээх зэрэг баахан өгүүлж хэлэлцсээр буцаж явав. Абмад гадна гарч сэрүүцэн байгаад гэрт орж унтав.


Арав

	Дараа өдөр бага үдийн өмнө Абмадын хамт ирсэн лам ирж, Абмадыг дагуулан явж тус хүрээний хойд этгээдийн нэг хашаанд орвол мөн хашааны зүүн талд улаан халзтай гэр байна. Энэ нь хүрээний жас мөн ажээ. Гэрийн баруун хойд этгээдэд гүнгэрваатай бурхан тахисан, хойморт гурван улаан магнаг түшлэг засжээ. Дээд түшлэгнээ хүрэн тэрэм, нударга үгүй давчхан дээл хийгээд хятад хилэн гутал өмссөн хүрэн бөгөөд жижигхэн цоохор царайтай ба мяраатай лам суужээ. Энэ бол Молом да лам мөн. Түүний доор зүүн талд лам, хар тушаалтан суужээ. Баруун талд настай гурван лам нар зэрэгцэн суусан нь тус хүрээний эмч домч нар болно. Абмад орж амар амгаланг мэдэж тамхилж бараад, баруун талын гурван ламын доор суухад цай идээ амсуулсны хойно, Абмад өврөөсөө бичиг сэлтийг гаргаж да ламд бариад өгүүлрүүн: — Монгол ардын намын учрыг өгүүлбэл бидний Ар Монгол арваад жилийн урьд, Хятад газар хувьсгал дэгдэж манжийн хаант засгийг түлхэх чөлөөнөө халхын Ханддорж, Цэрэнчимэд, Хайсан нарын засаг ноёд нар Манж хятадын талхин дарлалтаас гарч, өөртөө эзэрхэх улс болж ард иргэдээ хүмүүжүүлэх гэж их явдлыг үүсгэж, эзэрхэг хаан засагт Орос улсаас хамгаалал тусламжийг эрж олоод, дараа нь Хиагтын газар гурван этгээдээс төлөөлөгч томилон нийлүүлж гэрээ тогтооход, ганц Ар Монголд зөвхөн автономи хэмээх өөртөө эзэрхэх эрх олгосон билээ. Үүнд Ар Монголын засаг ноёд улсын эрхийг бариад, улс төрөө бататгах, ард иргэний аж ахуйг сайжруулах, эрдэм соёлд сургаж боловсруулахыг хичээхгүй, харин Манж хятадаас нэн хэтэрхий албан гувчуур татаж, өөрсдөө архи дарс ууж авгай хүүхэн авах буцаах, хятад гадаадын өнгийн тэрэг, буу, морь, нохой зэргийг өдий төдий үнээр худалдан авч өр зээл тавьж, өгч ядан аймаг хошуугаа холбогдуулан ард иргэнээ чирэгдүүлэн сүйтгэсэн, хүний гэргий хүүхнийг богдын зарлиг хэмээн мушгиж булаах зэргээр ёс бус явсан ба эрх ашгийг тэмцэж өртөө цэргийн албыг аймаг шавь чинийх минийх хэмээн түлхэлцэж хямралдан эв найрамдалгүй хэд хэдэн жил лаглайн сууж өдөр шөнийг нөхцөөн санхүүгийн мөнгийг хэрэглэл цалин хэмээн зарж сүйтгэн, гадаадаас хэд хэдэн сая цаас зээлдэн авч нутаг газрыг алдахад хүрсэн удаа ч мөн бий. Огт ард иргэний аж ахуй, мал хөрөнгийг сайжруулах, арвижуулах, сургууль суртлыг эрхэмнэхгүй хоосон засаг төр хэмээн нэрийдэж суутал, эрхийг барьсан сайд гэгч Бадамдорж лам тэргүүлэн, жигшүүрт хэдэн засаг ноёд, Хүрээний газар суух хятад элчин Чен-и-тэй хуйвалдан арга мэх зохиож Оросын улаан намаас хязгаарыг сэргийлэх гэж цэрэг авчран дотуур нууцаар засаг ноёдын хэргэм зэрэг эрх ашгийг баталж жаран хэдэн зүйл ангийг тогтоож завдтал, Японы боол хятад Шүй шүжан Хүрээнээ довтлон ирж, Мадацой хэмээх японтой сүлбэлхийлэн, мөнөөхөн хэдэн сайдыг нэр ашгаар мэхэлж, Чен-и-гийн жаран хэдэн зүйлийг эвдэж бас хэдэн мянган цэрэг нэмэн ирүүлж хязгаарын чухлыг эзлээд өөрсдөө гадаад монгол автономитоо устгаж, хятадад нэгтгэх бичиг зохион цэрэг зэвсгийн сүр хүчээр засгийг устгаад, “баруун хойдох хязгаарын хэргийг бодуулан шийтгэгч бөгөөд гадаад монголын хойчийг сайжруулах элдэв хэргийг ерөнхийлөн шийтгэх газар” гэдгийг байгуулж мөнөөхөн хэдэн сайд ноёдыг хятадын засгийн газраас сайшааж, Жавзандамба ламаас илүү өргөмжилсөн, олон монголчууд бидний ухаан санааг төөрүүлэхийн учир, шарын шашныг дотнолон бадруулах, хүн амыг олон болгох, худалдааны явдлыг дөхөм болгон нэвтрүүлэх, мал адуулахыг үржүүлэн сайжруулах, үндэсний хөрөнгийг тэргүүлэн хүндэтгэх, газрын ашгийг үүсгэн хөгжүүлэх зэргээр уран чимэгт үг бичиж, ухуулах зарлалыг гаргаж, мөн учир, монгол хязгаараар эх хүү болгон баруун хойд хязгаарын банк хэмээх мөнгөний пүүс байгуулж, улаан ягаан цаас хэвлэж, цэрэг албан хаагчдын цалин хэрэглэл тавьсан нь, үндэсний хөрөнгийг тэргүүлэн хүндэтгэх хэмээн хуурч бидний монголын газар шороог гадаадад худалдаж өгснөөс юуны өөр. Хятадын янхан бузарлаж эмсийн газар байгуулж монголчуудыг удирдан мөнгө зоосыг мөлжиж, нэгэнтээгүүр язгуур үндсийг авсан нь, чухам хүн амыг олон болгох гэсэн уран арга биш үү. Бидний монголын бүгдийн багшийг барьж яам хорооны газар харгалзан хадгалж, хүрээ гандангийн хурал номыг хорьж, сор догжрыг цаазалж шашинд хорлолтой явдал олон явуулсан нь чухам тэдний шарын шашныг дотнолон бадруулах гэсэн нь биз ээ. Түүнчлэн монгол түшмэд, бичээч нарыг гэгээрүүлэх хэмээх газар нээж, хятадын зан заншил ба түүх шастирыг өгүүлж, хятад хэл бичиг мэдэхийг нь сайшааж, бидний монголчуудын язгуур үндэсний хэл бичгийг хайхрахгүй болсоор мартуулах гэсэн зорилт нь илэрхий биш үү.

	Мал адуулахыг үржүүлэн сайжруулах тул хэрхэн, ямраар оролдвол тустай хэмээн зөвлөн тунхаглаж хуурч бидний зорих саналыг гэнэдүүлэн хэлүүлэх гэснээс өөр юун ажээ. Гэхээс гадна ший наадам гаргаж, архи дарсаа базаан хооллох найрлах, хуримлах хэмээн засаг ноёдыг хуралдуулан толгойг нь өнгө мөнгөөр эргүүлэн санааг хураахыг хичээжээ. Энэ мэтээр үймүүлэн байтал, завшаанд бидний монголын зол заяа их тул хятад газар самуун дэгдэв.


Арван нэг

	Шүй Шүжан бол Японы боол бөгөөд тэдний зорилтыг явуулагч Ань-Фу намын хүн бөгөөд тус намын байгуулсан засгийн газар устмагц Шүй Шүжан цэрэг түшмэдээ орхиж өөрөө оргон зайлсан тул, мөнөөхөн бидний монголын хэдэн засаг сайд нар гар хоосон хоцорцгоосон тул Японоос ашиг нэрээ нэхэхээр ба хамгаалуулахаар явж хэрэг бүтсэнгүй. Зарим нь Бээжингийн шинэ засгийн газраас Чен-и-тэй тогтоон завдсан жаран хэдэн зүйл бүтэх болуузай гэж горьдож, гуйсан боловч хятадын газраас, нэгэнт Ар Монгол өөрөө дагаар ирж, автономитоо устгасан тул хэрэгсэхгүй хэмээн зарлажээ. Арга мухардаж, гаслан гэмшиж байтал, монголын үндсэнд хорлолтой ба түмэн иргэний гадаадын талхинд тэсэж ядан гаслалдаж туйлын зовлонг эдлэн бүхийг ардын дотроос журамт ард гарч монголд гараагүй ихийг үүсгэж ардын намын анх үндсэн тогтсон нь, Сү, Бо, Да, Чой, Ло зэрэг хүмүүс болно. Эд нар сэм хэлэлцэж бидний монгол нийтийн багш богд танаа айлтгаж зөвшөөрлийг олоод баригдах хөнөөгдөх, өлсөх даарахын бэрх зовлон амсаж, тэнд энд нуугдан явсаар Зөвлөлийн Засагт Орос Улсаас тусламжийг гуйж, түмэн монголчууд бидний төлөөнөө, тус орон нутгийн зовлонт байдлыг илэрхийлсэнд, тэдний засгаас өөрийн тангараг зорилтын ёсоор тусламж олгосон нь бүх дэлхийн бага буурай бөгөөд, гадаадын эзэрхэг түрэмгийн аюулд автагдсан бидний монгол мэт улсад туслах гэсэн ажээ. Үүнд, өгүүлэх нь: Тэдний засгийн газраас уг тусламжийг олгоход өгүүлсэн нь Ард иргэн эрх чөлөөг бадруулан, гэгээн засгийг байгуулж чадвал тусалсан санаа туйлд хүрчээ гэж өгүүлэн тусламжийг олгосонд ардын намын журамт ард иргэд маш баярлан хүлээж буцаж ирэн завдтал, мөн Японы боол цагаан намын барон Унгерн тэргүүлэн, зандалчин цэргийг далимдуулан монголын газар цөмрөн ирэхэд Цэвээн тэргүүн, Тогтох зэргийн эцэс хойдыг үл бодогч нар хөнгөнөөр хавсарч, нийслэл Хүрээг хоёр дахин байлдаж эзлэн аваад, богд ламыг хаанд өргөмжлөн автономит улс болов гээд, аймаг, хошуу шавиас хөгшин залууг үл ялган, алах хүйс тэмтрэх гэсэн цааз зарлал тарааж, цэрэг элсэн Зөвлөлийн засагт Орос Улсад халдахаар завдаж бий нь, өчүүхэн монголын хойноос гал, өмнөөс усны мэт аюул хорыг даллан бий нь үнэхээр аймшигтай болжээ. Үүнд, мөнөөхөн Сү, Бо нар бидний монголын чухал боомт Хиагтыг энэ хавар хятадаас байлдан авч, цэрэг элсүүлж бий нь чухам барон Унгерн хийгээд аливаа гадаад дотоодын хулгай самууныг арилгахаар завдаж бий учир бидний хэдэн хүмүүсийг тус Дөрвөдийн хязгаарт томилон, та бүхэнд энэ учрыг сонсгож, цагт нийлүүлэн, үндэсний их хэрэг ба түмэн иргэний эцсийн жаргалангийн явдалд санаа тавин, хүчин хавсарч, идэвхийлэн оролдож их зүйлийг бадруулна уу гэж сонсгохоор зарсан хэмээн тоочин дууссанд, Молом асууруун: — Бидний дөрвөд угаас хүн цөөн, хөрөнгө чинээ нимгэн боловч энэ нэгэн хэрэгт эрхгүй чадах чинээгээрээ зүтгэх буй гэж би бодно. Гэвч энэ учрыг урьдаар харьяат засаг хийгээд хар шар нийтэд айлтган сонсгож, жич хэлэлцсүгэй, одоо лавлах нь энэ ардын нам ба ардын засаг, ард түмний гашуун зовлонг арилгаж аливаа дотоодын харгисуудыг устгах, сайныг хөгжүүлэх хэмээх бөгөөтөл ганц бидний дөрвөдийн засаг тэргүүлэн хар шар олныг дарлан зовоож агсан Дамбийжанцан ламд бичиг илгээж тус хязгаарыг тохинуулах ба цэрэг ардыг удирдах тушаалыг олгоно гэсэнд, Абмад өгүүлрүүн: — Энэ нь уул нам ба засгийн газар түүнийг ганц ардын үзэлтэй хүн хэмээснээс бус чухам түүний ийм хэрцгий харгисыг нарийнаа үл мэдсэн учир биз ээ. Саяхан бидний хэдэн хүн энд хүрч ирээд олны хэлэлцэхийг сонсож мэдсэн учрыг гаргаж харьяат нам засгийн газар мэдүүлсэн тул, эрхгүй урьдын тушаасныг өөрчлөх биз ээ хэмээхээс гадна бидний хэдэн хүмүүст даруй хариуг хайрлахыг их л хүснэ гэхэд да лам өгүүлрүүн: — Би одоо харьяат засаг хантнаа бараалхаж, эрхэм таны эл учруудыг айлтгасугай. Та одоо буудалласан газарт буцаж хүлээнэ үү гэсэнд Абмад хүлээн буцав.

	Мөн өдөр үдэд Абмадыг Далай ханаас дуудав. Абмад дуудан ирсэн хүний хамт өмнөх өргөө хашааны зүүн өмнө буланд барьсан үүдэн пин байшинд оров. Тус байшингийн зүүн тал ширээний хоёр хажууд хан хатантайгаа суужээ. Хан бол тавиад настай, бие тарган, хөх чисчүү дээл өмссөн бөгөөд ногоон пийсүү соруултай гаансанд тамхи татаж ширээг түшиж хажуулан сууна. Нөгөө хажууд түүний их хатан сууна, баруун талд урт улаан, аяганы ширээ тавьж дэвсгэр зассан байна. Үүдний хатавчинд нэгэн хиа зогсоно. Энэ хиа хан буюу хатны алины үг хэлбээс самгардах яарах бөгөөд, гараа магнайдаа өргөж ёслох буюу сөгдөж мөргөх нь Ард Монголын бүдүүлэг суртаал ажээ. Энэхүү пин байшингийн баруун талд олон дархад шинэ байшин барьж байна. Абмад мэнд амрыг эрж, тамхилан дуусахад, түүнийг баруун талд суулгаж цай идээ авч өгөв. Түдэлгүй ханы хатан гадагш гарав. Хан Абмадтай зам зуурын сонин хийгээд сул хэлэлцэн нэлээд болсны хойно харьяат да лам нар хэргийг уламжлан мэдүүлсэн болох тул албан хэрэг хэлэлцэхгүй учраа Абмадад сонсгосонд Абмад, өгүүлрүүн: — Хэдийгээр хэргийг үл хэлэлцэвч өчүүхэн хүн би айлтгуулсан хэргийн хариуг сонсохыг маш хүснэ. Хан хариулруун: — Би одоо хариуг өгөхөд бэрхшээх учир, энэ хэрэг бол холбогдол хүнд, бас ч би засаг хан хэмээвч харьяат хошууны хэргийг ганцаар мэдэж явуулан үл чадна. Үүнд эрхэм түшмэл тав зургаа хоног энд суувал би даруй хүн явуулж хошууны хэргийг эрхлэгч Цэвээн гүн, захирагч зэрэг түшмэдийг ирүүлэн хэргийг зөвлөж дараа нь хариуг өгвөл ямар гэсэнд, Абмад өгүүлрүүн: — Нэгэнт энд ирсэн болох тул хэдэн өдөр сууж хариуг олоод буцахад хожимдох явдал үгүй мэт гээд, бас асууруун: — Аймшиггүй асуух нь, эрхэм хан та өөрөө энэ хэргийг ямарт үзнэ гэхэд, хан өгүүлрүүн: — Би санавал энэ хэрэг чухам түмэн ардад тустай ба шашин төрийг бадруулан мандуулж чадах их явдал тул хувьдаа маш сүсэглэн мунхгийн чинээгээр зүтгэж их хэрэгт хумсны төдий туслахыг их л хүснэ гэсэнд, Абмад бас асууруун: — Эрхэм хан танаас саяхан дуудуулах гэсэн Цэвээн гүн хан таны дүү болохыг дам сонссон, үнэн худлыг лавтайяа үл мэдэх тул сураглахыг эрнэ гэхэд, өгүүлрүүн: — Бид бол нэг эцгийн хөвгүүн мөн боловч хоёр эхийн хөвгүүд, би бол ганцаар, эд бол ах дүү хэдэн хүн болно хэмээн нарийн учрыг үл гаргах төлөвийг Абмад үзээд дэмий дахин давтан асуусангүй байтал хан асууруун: — Эрхэм хүн сая оросын хязгаараас ирсэн тул тэндэх газрын сониныг хэлнэ үү гэсэнд, Абмад, Орос улсын их хувьсгалын явдал, одоогийн засгийн зорилт журмыг тайлбарлан өгүүлсээр үдэш болсонд сая хойш буусан газарт буцав.

	Тэндээс зургаадугаар өдрийн 3 цагийн хэр Абмадыг Далай ханыхаас хүн ирж дуудсанд очвол, наад өрөө хашаанд нэг бага гэр барьсан байна. Энэ гэрт Абмад орж үзвэл гэрийн хойморт үргэлж тулга тултал банзаар ханз зассаны дээр ширээ тавьжээ. Ширээний зүүн талд Далай хан, түүний дараа 30 гаруй настай, өндөр бөгөөд цагаан ба махлаг царайтай, торгон дээл, тоорцог өмссөн нэг хүн суусан нь мөнөөхөн Цэвээн гүн ажээ. Мөн ширээний баруун талд Молом да лам хийгээд, зайсан лам хоёр зэрэгцэн суужээ. Ханзны доор хаалганы зүүн хатавчинд тус хошууны захирагч ба залан хоёр хойш хандан сөгдөж суужээ. Абмад бүгдийн амрыг эрж, дэс дараалан тамхилж бараад: Зайсангийн доор тавьсан ширээний хажууд суусны дараа цай идээг гүйцэтгэв. Харилцан сул үг солилцон хэлэлцсээр сая албаны хэрэг үүсэхэд Молом да лам Абмадаас дахин нийт уг учрыг товчлон сонсохыг хэлсэнд Абмад уг хэрэг явдлаа тоочин бараад, өгүүлрүүн: — Саяхны айлгасан хэргийн хариуг даруйхнаа хайрлахыг их л хүсэх бөгөөд тус дөрвөд нар эрхгүй энэ хэрэгт хүчин тусалж их явдлыг бүрэн болговол зохих болов уу гэж санана гээд байдлыг ажиглан байв.


Арван хоёр

	Молом да лам өгүүлрүүн: — Эрхэм таны авчирсан бичгийн дотор лам харыг ялгахгүй цэрэг элсэх гэсэн нэг зүйл хэрэг буй бөгөөд чухам нарийн учрыг тодорхойлон заасангүй тул эрхэм тодорхойлон сонсгоно уу? Абмад өгүүлрүүн: — Эл газрын зарлал бичигт лам харыг ялгахгүй цэрэгт элсэх гэсэн нь жинхэнэ хүрээ сүмийн данстай хувраг ламыг өгүүлсэн биш, ганц дэмий сэлгүүцэн явах лам хэмээгчид нарыг өгүүлсэн мэт санагдана гэсэнд, Цэвээн гүн асууруун: — Энэ нь мөн ч зүйтэй хэрэг, ганц эдгээр элссэн цэргийн зэр зэвсэг хийгээд, хүнс хоол, уналга агтыг хаанаас гаргана? Абмад өгүүлрүүн: — Хэрэгсэх зэр зэвсэг бидэнд бий боловч хүрч ирээгүй, хэдэн өдрөөс хүрч ирнэ, чухам хүнс агтыг бол улсын албанаа хуваарилан ноогдуулж гаргаад хойч өдөр хэлэлцэж болох биз ээ хэмээмэгц Цэвээн гүн өгүүлрүүн: — Бидний дөрвөдийн хүн ам цөөн, хөрөнгө мал хомсхон, бас ч алба хуваарилах ноогдуулах явдлыг харьяат чуулганы даргын газраас мэдэх тул бидний эрх баригчид яахан зоргоор аваачиж болох ажээ гэхэд, Абмад угтан өгүүлрүүн: — Эрхэм гүнгийн айлдсан нь чухам миний авчирсан албаны бичгийг батгүй гэсэн нь биз ээ, хэдийгээр улсын алба зохих зохих газруудаас тогтоон зарладаг нь үнэн боловч нэгэнт цаг төрийн байдал ийм болсон ба чухам ард түмний гашуун зовлонг, арилгаж, газар орныг гадаадын дайснаас ариутгах чухал хэрэг тул үүгээр мэдэж цэрэг зэргийг гаргаж, хойч өдөр хэлэлцэж юунд үл болно, үүнд хүсэх нь эрхэм гүн эрс хариуг хайрлаж өчүүхэн хүнийг даруй хойш буцаана уу гэсэнд, Цэвээн гүн өгүүлрүүн: — Бидний мэт бага тушаалтан хэрхэн дээд газраас тушаан ирсэн чухал албаны хүн ба тушаал бичгийг үл итгэнэ. Ганц тийнхүү лавласан нь хойч өдөр будилаан болбол хэрхэхийг мэдэхийг хүссэнээс өөр санаагүй, чухам тус зүүн аймгаас хэчнээн цэрэг элсэх бол, Абмад өгүүлрүүн: — Би яахан мэдэх, эрхэм та бүгдэд өрх амыг бодож хэчнээн цэрэг гаргаж чадахыг би урьдаан сонсохыг их л хүснэ гэхэд, Цэвээн өгүүлрүүн: — Зүүн аймгийн эр цөөхөн тул бодвол гурван зуугаад цэрэг зарлаж болох мэт гэхэд, Абмад өгүүлрүүн: — Энэ хэргийг би ганцаараа үл мэдэх тул болох эсэхийг одоо айлтгаж үл чадна. Хойш буцаж нөхдөд сонсгоод жич хариуг бариулбал ямар гэсэнд, бүгдээр зөвшөөрөв. Абмад өгүүлрүүн: — Эндээс төлөөлөгчийг надтай явуулж, бусад зүйлийн хэрэг явдлыг хэлэлцүүлж их хэргийг даруйхнаа үйлдвэл ямар, бас ч тус аймгийн төлөөлөгч бидний хамт байвал аль аль этгээдэд их л тустай болов уу гэж санагдана гэсэнд Цэвээн гүн өгүүлрүүн: — Бидний хошуу бичиг эрдэмтэй хүн ховор, цөм хөдөөгийн бүдүүлэг улс тул их хэрэгт явалцаж чадах болов уу даа, гэвч энэ суугаа захирагч залан хоёрыг бараа болгуулбал ямар. Абмад: — Хэнийг явуулах нь та бүгдийн хэрэг тул би юуныг өгүүлэх гээд, Абмад, тус хошууны эрх баригчид нараас мөн хэрэгт няцалтгүй явалцах гэсэн бат бичгийг авч, нэлээд хэлэлцэн байж сая тарцгаав.

	Маргааш өглөө Абмад, захирагч залны хамт ирсэн замаар явж үдэш цагаан гэгээ тасрахын үе Бөх бараны талд хүрч Алтан гадас гэдэг газар нутаглаж буй айлд хонохоор буулаа. Шөнө мөн айлуудын улсын хэлэлцэхийг сонсвол Ховдын цагаан цэрэг таван зуун хүн энэ өдөр буюу маргааш энд хүрч ирэх чимээ сонстоно гэж хэлэлцэхийг Абмад сонсоод хамт ирсэн захирагчаас нарийн учрыг асуувал тэр өгүүлрүүн: — Бидний хэн нь ч нарийн учрыг эс мэдэх тул эртхэн болгоомжилбол бэрхтэй тул та өглөө эрт эндээс нэг хүн авч шууд бусад нөхөдтэйгөө учрахыг хичээтүгэй. Бид энд үлдэж, үнэн худлыг тэнсэж мэдээд очъё гэсэнд Абмад аргагүй хүлээн хоноод өглөө эрт нэгэн хүнээр замчлуулан шууд давхисаар үд өнгөрснөөс хойно мөнөөхөн Ямаатын айл дээр бууж морьдоо солиод цааш довтолсоор нар орой болов. Мөн давхисаар Улаан Байшинтын ойр хүрвээс байшингийн гадна олон цэрэг гүйлдэн наадаж байхыг Абмад үзээд, хамт явсан хүнээс учрыг асуувал, Хасбаатар ламын цэрэг Хөшөө модноос ирээд хэд хонов гэсэнд, Абмад үнэхээр баярлаж нэн хурдалсаар Хасбаатар нарын суух гэрийн гадна буумагц Хасбаатар дотроос угтан гарч ирэв.


Арван гурав

	Хасбаатар Абмад нар гэрт орж мэндээ мэдэлцэн байтал гаднаас Нацаг Адана нар бас хоёр орос түшмэдийн хамт орж ирсэнд Абмад мэндээ мэдэлцэн өгүүлрүүн: — та бүгд замд юуны ийм удав гэсэнд, Церенов2 өгүүлрүүн: — харин бид их хурдан явж ирлээ гээд сууцгаав. Энэ Церенов бол дөрвөлжин царайтай, хамар өндөр, бужгар шар хууз сахалтай, шар бөгөөд дүгрэг нүдтэй ба хөмсөг зузаан, нуруу дунд, хүн төлөв төвшин бөгөөд зан ааш хөнгөн, өмссөн нь ядуу. Харин нөгөө нь туранхай, царай бага үрчгэр бөгөөд шувууны хошуу мэт өндөр хамартай, эрүү хацраа хусаж сахлаа тавьсан гүнээ суусан хоёр цэхэр нүд нь алгуураар эргэлдэж харах зан нь ихэмсэг, цэвэрч бөгөөд үргэлж монгол хүнээс зайлсхийн сэжиглэх мэт, дөч илүү настай, нэр Байкалов.3 Церенов бол бичгийн түшмэл, Байкалов бол манай цэргийн сургагч. 

	Абмад явсан явдлаа хэлж дуусгаад тэндээс зэр зэвсэг хэдийгээр ирэхийг асууваас Нацаг өгүүлрүүн: — Саяхан хотоос ирсэн цахилгаан мэдээнд явуулсаар нэг сар болов гэнэ. Зохих газруудаас лавлавал ер хаана хүрч ирсэн нь үл мэдэгдэнэ. Бас Алтайн Цагаан Боом хэмээх газар цагаан намын самуун дэгдэж байгаа мэт сонсогдоно. Хэрэв үнэн бол энэхүү зэвсэг хүрч ирэхэд бэрх мэт хэмээвээс Абмад өгүүлрүүн: — Би санавал Хөшөө модны газар бий илүү зэвсэг бууг түр урьдчилан авчирч хэрэглэхэд бэлтгээд, бидний зэр зэвсэг ирсэн цагт эргүүлэн өгвөл болох биз ээ гээд, Орос түшмэдээс лавласанд, Байкалов хэлрүүн: — Ийнхүү урьдчилан хэрэглэхэд юунд үл болох ба гагцхүү Цагаан Боомын самууны тухай маш зовном. Энэ Хөшөө модонд цэргийн хувцас хунар, хүнс, сухаарь, зэр зэвсэг байх тул бид одоо монгол хязгаарт энэ зүйлийг орхин ороход татгалзалтай. Миний бодсон нь бид энд хэдэн хоног саатаж цагаан намын хулгайн үнэн мэдээг олоод сая хэрхэхийг хэлэлцвээс зохино. Хэрэв одоо монгол газар орвол бид нар аль аль этгээдээс алслагдаж хэрэг хааш яаш болох юуны магад тул зохих газруудад энэ учрыг гаргаж хэрхэхийг лавлаж хэрхэн тушаавал мөн ёсоор хөдөлбөл сайн гэсэнд, Хасбаатар угтан өгүүлрүүн: — Би ч үл татгалзана, гагцхүү энэ өдрийн Абмад хэлж ирсэн цагаан цэрэг төдий олноор ирж яваа нь үнэн бол бид тавиад цэрэгтэй яахан эсэргүүцэж чадна. Бас ч сүсгээр ирсэн цэрэгт одоо болтол нэг ч буу олгосонгүй, нэгэнт урьд зэр зэвсэг хэчнээн хэрэглэвэл төдий бий гээд одоо болтол хориод хүнд бариулах буу олж ядах нь эдгээр монголчууд юу хэлэлцэхийг мэдэж болох газаргүй гэсэнд, Абмад асууруун: — Ямар сүсгээр ирсэн цэрэг гэсэнд, Хасбаатар өгүүлрүүн: — Би нутгийн айлуудаар хэсэж уг намын зорилтыг ухуулан хэлсэнд хязгаарыг сэргийлэх залан занги нар биширч бүгдээр хуралдан хэлэлцэж дур бүхий эрчүүдийг цэрэг болгон бидэнд хавсаргав. Мөнөөхөн бидний танил Дугар, Тогтох нар ерөнхий болжээ. Бид хэрэв урьд хэлж явсан ёсоор зэвсгийг олговол бас энэ мэт юун магад, зэвсгийг даруйхнаа үл тавивал эд нар биднийг итгэсэнгүйд аваачиж хардахыг болзохуйяа бэрх тул явуулах гэсэн зэвсгийг шаардаж нэгэнтээгүүр Хөшөө модноос буй илүү зэвсэг авчирч хэрэглэж байвал зохино гэсэнд бүгд энэ тухай хэлэлцсээр маргаашийн өглөө Нацаг, Адана, Церенов нарыг Хөшөө модонд дотроос зам мэдэх хэдэн хүнийг сонгож бас хуучин цэргийн дотроос шаламгай хориод цэргийг томилж мөнөөхөн Бөх мөрний газар ирэх чимээ буй цагаан цэргийг тагнахаар илгээхээр тогтож байтал хоол авчрав. Хоол идэцгээн сул дэмий хэлэлцсээр үдэш орой болж сая газар газартаа тарж унтацгаав.


Арван дөрөв

	Тэндээс тав хоноод нэг өдөр мөнөөхөн Улаан Байшинтын гадна гуч гаруй орос, монгол цэрэг жагсаж байтал Хасбаатар Абмад нар мөнөөхөн Хар захт ламын хамт гэрээс гарч ирээд хар захтыг мордуулан явуулаад жагссан цэргүүдийн захиралд өгүүлрүүн: — Та бүгд замд алгуур явж, Бөх мөрний ойр энэ хар захтыг хүлээж, түүний хойш ирж та нарт лав мэдээ авчирсан тухайд хэрхэхээ мэдэцгээе гэсэнд цэргийн захирал хүлээж цэргээ аван мордов. Дараа нь Адана, Церенов хоёр мордож мөн тэдний хойноос явав. Мөн өдөр цагаан гэгээ тасрахын үед Дөрвөд давааны өвөрт буудаллаж хар захтыг хүлээн өнжөөд байтал хар захт ирээд өгүүлрүүн: — Бөх мөрний Байшинтын хаданд бий Бурдуковын байшинд пулемёт бууны суман хэмээх гучаад цэрэг байна, өөр цэрэг ойр орчимгүй гэсэнд, Церенов Адана нар зөвлөн, мөн үдэш нутгийн айлуудад Улаан Байшинтад буцах хэмээн үг залруулан мэдэгдэлгүй шөнө дүлийн цаг мордож шууд Бөх мөрний зүг явж, үүрээр Байшинтын хадыг хүрч цэргээ гурван анги зохиов. Нэгэн ангийг Церенов авч тус хадны хойд талаас, Адана бас нэг ангийг дагуулан баруун хажуу ба баруун өмнөөс, ангийн жинхэнэ дарга үлдсэн цэргээ дагуулж өмнө талаас, цагаан цэргийн буудалласан газарт хоёр зуугаад алхам ойртоод гэнэт, тэр хороо түүгээр орогтун, энэ экадор үүгээр ирэгтүн, төддүгээр анги тэр замыг сахигтун хэмээн хоосон сүрдүүлэн бархиралдаж шош пулемёт хийгээд буу тавин уриалан ороход цагааны цэрэг сэргийлсэнгүй цөм унтсан тул цочин учраа олж ядан хямралдан дэмий үймцгээж нааш цааш нүцгэн шалдан, зэвсэгтэй зэвсэггүй гүйлдэн барууныг дайран ирэхэд Аданагийн анги угтан буудахад цагаан цэрэг гэдрэг ухран зүүн барууныг үл бодон сарнин бутарсан Церенов, Адана, ангийн дарга нар цэргээ нэгтгэж хүчлэн урагш байшинг бүслэхэд дотроос хэдэнтээ буун дуу гарч гэнэт зогсоод дөрвөн хүн гарч ирэн дагав. Энэ хэр тэнгэр гэгээрэв. Тэр хашаа байшин хийгээд ойр орчим бутарсан цагаан цэргийг эрэхээр томилон эрүүлэвч нэг ч хүнгүй Церенов, Адана маш гайхан байтал ангийн дарга давхин ирж өгүүлрүүн: — Би хэдэн цэргийн хамт сарнисан цагаан цэргийг эрэн явсаар Бөх мөрний хөвөөнд хүрвээс мөрний дунд байх арлын ойр нэг бараан юм байхыг үзээд ойртож үзвээс усанд үхсэн хүн ажээ. Тиймийн тул мөрний хөвөөг дагаж үзсээр явбал мөн усанд үхсэн хүн долоо байна гэсэнд Церенов нар сая тэд нарыг цухалдан зугтаж явсаар усанд үхжээ гэж байшин дотор орж байцаавал хэдэн орос эхнэр хүүхдийн хамт байна. Эдгээр дагасан, баригдсан хүмүүс хийгээд цагаан цэргийн орхисон буу зэвсэг, эд юм, морь, ачааг хураан авч цэрэгт тушаан мордож, мөн хадны баруун өмнө байгаа Козловын хашааг бүсэлж баригдсан улсаас нэгийг оруулж үзүүлбээс бас хэдэн эхнэр хүүхэд, өтгөс, гарч ирэв. Цэрэг хашаанд ороод нэгжиж байцаавал цэргийн хүн огт үгүй тул тус хашаанд бууж цай хоолыг бэлтгэхэд хэдэн цэргийг зүг зүгт гарч сэргийлүүлэн харуул тавив. Церенов, Адана нар тэдгээр улсуудаас нэг нэгээр байцаавал Ховдын цэргийн цагаан пулемёт бууны суман энд ирсээр сар болов, бусад цэрэг цөм Ховд хотноо бий гэж хэлцгээгээд өөр юу ч үл хэлэхэд Церенов асууруун: — Эдгээр эхнэрүүд энд юу хийж сууна гэхэд нэг хөгшин өгүүлрүүн: — Эдний олонх нь бидний хүүхэд, ганц хоёр нь Ховдын цэргийн захирлын эхнэр болно гэсэнд тэр хоёр эхнэрийг тусгай цэрэгт өгч байцаан завдтал гэнэт буун дуу гарав. Бүгдээр босоцгоож буу зэвсэг бэлдэн байтал харуулын цэргийн нэг нь ирж өгүүлрүүн: — Цаад харуулын цэргийн ойр харганын дотроос нэг орос цэрэг гарч ирсэнд танихгүй нэгэнт буудаад үзвэл харин манай Штраль4 ажээ гэсэнд бүгдээр очвол тэр хэдийн үхжээ. Үүнд баяргүй болж, түүний биеийг газар оршуулан хувьсгалын ёсоор эмгэнэж дурсгал үг хэлж хойш хашаанаа буцаж ирээд цагааны үлдээсэн юмыг хураан авч, даруй урт Улаан Байшинтын зүг буцав.



	



	Арван тав

	Бөх мөрний байлдаанаас хойно гуравдугаар өдөр Хөшөө модноос нэг орос цэрэг цахилгаан мэдээ авчрахад бүгдээрээ хуралдаж үзэцгээвэл, мөнөөхөн Алтайн Цагаан Боомын цагаан намын хулгай нар Алтайн замын төмөр утасны баганыг унагасан тул мэдээ нэвтрэлцэхийг зогсов гэжээ. Үүнд хэрхэхийг хэлэлцэхэд санал үл нийлэн хоёр хуваагдсан нь, Хасбаатар, Нацаг, Абмад, Церенов нар бол бүх цэргээ авч даруйхан Далай ханы нутаг нэвтэрч шинэ цэрэг элсээж уг хэргийг гүйцэтгэсүгэй хэмээнэ. Байкалов, Хөшөө модны захирал Цопин нар бол Хөшөө модыг орхиж үл болох учир цэргийн хүнс хувцас дайсанд автагдвал их хор болно гэнэ. Ийнхүү тэмцэлдсээр Хасбаатар нар бүгд монгол цэрэг хийгээд хориод шалгарсан орос цэрэг сонгож авч Далай ханы нутагт орох болж, Байкалов үлдсэн цэргүүдийн хамт Улаан Байшинтын тус хүлээж тухайг үзэж хөдлөхөөр зөвлөж байтал мөнөөхөн Абмадтай Далай ханы хүрээнээс хамт гарч Бөх мөрнөө хоцорсон хоёр түшмэл ирцгээв. Тэр хоёр бүгдтэй мэндээ мэдэлцээд цай уусны хойно Абмад юуны учир ийнхүү удаан замд саатсаныг асуусанд, өгүүлрүүн: — Эрхэм таныг явуулаад, бид тус хошууны Таахай хэмээх залны гэр дээр очиж буугаад, тэндээс хүн зарж цагаан намын цэргийг тагнахаар явуулсан нь хэд хоноод ирсэнд бид хоёр нааш мордон завдтал Улаан Байшинтаас Бөх мөрний зүг цэрэг мордов хэмээн сонсоод хүлээн байтал уржигдар өглөө эрхмүүдийн их цэрэг цагааны цэрэгтэй байлдаж дарав хэмээн сонсоод даруй мордон ирцгээв гэсэнд, Хасбаатар нар хэдийгээр дотроо баахан сэжиглэж нэгэнт өнгөрсөн хэрэг болох бөгөөд эд нар одоо чухал хэрэглэгдэх тул дэмий магадлахыг байж уг тэдний ирсэн хэргийн тухай хэлэлцсээр тус аймгаас гурван зуун цэрэг хэрэгслийн хамт гаргуулахаар шийдэж, бас Хасбаатар өөрөө Далай хантай нүүр учрахаар мордон завдаж буйгаа уламжлан сонсгохоор хэлж тархсаны хойно мөн өдөр тэр хоёр түшмэл, Дагдан захирагчийн хамт нийлэн хойш буцацгаав. Хоёр хоносны дараа Хасбаатар, Абмад, Адана, Нацаг, Церенов нар мөнөөхөн сонгосон цэргээ авч Далай ханы хүрээний зүг мордов. Замын зуур амар амгалан явж Бөх мөрний Гурван Хайрханы ар хөндийн хойд уулын ёроолоор Замагтын голд нүүдэллэн буусан Далай ханы бага хүрээнээ гуравдугаар өдрийн үдэш хүрч буудаллав. Энэ хүрээ бол жил бүр тус газар байшинтын гаднаас нүүдэллэн ирж зусдаг учир Бөх мөрний талд зуны цаг шумуул ялаа их тул зайлан, энд намар болтол суудаг ажээ. Далай ханы их хүрээнээс хэдэн хүн тус хүрээнээ ирээд Хасбаатар нарыг хүлээсээр ажээ. Хасбаатар нартай учирч амар амгалангийн хадгийг бариад хэдийгээр их хүрээнд хүрэхийг лавласанд Хасбаатар дараа өдөр явах гэсэнд тэр элч нар яаран хойш мэдээ хүргэхээр явав. Дараа өглөө Хасбаатар, Церенов, Нацаг, Адана нар арваад орос цэрэг, арваад монгол цэрэг авч дагалдуулан явав. Абмад, Намсрай хоёр бусад цэргийн хамт тус хүрээнээ ойр бууж хоцров. Энэ Намсрай гэгч хэн бэ гэвэл, түүний үнэн нэр Никитин, орос хүн, Байкалов Хөшөө модноос хэлмэрчээр авчраад, монгол хэл, занг мэдэх тул монгол цэргийн захирал болгожээ.

	Хасбаатар нар мөнөөхөн Абмадын очсон замаар явж хүрээний хойдох Түргэн голыг хүрмэгц өмнөөс нь Далай хан, Цэвээн гүн, Молом да лам, лам хар, эрх баригчид нарын хамт цөм ёст дээл малгайг өмсөж угтан ирээд хүнд ёсоор ёсолж харилцан манж монголын холимог ёсоор найр тавилцан сул үг хэлэлцсээр Далай ханы дотоод хашаанаа шинэ барьсан байшинд буулгаж, цай идээг гүйцэтгэсний хойно базаасан хуримын ширээнээ сууцгаасанд тус газрын эрх баригчид дэс дараалан архи барьж танилцсаны баяр хүргэсэнд, Хасбаатар мөн хариу барьж харилцан уулцсаар бүгдээр их л согтов. Ийнхүү найрласаар буй завсар Хасбаатар уг хэрэг явдлаа өгүүлэн элдвийг зөвлөж, шөнө дүлийн цаг сая хурим тарав.


Арван зургаа

	Дараа өглөө бүгдээр хуралдан элдэв хэргийг хэлэлцэхүйд Цэвээн гүн өгүүлрүүн: — Бидний Дөрвөдийн үнэн Зоригт ханы дэргэд та бүгдийн нэгэн морилж эл хэргийг сонсгож сэтгэл санал нийлбэл аль алинд ч болов их тустай мэт. Хэрэв та бүгдийн нэгэн нь морилбол бид итгэмжтэй сайн хүн гаргаж өгөхөөс гадна бас амин хувиар захидал түүнд илгээсүгэй гэсэнд Адана угтан өгүүлрүүн: — Би явсугай гэсэнд Хасбаатар зөвшөөрч, тэр өдөр Аданаг ламын хамт явуулаад, өөрсдөө хойш буцахад Цэвээн гүн Молом да лам зэрэг хэдэн хүн үдэж хамт явж Абмад, Намсрай нарын хоцорсон газар эгж ирэв. Үүнд Абмад нар цэргээ жагсааж туг хиурыг хийсгэн угтсанд Цэвээн гүн нар туг хиурт хадаг өргөж ёслоод Абмад, Намсрай нарын суух гэрт ороод харилцан ёслолцсоны хойно тэр хоёрт Цэвээн нар бэлэг хэмээн нэжгээд үнэгний арьс, хадаг барив. Тэр ирсэн гүн түшмэдийг зочлон мах цай бариад Хасбаатарын буусан газар үдэн ирэв. Хасбаатар тус хүрээний лам нартай тусгай гэрт суун бүлэг.

	Тэдгээр ирсэн түшмэд мөн өдөр өнжөөд дараа өдөр эгэв. Хэд хоноод байтал нэгэн үдэш Адана давхин ирлээ. Нөхөдтэйгөө учирч явсан явдлыг тоочвол Зоригт хан анханд үл итгэн, дараа лавласаар сүүлд түүний дүү Харлаг бэйс Аюурзана Ховдын сайд мөн бөгөөд хэдэн өдрөөс нутагт чөлөөгөөр ирэн завдаж буй тул, түүнийг ирсний хойно зөвлөж хэрхэх хариуг явуулсугай гэжээ. Бас Аданагийн хамт нэгэн түшмэл явуулж Хасбаатар нарын амар амгаланг айлтгуулжээ.

	Түдэлгүй хэдэн монголчууд хоёр оросыг авчирсан нь Аданаг буцаж явах замд тохиолдсонд тэр барьж авчирчээ. Адана өгүүлрүүн: — Би энэ хоёроос ямар хэргээр явааг асуусанд тэр хоёул Улаангомд сууж наймаа худалдаа хийдэг гэнэ. Би сайтар байцаасангүй гэсэнд Церенов, Нацаг нар тэр хоёрыг аваачин байцаавал өчих нь: — Бид хоёр энэ хавар атаман Казанцевын цэрэгт элссэн бүлгээ. Саяхан бид хоёр гэрээ үзэхээр ирээд буцаж явахад танай нөхөр Аданатай учирч баригдан ирэв. Одоо Улиастай дээр Казанцев ба халхын Хатан Баатар ван нар хэд хэдэн зуун цэрэгтэй бий. Ховд дээр болбол Кайгородов гурван зуун цэрэгтэй нь Хөшөө модыг байлдаар ирэхийг бэлдэж буй. урьд Казанцев Тагна Урианхайг байлдахаар санаатай агсан бүлэг. Одоо чухам ямар санаатайг мэдэхэд бэрх, Кайгородовын цэргийн зэвсэг хэмээх нэгэн үхэр буу, хоёр максим пулемёт, нэг шоштой, энэ үхэр бууны сумыг Кайгородовын цэргийн штабын дарга Сокольницкий нийслэл хүрээнээ орж авчирсан нь таарахгүй тул дэмий хэцүүгүй. Бас ч сум гуравхан зуу болно гэж дэлгэрэнгүйеэ өчсөнийг бичиж аваад даруй Байкаловт явуулан, тэр хоёрыг тус тус цэргийн газар авч хоцров. Тэндээс нэгэн өдөр Ачит нуурын орчим нутаглах нэгэн монгол ирж мэдүүлсэн нь тус нуурын зүүн тал Усан хоолой гэдэг газар, Ховдын цагаан намын гуравдугаар зуут хэмээх нэгэн зуу шахам цэрэг ирж хуарагнав гэж өгүүлж Үнэн Зоригт ханаас занги Цагаан Нохой гэгч ирэв. Тэр бүгдэд хуучны ёсоор хүрэм малгай цөмийг өмсөж хүнд ёсоор мөргөн ёслоод өврөөсөө хадаг захидал гаргаж Абмадад барив. Абмад захидлыг нээж үзвэл Ховдын сайд Аюурзанаас ажээ. Өгүүлсэн нь: — Саяхан Улиастайн сайд Хатан баатар вангаас ирсэн нууц мэдээнд Аюурзана түүний биеийг даруй нутагт буцагтун гэсэн ёсоор цагаан намын түшмэд цэрэгт биед өвчин тохиолдов гэж чөлөөлж зайлан ирсэн нь, хойно цагааны цэрэг нэхэж яваа мэт сонстох тул хамгаалахыг эрмүй гэжээ. Үүнд сул улсыг гаргаад, Хасбаатарыг ирүүлэн эл учрыг сонсгоод Абмад өгүүлрүүн: — Одоо бидний хэрэг өдөр тутам бүтэх төлөв гарч буй нь эрхгүй нийслэл Хүрээнээ нэгэн учир болсон биз ээ. Бас ч хэрэв Хатанбаатар ван ийнхүү нууц мэдээ явуулж Ховдын сайдыг тушаалын газраас зайлуулсан нь тэр магад бидний нөхөдтэй учирч зөвлөсөн газар бий мэт тул түүнтэй хэл нэвтрэхийг хичээвэл зохих мэт. Нэгэнтээгүүр бид даруй хөдөлж хэргийг үүсгэвэл зохих болов уу гэсэнд Нацаг угтан зөвшөөрөөд байтал Хасбаатар өгүүлрүүн: — Үүнд яарах хэрэггүй, харин урьдаар энэ Усан хоолойн цагаан цэргийг арилгаж, сая яахыг мэдье гэж хэлэлцсээр Хасбаатарын хэлсэн ёсоор мөн өдрийн үдэш мордохоор хэлэлцэж зэр зэвсэг цэргийг засацгаан бэлдэцгээв.


Арван долоо

	Тэндээс элдэв зэр зэвсэг, морь агтыг бэлтгэж, зам мэдэх хүмүүсийг сонгож засамжилсаар үдэш цагаан гэгээ тасрах үед мордов. Нацаг Байкаловтай уулзаар одов. Хасбаатар үлдсэн цэргийн хамт тус хүрээний газар хоцров. Церенов, Абмад, Адана, Намсрай нар явж Ачит нуур хүрмэгц хур орж хав харанхуй болсонд бүгдээр тэргүүлэн, хоцрон хэсэг бүлгээр тасарч төөрөн нэг нэгээ дуудан, буу тавин бархиралдсаар сая бөөгнөж цэргээ бүртгэвэл цөмөөр байх тул дахин энэ мэт тасралгүй нэлээд явавч зам шавартай ба бас хур орсоор тул, хүн морь нэгэн адил зүдэрч явж ядахад ойр нэгэн уулын бэлд хонож өглөө эрт босоцгоож айл эрвэл мөн уулны аманд хэдэн айл үзэгдэнэ. Урьдаар хоёр монгол хүнийг явуулж дараагаар өөрсдөө мордож тэдгээр айлд бууж цай хоол чанав.

	Мөн айлын улсаас цагаан цэргийн байх газар хол ойрыг асуусанд нэгэн хар хүн өгүүлрүүн: — Эндээс найман модны хэр хол байна гэхэд Церенов, Намсрай, Абмад нар хоорондоо зөвлөж мөн шөнийн хар цаг цагаан цэргийг байлдаар мордохоор хэлэлцэж, айлын улсад мэдэгдэлгүй харьяат цэргүүддээ сэмээр захиж бэлтгүүлэн харуул манааг гаргаж, цөмөөр унтаад нар жаргахын хэр босоцгоож цай хоолыг зэхэж энэ айлаас зам мэдэх хоёр хүн аван шөнийн хоёр цагт хөдөлж өмнө зүг хэд хэдэн элсэн ба хадат хөтлийг давж явсаар үүр цайхад хаа байхыг лавлавал бас сая явсны төдий газар гэсэн нь найм ч байтугай хорь гучин мод болов. Үүнийг явсаар нарны илч алсын уулын оройд тусах цаг нэгэн хөтлийг давмагц нэгэн уудам хөдөө тал байна. Энэ тал болбол мөнөөхөн Усан хоолой гэх газар мөн ажээ. Цагаан цэрэг хаа байхыг зүг бүр эрэвч огт үзэгдэхгүй тул бүгдээр гайхан байтал гэнэт мөн талын баруун хойд этгээдээс зүүн зүг хөндлөн дайрсан замын цаад хажуугаас утаа дээш оргилон гарч байхыг үзээд сая тэднийг цагааны цэрэг мөн гэж мэдэж даруй морьдоосоо бууцгааж цэргээ хоёр анги тасалж нэгэн нэгэн зайтайгаар зэрэгцэн тэр гарч байгаа утааны зүг яваад тэргүүний анги мөнөөхөн талыг хөндлөн зүүн зүг явах замын ойр дэрс ногоонд нуугдан хэвтсэн ба хоёрдугаар анги нь баруун этгээдэд гарч зугтаах замыг боож пулемёт бэлтгээд хэдэн хүнийг тэр утааны ойр бэлчиж байгаа хэдэн морьд авхуулахаар явуулсан нь цагаанд мэдэгдмэгц тэр цагаан цэргүүд ирээд тэдгээр бэлчиж байгаа морьдоо барилж, зарим нь буудахад Намсрайн анги пулемёт тавимагц тэдгээр цагаан их самуурахад замын ойр нуугдсан анги урагш давшин их л буудсанд тэдгээр цагаан цэргүүд морьтой явган өмнө зүг зугтаав. Хойноос нь нэлээд нэхэж нэгийг алсан ба барьж чадсангүй. Цагааны хүрээ хуаранд ирж үзвэл эрэгт барьсан дөрвөн их майхан байна. Тэдний дотор гурил будаа, буу зэвсэг, дээл хувцас, эмээл хазаар тэнд энд хэвтэнэ. Намсрай нар хураамжлан авч орос монгол цэргүүдэд майхан гурил будаанаас бусдыг нь түгээн өгөөд, майхны дотор бичиг дэвтрийн зүйлийг эрвэл огтгүй тул, майхныг буулган ачаалан завдтал нутгийн нэгэн монгол ирж мэдүүлрүүн: — Манай гэр дээр таван цагаан цэрэг ирээд архи ууж байна. Нааш ирэх гэцгээнэ гэсэнд Адана асууруун: — Тэд нар энэ өдрийн байлдааны тухай сэжигтэй буюу, үгүй юу? гэсэнд тэр хүн хариулруун: — Байдлыг үзвэл сэжиглээгүй мэт гэсэнд даруй улаан далбаагаа хурааж буудах сэцэн таван хүн сонгож ирэх замын хажуугийн далд газар нуугдуулан, бусад нь тарж зугтах зайлах замыг хүлээн байтал түдэлгүй  таван цагаан хурганы арьсан папах малгай өмссөн цэрэг замаар ирэхэд мөнөөхөн нуугдсан цэргүүдтэй зэрэгцэн хүрч ирмэгц тэд нар нэгэн зэргээр буудсанд гурав нь мориноосоо унав, хоёр нь өмнө этгээдийн уулын зүг зугтаахад бас зам таслан хүлээсэн цэрэг угтан ирэхэд нэг нь мориноосоо бууж буугаа газар хаяж гараа өргөн зогсон атал нөгөө нь морины чинээгээр давхин зайлахад хойноос хэдэн цэрэг нэхэж одов.


Арван найм

	Бусад дөрвөн хүмүүсийг барьж авчран байцаавал нэг хүн хоёр шарх олжээ. Нөгөө гурав нь гэмгүй, тэд нарыг цэрэгт тушаан сахиулж, майхан, тогоо сав зэргээ ачаалан гагцхүү тэр зугтааж одсон хүнийг нэхээр одсон цэргүүдээ хүлээж байтал тэд нар тэр хүнийг барьж ирэв. Энэ нь цэргийн түшмэл тул, айн ийнхүү зугтжээ. Даруй ачаа хөсгийг хөдөлгөн мөн ирснээр явав. Энэ хэр наран жаргахад ойртжээ. Цэрэг ард цөмөөр үймэлдэн дуу чимээ, инээдэм болон маш баясгалантай явна. Бүгд цэргүүдээс нэлээд тэргүүн Церенов, Намсрай, Адана, Абмад нар дундаа мөнөөхөн баригдсан цэргийн түшмэлийг зэрэгцүүлэн байцаавал өчих нь: Бид бол Ховдын Кайгородовын гуравдугаар зуут хэмээх цэрэг энд буудалласаар арваад хонов. Чухам манай 3-р болбоос уг тушаалын ёсоор Ачит нуурыг тойрон Бөх мөрний амыг өгсөж Зүстэнгийн зүүн хөтлийг давж, Улаан Байшинтын ар хөндийгөөр явж Хөшөө модыг байлдан аваар томилогдсон бүлэг. Гэтэл цэргийн зэвсэг хүрэлцэхгүй тул энд өдий хоног саатав. Бид нарыг хэдэн өдрийн урьд Ховдод зэвсэг нэхээр зарсан нь энэ өдөр буцаж ирсэн ялдам та нарт баригдав. Хоёрдугаар зуун хэмээх цэрэг мөн бидний Ховдоос хөдөлсөн өдөр мордсон. Тэр зуун болбол Ховдоос Хөшөө модон орох төмөр утсан их замаар явж Тошинтыг дайрч мөн Хөшөө модыг байлдах гэсэн, үлдсэн тэргүүн зуун хэмээх цэрэг сүүл дарж туслах, ялангуяа танай цэргийг саатуулан боогдуулж тэдгээр хоёр зуут Хөшөө модыг аваар байлдахад эргэлзэх сэжиглэх явдалгүй болгох гэсэн гэхэд, Церенов асууруун: — Нэгдүгээр, хоёрдугаар, гуравдугаар зуун гэсэн нь ямар учиртай. Тэр цэргийн түшмэл өгүүлрүүн: — Кайгородов бүх цэргээ гурван анги зохиож, нэг бүр нэжгээд зуун хүн, тэргүүн зуун болбол цөмөөр Алтайн Тэлэнгэд, энэ зууныг Кайгородов маш итгэнэ. Энэхүү зууны ангид үхэр буу, пулемёт буу хийгээд тагнуулын анги бий. Бас ч энэ зууны цэрэг бүгдээр винтов буутай, сум мөн ч цөөнгүй, хоёрдугаар зуун болбол урьд оросын хязгаараас зайлан ирсэн Колчакийн цэрэг ард ба түшмэд болно. Кайгородов энэ зууныг багахан итгэнэ. Хагас нь винтов буутай, хагас нь зүйл бүрийн буутай, сум төдий л олонгүй, хоёр шош пулемётоос өөр зэвсэггүй, гуравдугаар зуун болбоос их төлөв тус газраа эртнээс нутаглан худалдаа арилжаа гүйлгэж агсан пүүсийн бичээч эзэд хийгээд хөдөлмөрчид ба бусад сул ардыг элсэж байгуулсан зуун тул Кайгородов төдий л итгэхгүй, энэ зуун их буугүй, хоёр хүний дунд нэжгээд бирдаан буу арваад сум ба хэдэн сэлэм ба жадаас өөр зэвсэггүй гэсэнд Церенов бас асууруун: — Эдгээр зуун хэмээх ангиуд үнэхээр тус бүр нэжгээд зуун хүний тоонд хүрнэ үү? гэвэл тэр түшмэл хариулруун: — Хүрэх нь бий, үл хүрэх нь бий. Үүнд тэргүүн зуунд нэгэн зуун тавиад хүмүүс, хоёрдугаар зуунд нэгэн зуун гаруй хүмүүс, гуравдугаар зуунд жараад хүмүүс болно гэсэнд Церенов бас лавларуун: — Энэ зуун гэхийг юугаар тэмдэг болгон ялгана? гэвэл тэр өчрүүн: — Дээл ба малгайгаар ялгана. Өгүүлбэл нэгдүгээр зуун цэрэг цөм хөх дээл хар хүрэн хурган арьсан папах, хоёрдугаар зуун цөм оросын салдат дээл, хар хурган малгай, гуравдугаар нь орос монгол дээл ба цагаан хурган малгай гэсэнд Намсрай асууруун: — Өдий болтол эрхэм ноён өөрийн тушаал хийгээд нэрийг өчүүхэн бидэнд айлдан соёрхсонгүй тул олж сонсохыг маш хүснэ гэхэд түүний нүүр улайн өгүүлрүүн: — Миний нэр Семенов Германы байлдаанд явж поручик тушаал олсон гэхэд цэрэг бүгдээрээ түүнийг оролдон инээдэм болгон гараа салаавчлан малгайн тус өргөж өндөр ноён хэмээн өгүүлэлдэн бас түүний мөр дээр хадсан пагоныг урж үймүүлэхэд Церенов хориглож цэргүүдийг зогсоов. Энэ хэр тэнгэр харанхуй болж, уудам цагаан цэнхэр тэнгэрийн энд тэнд одон алсын зул мэт харагдавч сарны гэрэлд түүний гэрэл мөн ч нэлээд дарагдаж олон төдий л олонгүй мэт.

	Гэгээн саран тунгалаг сайхан боловч үдшийн сэрүүн мөн ч зүгээргүй тул бүгдээр дээлээ нэн ороон засаж малгайгаа дарж сарны сайхныг гайхан үзэх ч байтугай улмаар олны дуу нам гүм болно. Бүгдийн царай сарны гэрэлд хувхай үзэгдэх бөгөөд уйтгартай нь цөмөөр өөрийн нутаг, гэр, эцэг эх, үр хөвгүүн, төрөл саднаа цээжний дотор бодон санаа сэтгэлийн голд санаж хүсэн, дахин уулзах эсэхийг тааварлан яваа мэт.

	Хааяа нэгний нүүр нүдэнд инээмсэглэн байх нь лав урьд орон нутагтаа буй цаг явж байсан явдлын инээдэмтэй нь санагдсан болов уу гэж хааяа нэгэн нь тэсэж ядсан мэт өндөр дуун аялавч, түүнийг угтан дуулалцах хүнгүй тул гэнэт тасран буруудсан мэт буруу харна. Хааяа тэдний нэг нь чүдэнз зурахад морин сочин үргэнэ. Зарим нь өдөр ядарснаас нойрмоглон явна. Аяа хөөрхий олон түмний төлөөнөө аав ээж хийгээд үр хүүхдээсээ хагацаж аюулт дайсантай байлдаж, аль гашуун зүдүүрийг хүлээн амь биеэ сүйтгэн зүтгэгч аливаа нэгэн цэрэг үнэхээр бишрэлтэй ба хайрлалтай, гагцхүү биеийн ашиг тусыг бодож хамаг олныг үймүүлэн, гал усны аюулыг өдүүлэн, ганц амь мэт халуун олныг хагацан, гадна хол төөрүүлэн үймүүлэгч хулгай нар үнэхээр заналтай бөгөөд жигшүүртэй.


Арван ес

	Тийнхүү явсаар шөнө дүлийн цаг сая мөнөөхөн үдшийн мордсон айлуудад хүрч ирээд, хоол цайг үл бэлдэв. Гагцхүү морьдоо тавин харуул манааг гаргаад бүгдээр унтав. Дараагийн өглөө тавтайяа босоцгоож цай ундыг ууж байтал Церенов нөхдөдөө өгүүлрүүн: — Одоо бид явсугай гэхэд морьдоо барилан эмээллэж бараад, даруй Далай ханы бага хүрээний зүг одов.

	Церенов нар мөн үдшийн адил мөнөөхөн баригдсан цэргийн түшмэлийг зэрэгцүүлэн явж өгүүлрүүн: — Эрхэм хүн та бид нараас бүү айгтун. Бид хэдийгээр муу нэртэй боловч, дэмий аймшигтай нь биш танай цагааны этгээд ямагт биднийг барьсан хүнээ зовоож алдаг гэнэ. Чухам бид барьсан хүн бүгдийг алсаар болбол, яахин одоо болтол засгаа явуулж чадна. Харин таны этгээд манай цэргээс хүн баривал учрыг ялгахгүйгээр алсаар одоо мөхөж сарнижээ. Та бүү айгтун, бас ч үнэнээ бүү нуугтун, хойч өдөр гэмших замаа бодох хэрэгтэй гэсэнд тэр өгүүлрүүн: — Би айхгүй, нэгэнт баригдав. Алах өршөөх таны эрх. Хэдийгээр тийм боловч, үнэхээр үнэнийг эс хэлбэл та нар намайг яах аж. Гагцхүү миний хэлсэнд итгэвэл, би хэлсүгэй. Асуугтун гэхэд, Абмад асууруун: — Нөхөр Ховд хотноо монгол цэрэг байна уу? Тэр өчрүүн: — Саяхан халх цэрэг зуу шахам байсан нарийн учрыг мэдэхгүй. Сайд түшмэд тэргүүлэн удаа дараа элдэв шалтгаанаар албанаас чөлөөлөн явсаар бүлэг. Бас ч энэхүү цэргүүд нэгэн зэргээр оргож зайлсаар бараг үгүй болжээ. Бид сая Ховдоос ирж явахад Ховдын монгол сайд чөлөөгөөр нутагт буцаж явахыг учрав гэсэнд Абмад нар эрхгүй нийслэл Хүрээний газар нэгэн учир болсон буй за гэж тааварлан бас бага сага юм лавлаж явсаар наран үд болов.

	Мөнөөхөн хүрээ мөн ч хол болох тул хээр бууцгааж цай ууж түр сэв хийж бас зам явсаар наран ташихад Гурван хайрхны Улиастайн голыг хүрмэгц тус хүрээний зүгээс хэдэн морьтой хүмүүс давхилдан ирж замын хажууд эсгий дэвсэж, ширээ засан идээ тавин сүү хадаг барьж угтан ёсолсонд бүгдээр мориноос буун хүлээж ёслоод цааш явж түдэлгүй  хүрээнээ ойртвол Хасбаатар угтан ирж харилцан амар эснээ мэдэлцээд даруй тус тусын газар тархаж явав. Абмад Хасбаатарын хамт түүний гэрт очиж явсан хэргээ тодорхойлон хэлээд мөн өөрийн суух газар ирэв. Мөн өдөр Церенов нар Байкаловт дээр бичсэн эл хэргийг дэлгэрэнгүйеэ бичиж мэдэгдэхээр элч зарав. Хэд хоносны хойно Байкаловоос хариу ирсэнд бүгдээр цугларан үзвэл төдий л сайн мэдээ бус. Алтайн цагаан боомын цагаан намын самуун улам дэгдэж Хөшөө модон ба Онгодойн хоорондын төмөр утсыг эвдэлж замыг эзэлжээ. Бас хотоос ирэх зэвсэг огт чимээгүй. Хөшөө модны цэрэг ардын дотор цуу дам үг тарааж цэрэг ба ардад итгэх бэрх болсон мэдээ ирсэн гэжээ. Үүнд Церенов өгүүлрүүн: — одоо бид хэл нэвтрэлцэхэд харилцан явалцах арга ба зам бүгдээр алдав. Одоо бид даруйхнаа хөдөлж дийлэх дийлэгдэхээ үзвэл зохино. Бас ч бидний итгэх түших ганц Дөрвөдийн олон бий. Тиймийн тул эдний засаг тэргүүлэн ард олны санаа сэтгэлийг бид чармайн хураахыг оролдвол зохих бөгөөд, хурааж чадвал сая бидний хэрэг бүтнэ. Эс чадвал арга буюу зайлах хийгээд сөнөөгдөхийн учрыг хүлээнэ гэсэнд Намсрай өгүүлрүүн: — Би та бүгдэд хэдэн үг айлтгасугай. Урьд дөрвөд газар явах цаг миний сонссон нь эдний дөрвөд өөртөө эзэрхэхийг маш хүсдэг мэт билээ. Тиймийн тул, хэрэг нэгэн тийш болтол бид уг газраас танай хязгаарт өөртөө эзэрхэх эрх олгох тушаалтай ирэв гээд хязгаарын намын хороо байгуулан, Ховдын хязгаарын өөртөө эзэрхэх засаг яам гэж нэрийдэж, тэдний хоёр аймгийн засаг ноёдыг ээлжлүүлэн тэргүүлэгч тавин бусад эрх мэдэл бүхий хар шар түшмэдэд тушаалыг хүлээлгэж, нийслэл Хүрээнээс мэдээ иртэл хэргээ явуулж ялангуяа энэхүү Кайгородовын адил нэгэн цагаан лугаа үл нийлүүлэхийг хичээн чадвал түүнийг сөнөөж газар орныг ариутгахыг оролдвол ямар? гэсэнд Абмад Хасбаатар нар өгүүлрүүн: — Ийм явуулах нь чухам сайхан арга гагцхүү бид нар эргэлзэх нь хойч өдөр балар будилаан гарвал бидний хэдэн хүнд ямар болохыг болзошгүй гэхэд Намсрай инээн өгүүлрүүн: — Аминдаа ийм хайртай бөгөөд ялаас айвал бид одоо тус тус бүр арга эрж гэртээ харьсугай гээд өгүүлрүүн: — Хүчнээр барахгүй болбол арга хэрэглэх нь нийтийн журам. Бид хил нэвтрэх замгүй, тусламж хүлээх газаргүй, элдвээр боогдон гачигдаж гагцхүү тус хязгаарыг тохинуулахыг хичээн ийм явуулсан арга тул хойч өдөр эл учрыг тайлбарлан мэдүүлбэл эрхгүй зүйд үзэж тухай дор нийлэх буй заа. Юунд учиргүй хүнийг яллах гэсэнд, Хасбаатар өгүүлрүүн: — Би бүгдийн төлөө ялыг хойч өдөр хүлээе. Одоо энэ өдрөөс эхлэн та нар сайтар хэлэлцээд нэгэн арга тогтоож зүйлчлэн бичээд түргэнээ хөдөлгөтүгэй гэсэнд бүгдээр бид ч ялаас зайлахгүй, ганц Да хүрээний шүүх яамны банздахаас айна гэж инээлдэн хөхөрчээ.


Хорь

	Даруй уг хэргийг боловсортол хэлэлцэж тогтсон нь дөрвөдийн хоёр аймгийн нутгийн сав дээр Ховдын хязгаарын өөрөө засах засгийн газар гэх танхим байгуулах, бүрэн эрхийг энэхүү засгийн тэргүүлэгч нарын зөвлөлд хадгалах ба тус зөвлөлийн ерөнхий даргад, тус хоёр аймгийн ханыг ээлжлүүлэн суулгах, нарийн бичгийн даргад Абмад, дотоод, гадаад цэрэг гурван хэлтэс байгуулах, дотоод хэлтсийн эрхлэгчид да лам Молом, түүний туслахад Церенов, гадаадын хэлтсийн эрхлэгчид гүн Хасбаатар цэргийн хэлтсийн эрхлэгчид хоёр аймгаас жинхэнэ захирагч нэжгээдийг суулгаж, бусад албан хаагчдад тухайг үзэж, баяд, мянгад, захчин, өөлд, урианхай нараас хүн ирүүлж хэрэглэх ба чухал хэрэг тохиолдвол эл хэргийг зөвлөн хэлэлцэж, сая явуулах зэргийн дүрэм төлөвлөөд, Хасбаатар Адана нар монгол цэрэг арав, орос цэрэг хорийг үлдээж, бусад цэргээ авч, Байкаловтой нийлэн Ховдод орох их замаар Кайгородов байлдаар хөдөлгөх, Нацов, Абмад, Церенов, Намсрай нар үлдсэн цэргээ авч, хоёр аймгийн сав болох Мөст хэмээх газар хүрч, даруй мөнөөхөн төлөвлөсөн ёсоор хязгаарын засаг байгуулж, цэрэг элсэх, хэрэглэл хүнс агт бэлтгэх, бас цагаан намын цэргийг сарних бутрахыг цагдах сэргийлэхээр тогтож, Нацов, Церенов, Абмад, Намсрай харьяат цэргүүдийг дагалдуулан явж хоёр хоносны хойно, сая дөрвөдийн хоёр аймгийн сав болох Мөст хэмээх газар хүрч Зоригт ханы хүрээний дэргэд буудаллав. Энэхүү хүрээ болбол, зун бүр Улаангомоос нүүдэллэж энд зусдаг бүлэг. Нацов нар даруй хоёр аймгийн эрх баригчид нараас төлөөлөгч түшмэд ирүүлэн тус хязгаарын түр засгийг байгуулах явдлыг ухуулан тушааж гэр зэргийн хэрэглэлийг бүрнээ хугацаа тогтоож бэлтгүүлэн ирүүлэхээр тушааж байтал, нэгэн хиа хүн довтлон ирж хэлэх нь, Ховдын сайд Аюурзана та бүгдтэй учрахаар ирэв гэсэнд Нацовоор гэрийн доторхыг засаж харьяат цэргийг жагсааж угтан гарвал тэр сайд хүрч ирэв. Харилцан ёсолж гэрт ороод, зүүн баруун этгээдэд дэс дараалан суулцсаны хойно ёслолыг гүйцэтгэж архи цайг барьсан, энэхүү сайдын хүн төлөв, нуруу дунд, царай цоохор, янз байдал маш айсан мэт. Хүний үг асуухад мэгдэн сандарч, хоолой нь чичрэн хариулна. Дараагаар Абмад түүний ойр зэрэгцэн сууж өгүүлрүүн: — Үүний урьд эрхэм сайдаас хэдэн удаа довтолгон бичиг захидлыг хайрласан боловч бас нэгэнтээгүүр бидний түшмэд цэрэг нарыг муутгаж тушаан зарлаж, бүү дагагтун гэж харьяат газарт албаны бичиг зарлал гаргаж агсан ба баригтун, сөнөөгтүн гэх нь үнэхээр бидний түшмэд цэрэг учрыг тулгуурлаж мэдэхгүй бөгөөд эрхэм сайдын харьяат албаны газраас таны тушаасныг баримтлан элдвийг огтхон ч залгамжлахгүй зэргээр их боогдуулан буй учир, айлтгаж тодорхой тушаалыг хүсэх бөгөөд, ялангуяа эрхэс сайд одоо ямар учраар уг тушаалын газраас морилон ирснийг сонсохыг эрхэмлэнэ гэсэнд тэр сайд Аюурзанын царай хувилж нэлээд удсаны дараа өгүүлрүүн: — Өчүүхэн би төрөлх эрдэм чадалгүй гагцхүү дээд эзний хишгийг хүртэж, зарлигийг хичээнгүйлэн дагаж эл алсалсан чухал хязгаарын сайдын тушаалыг хүлээж хүчин чинээгээр хишгийг хариулан зүтгэхийг хүссээр боловч, одоо цаг төрийн байдал түгшүүртэй, баримтлах, итгэх газар цөөн ямагт сэжиглэн болгоомжилж буй атал, бас одоо Ховд хотноо орос цагаан намын гурван зуун цэрэг түшмэд бий нь нийслэл Хүрээний газраас хамт сэргийлэн баталж тохинуул гэж тушаасныг баримтлан журамлан дагаж дагасаар гэтэл, эдний оросын цэрэг түшмэд ямагт түрэмгийлэн хүчирхэж элдвийг эзэрхэж өөрсдийн зоригоор явуулан бүхүйд өчүүхэн миний бие арга буюу дээд газрын тушаал, хоёрт хүчин сүрт дарагдаж, хоосон сайдын нэр хүлээж байтал, энэ хавар гэнэт нэгэн өдөр ах болох Зоригт ханаас нууцаар довтлон захимжилсан газарт дам сонсвол, Далай ханы нутагт оросын улаан цэрэг нэвтрэн ирэв. Тэргүүлсэн нь чухам ямар язгуур угсааны хүн болох тодорхойгүй гэжээ. Үүнд өчүүхэн хүн би ах Зоригт ханд хариу илгээх ташрамдуу чухам үнэн учрыг сурвалжилж мэдээд даруйхнаа хариу ирүүлнэ үү гэсэн билээ. Хэд хоносны хойно мөн ах Зоригт ханаас хэлээр ирсэн нь, Хиагтын Монгол ардын засгийн төлөөлөгч Хасбаатар, Абмад гэгч улс хэдэн арван цэрэг дагалдуулан ирж бидэнтэй учирч элдвийг зөвлөх гэнэ. Хэрхэхийг зөвлөсүгэй гэсэнд өчүүхэн хүн би нэгэнт улсын чухал хязгаарын сайдын тушаалыг хүлээсэн тул ямагт гол засгийн газраас тушаасан захирсныг дагахаас тэр бүр хэрэг учир тодорхойёо мэдээгүй атал зөвшөөрөн хүлээж үл болох учир, нэн даруй ахад энэ учрыг бичиж түр учрахыг түдгэлзэхийг зөвлөн явуулж нэгэнтээгүүр харьяат зохих албаны газруудад тэрхүү тушаал зааврыг гаргасан үнэн. Хэдийгээр тийм боловч, өчүүхэн Аюурзана би эрхэм олон нөхдийн тухай цаг үргэлж сурвалжилсаар уг зорилго учраа баахан олж сонсоод үнэхээр сайшаан амины хувиар хэдэн удаа өөрийн гачигдалтай хүний эрхэнд бүх үнэн байдлыг тодорхойлон илтгэж явуулсан ба бас харьяат зохих газруудад амиар та бүгдтэй нэвтэрч зүй зохисыг үзэж явагтун гэсэн бүлэг. Гэтэл саяхан сайд Хатанбаатар вангаас довтолгон хайрласан захидалд миний биеийг үтэр түргэн тушаалын газраас нутгийг эргэх чөлөөгөөр шалтгаалан түр чөлөөлж мордогтун гэснийг баримтлан даруй мордож ирэв. Чухам нарийн учрыг мэдээгүй. Одоо эрхэм нөхөд та бүхэнтэй учрав. Хүсэх нь үнэн учрыг айлтгаж өчүүхэн хүнийг хүчин чинээгээр зүтгүүлэн хэрэглэнэ үү гэхэд Нацов, Абмад нар уг учир явдлыг зүйл дараалан сонсож шөнө орой болж дараа өдөр дахин учрахаар тогтож тарцгаав.


Хорин нэг

	Дараа өдөр Нацов нар мордож мөнхүү хүрээнээ хүрч, сайд Аюурзанын буудалласан гэрт очвол тэр сайд бие угтан оруулж суусны хойно элдэв хэргийг зөвлөлдөн хэлэлцсээр хоол будаа бэлтгэж бүгдээр найрлаж дуусаад үдэш Нацов нар өөрсдийн гэрт эргэж ирээд энэ учрыг бусад нөхөд Хасбаатар нарт мэдэгдэж захиа зохиов. Энэхүү захидлын үг өчүүхэн нөхөд Нацов, Церенов нар хичээнгүйлэн журмын нөхөд Хасбаатар, Байкалов нарын амар амгаланг лавлаж яаравчлан сонсгон магадлах нь, бидний хэдэн хүмүүс та нараас салсан дараагаар мордон явж зөвлөн тогтоосон газар өчигдөр хүрэлцэн ирж буудаллан, элдвийг тогтоосон төлөвлөсөн ёсоор зарлан тушааж мөнөөхөн Ховдын сайд биеэр ирж бидэнтэй учирч хоёр өдөр элдвийг харилцан хэлэлцэж тохиролцсоны чухлыг урьдаар товчлох нь, бидний уг хэрэг лав бүтэх төлөв олжээ. Зүүн зүгээс мэдээгүй боловч тэр сайдын үгийг хянавал нэгэн учир илэрсэн мэт, эдүгээ сайд бидний зарлах тушаах зүйлд хавсралцан тусалж уг хэргийг бүрэн бүтэн болгох явдалд зүтгэхийг батлан хэлсэн бөгөөд маргаашаас гурван өдрийн дотор чадвал нэг зуу, ядвал тавин бүрэн зэвсэг бүхий цэргийг ойр хошуудаас элсээж, агт морьдын хамтаар нийлүүлэхээр хүлээв. Учрыг бүрнээ бичихийг бэрхшээж товч төдий сонсгов. Бас таны хэрэг ямар мэтээр хөгжиж буйг энэхүү захидлыг хүргэсэн хүнээр явуулна уу. Дэлгэрэнгүй бичихийг түр түдгэлзэнэ үү. Хэрэв өөрийн итгэмжтэй хүнийг зарвал дэлгэрэнгүй бичих явдлыг сануулан ёслов гэжээ. Мөн шөнө энэхүү захидлыг элчид авхуулж довтолгон явуулан хоорондоо элдвийг хэлэлцэж их баяртайгаар унтацгаав. Тэндээс хоёр хоносны хойно мөнөөхөн сайдын нийлүүлэхээр хүлээсэн цэргүүдээс тавин хүн ирлээ. Байцаавал зэвсэг төдий л сайн бус их төлөв сумгүй бирдаан, зүйл бүрийн винтов, цахиур буу зэргийг зүүжээ. Тийм боловч Нацов нар дэмий олныг өгүүлсэнгүй хуучин цэргийн дотор тархааж хуваарилан сайдын дэргэд очиж энгийн хэлэлцэн суутал гэнэт нэгэн зарлага довтлон ирж мэдүүлэх нь “Манай бага хүрээний газар Ховдын цагаан цэрэг хоёр зуун хүн хүрч ирэв. Хүрээний хувраг лам нарыг барилан маш түйвээж бий гэнэ" гэхэд Нацов Церенов нар дотроо маш сэжиглэсэн боловч илэрхийлсэнгүй, тэр даруй нарийн учрыг лавласангүй цэрэг дээр хүрч цэргийг жагсаан бүртгэж элдвийг ажиглан бэлтгэж бараад сая сайдыг тэр ирсэн элчийн хамтаар ирүүлж учрыг лавлавал, Ховдын Кайгородов бүх цэргээ хоёр анги хувааж нэг ангийг Ховдоос Хөшөө модон орох их замаар мордуулан өөрөө хоёр зуун цэргийг дагалдуулан Ховдоос шууд Намир хэмээх газраар дайрч Шаазгай нуурын хойд талаар явж Ачит нуурын зүүн хөвөөг барьж Бөх мөрний талд хүрч өгсөж Хөшөө модны зүг Улаан байшинтын Мөст голын зүг дайлаар мордсон боловч, замд Нацов нарыг Мөстөд бүхий хэмээхийг мэдээлж сонсоод урьдаар угтаж байлдахаар Намир дээр ирсэн мэт хэмээн элч мэдүүлэв. Үүнд Нацов, Церенов нар мөнхүү сайд ба элч нар цэргийн хамт дагалдуулан Намир голын зүг хүрч хоноод дараагийн бага үдийн хэр Зоригт ханы зуслан дээр хүрч Зоригт хантай учирч хэрэг явдлаа хэлэлцээд, мөн тэнд хоноод дараа өглөө Нацов Тагна урианхайгаар дайруулан Эрхүү хотноо явуулж бүхий л хэргийг зохих газруудад нэвтрүүлэх зэвсэг зүйлийг шаардах хийгээд, бас зүүн зүгийн үнэн байдал явдлыг мэдэж илрүүлээр явуулахаар тогтоод салалцан мордоход харилцан тус тусын царай хувилж, дотор харанхуйлан үг өгүүлж ядан, дэмий хоосон ам ангайн, шүдийг үзүүлэн гар гараасаа барилцан салалцав. Хэзээ хэрхэн хаана учрахыг дотроо санаж бодох нь энэ орчлонт дэлхий дээр эр болж төрөөд, эв санал нэгдэж, эсэргүүцэх дайсантай учрахын урьд нэг нэгнээсээ хагацаж салах юутай гашуун байдаг билээ гэж зүг зүг мордов. Ховдын сайд өөрийн төлөөний түшмэлийг гаргаж өөрөө хоцров. Церенов цэргийг авч түргэлэн явсаар шөнө дүлийн үед Намирын голоос хойд уулын амны хавцалд хоноход тэр шөнө хур бороо хувин саваар асгах цутгах мэт орж хүн, морь бүгдээрээ алжаан ядарчээ.


Хорин хоёр

	Тэнгэр гэгээрмэгц мөн амыг хармагц өмнөөс хоёр морьтой хоёр хүн үзэгдлээ. Цэргийг жагсааж Абмад нэгэн цэргийн хамт жагсаалаас гарч бууг бэлтгэн барьж довтлон тосвол, хоёр лам ажээ. Даруй ийм эрт явах учрыг байцаавал тэр лам нар уйлан өгүүлрүүн: — Бид харьяат хоёр хан ноёдод мэдээ барихаар явна, манай хүрээнд цагаан цэрэг ирээд хувраг биднийг барилан элдэв хэрэгслийг гаргаж өгөгтүн гэж түйвээж байна. Хэрхэн амь хэлтэрч гарахыг мэдэхгүй гэхэд, Абмад тэр хоёрыг дагуулан нөхөдтэйгөө уулзуулан эл байдлыг хэлэхэд, Церенов өгүүлрүүн: — Нэгийг нь хан ба сайдад мэдээ хүргэхээр явуулж, нэгийг нь үлдээн зам удирдуулбал зохино гэж, цагаан цэргийн байгаа газар хэчнээн хүн, ямар зэвсэгтэйг лавлавал, гагцхүү цагаан цэргийн буудалласан газрыг заахаас биш чухам хэчнээн хүн ямар зэвсэгтэйг тодорхой огтхон ч хэлж чадахгүй түүнийг дагуулан явсаар Намир голын талд хүрээд газрын байдлыг хянацгааж байтал, нэг цэргийн хүн Абмад, Намсрай нарт хэлсэн нь: — Тэр уулын бэлд нэг бараан юм үзэгдэнэ, ажиглавал айл нүүдэллэж яваа мэт, гэхэд бүгдээр тэр зүг хүрвэл үнэхээр нутгийн айл дүрвэж айн нүүдэллэж байгаа ажээ. Үүнд, тэдгээр айлын тогоо савыг зээлдэн цай чанах завсар Намсрай, Церенов, Абмад нар цагааны хаанаас, хэрхэн орох явдлыг зөвлөхөд Намсрай өгүүлрүүн: — Энэ газрын байдлыг ажиглавал үнэхээр аюултай учир хэрэв тэдний этгээд, биднээс урьд газрын бэрхийг эзэлсэн бол бид энэ хэдхэн цэрэгтэй хэрхэвч түүнийг дийлж үл чадах, хэрэв дарагдвал бөөнөөрөө зайлж шивээлэн эсэргүүцэх газаргүй, эрхгүй бид энэ талаар дүүрэн бутран тархаж нэг нэгээрээ тэдэнд баригдахад үл болох газаргүй хэмээн зөвлөлдөн байгаад, орос цэргүүдийг дуудаж энэ үнэн учрыг шууд сонсгож яавал зохихыг лавлавал, тэдний өгүүлэх нь: — Бидний цэрэг нөхөд та бүгдийг дагаж явсаар хэдэн сар болсон ба огт урваж буцаж байсан явдалгүй, тэр ч байтугай бид нар нэгэнт энэ газар хүрч ирээд хаа зайлж чадна. Үхвэл бүгдээрээ нэг доор хүчээ дуустал байлдсаар үхсүгэй, дийлбэл бүгдээр дийлсүгэй. Бидний цэргүүд урвах буцахгүй. Хэрхэн яаж байлдах эсэргүүцэхийг та нарт итгэнэ гэхэд Намсрай, Церенов, Абмад нар аргагүй тэдэнд талархаж үхэвч амьдравч нэгэн доор хэмээн тангараглан бүгд цэргийг анги зохион, тэргүүн ангид Намсрай, шууд цагаан цэргийн байгаа газар байлдаар орох, хоёр анги Церенов Абмад хүлээж зүүн, баруунаар зайлах замыг боож дайраар орохоор тогтож бүгд цэргийг жагсаагаад, Абмад цааз зарласан нь: дарга ба цэрэг түшмэд хэн хүн дайраар орох үед хоцрох, урвах, зайлах бол түүнийг хэн мэдсэн хүн доор нь буудаж цаазална гэж зарлаад, тус тусын цэргийг хуваан жагсааж мордон хөдөлмөгц мөнхүү хүрээний зүгээс хоёр морьтой хүн довтлон ирнэ. Үүнд Намсрай нар хүрэлцэн ирэхийг хүлээж үзвэл, бас хоёр лам хүн аманд Абмад хаа байна хэмээн өгүүлсээр ирэхэд даруй учрыг асуувал, тэр хоёр лам морин дээрээсээ түргэн бууж хөсөр сөгдөж хадаг барьж уйлна. Абмад нар гайхаж мөн мориноос бууж учрыг шаардан асуувал, нэг нь өгүүлрүүн: — Би бол энэ хүрээний гэсгүй лам манай хүрээний орчим цагаан намын цэрэг буудаллаж бидний хуврагийг зовоож түйвээж байтал, их түшмэлийн айсуй ирэхийг сонсоод Шаазгай нуурын зүг дөнгөж саяхан зугтаан одов. Энэ нь их түшмэлийн сүрээр бидний хувраг нар аюулт дайснаас амь бие эсэн мэнд гарсан тул хүрээний шавь нар тухайлан миний биеийг төлөөлөн зарж хадаг бариулан угтан ёслуулаар зарав гэсэнд Абмад, Намсрай, Церенов нар маш гайхаж битүү хардаж эргэлзэвч нэгэнт цагааны цэрэг зугтсан тул хуваарилсан цэргийг нэгтгэж тус хүрээний зүг тархааж бүгдээр бүслэх, их төлөв довтлон хүрч, орчин тойрон байцааж үзвэл, энэ хүрээ бол тал газрын өмнө этгээдийн нэгэн бяцхан дов толгойн бэл дээр байгуулсан бөгөөд мөнхүү хүрээнээс хоёр модны хэр газар бий уулын зүүн зүг хандсан аманд цагаан цэргийн бууц байна. Өөр сэжиглэлтэй газаргүй тул бүгдээр бууж даруй хүрээний эрх баригчид нарыг цуглуулан элдвийг лавлавал тийм тодорхой зүйлгүй тул Намсрай нар аргагүй болж цагааны зугтсан зүг хоёр ламыг тагнуулаар мордуулан, буцаж ирэхийг хүлээх бөгөөд нэгэнтээгүүр Зоригт ханы Бишрэлт вангийн мөн талын доорд этгээдэд үзэгдэх хүрээнээ хүн зарж үүний урьд зарласан цэрэг агтыг шаардан явуулан өөрсдөө цэргийг зэвсэг тайлуулсангүй байлдааны жагсаалаар жагсааж хүлээсээр нар шингэв.


Хорин гурав

	Үүнд Намсрай, Церенов, Абмад нар маш сэжиглэж үнэхээр дайсны аргад орсон нь муу гэж тааварлан авч явсан зузаан цай 30, орос толгойт төгрөг 2000-ыг ачаанаас буулгаж, тус хүрээний эрх баригчдад тушааж хадгалуулан, өөрсдөө мөнхүү толгойн баруун талд цэргийг Шаазгай нуурын зүг хандуулан жагсааж, зэвсэг, морьдыг бэлэн бариулж суув. Энэ цаг, шөнө харанхуй хэдэн алхам хол юм үл үзэгдэх бөгөөд бас хүйтний амьсгал орсон тул хүйтэн нойтон, цэрэг, түшмэд цөм нэгэн тэрлэг дээлийн төдий хувцастай тул үнэхээр дааравч, гал түлэхийг цаазалсан тул бие биеэ түшилцэн шахалцаж зарим нь үүрэглэн, зарим нь хүйтэнд чичрэн, зарим нь унтан байтал гэнэт шөнө дүлийн цагт пулемёт буу ширүүн буудахад бүгдээрээ цочин чухам аль зүгээс буудаж буйг үл мэдэж самуурахад хүрч завдтал орос цэргүүд шууд бөөн болж жагсахад мөнөөхөн толгойг авирч гармагц мөн толгойн зүүн хойд этгээдээс пулемётын сум ширвэн ирэхэд бүгдээр өнхрөн толгойн доор хүрч, сая тархаж энэхүү толгойн өмнө этгээдээс сэм авирч тэдний зүг эсэргүүцэн буудалцахад дөрвөд монгол цэргийн их төлөв оргожээ. Үлдсэн нь бүгд дөчин хэдэн хүн болов. Абмад, Церенов нар баруун, зүүн этгээдийг захирч, Намсрай дундыг захирч морьтой явж байтал гэнэт гэдрэг мориноос унав. Абмад нар очиж үзвэл түүний цээжийг нэвт буудсан боловч түүний амь тасраагүй тул тэр цухалдаж зүүж явсан сэлэм буугаар амиа бусниулах гэхэд түүний зэвсгийг булаан авч аргацаан нэгэн хадан дор авчран эм түрхэж эсгийгээр хучиж эмчид тушаагаад, Абмад түүний захирах тушаалыг хүлээж буудалцсаар үүр цайв. Бас нэг цэргийн мөр буудагдсан тул Намсрайн хамтаар хэвтүүлэв. Ийнхүү дийлэх, дийлэгдэх илрээгүй, харилцан буудалцсаар байтал Абмадад нэгэн цэрэг гүйн ирж өгүүлрүүн: — Цагааны цэрэг, хүрээний лам нар, хүрээний цаана учралдан байгаа мэт үзэгдэнэ гэхэд Абмад хоёр цэрэг авч заасан газарт ажиглавал үнэхээр өмнө зүгээс лам хүн, хойд зүгээс хөх дээлтэй хүн харилцан явалцах тул даруй тэдний зүг хэдэнтээ буудахад хэд хэдэн лам гарч зүүн өмнө зүг зугтлаа. Хэдэн хөх дээлтэй цагааны цэргийн зүг зугтахад Абмад хэдэн цэргийн хамт нэхэмжилсээр ил газар гарсан тул цагааны зүгээс хэдэн буу зэргээр буудахад Абмадын хамт явсан монгол цэргийн нууц нь оногдож үхэв. Абмад гуяар шархдав. Абмадын хамтаар нэхэж явсан цэрэг түүнийг чирч бууны аюулаас гаргаж, мөн Намсрай нарын дэргэд авчраад хэвтүүлж, эсгийгээр хучив. Абмадын цэргээс гурван хүн алагдаж, гурван хүн шархдав. Сумаа дуусахад хүрчээ. Нар үд өнгөрөв, чухам цэрэг түшмэд бүгдээрээ ядарч өлсөж ангаж арга барж яахыг зөвлөн байтал гэнэт Намсрай нарын хэвтсэн газар бөмбөг дэлбэрэв. Бүгдээр цочин туйлын их айж үзвэл Абмад хэвтсэн газраас нэлээд хол гүйн хүрч хэвтэнэ. Очиж үзвэл Намсрай цухалдаж бөмбөгөөр гал тавьж өөрөө үхжээ. Түүний толгой бяцарч тархи нь цусны хамт урсах бөгөөд ганц уруул, эрүү нь биед залгаастай ба хоёр гарын таван хуруу, цөм тасарчээ. Мөр нь шархтсан, цэргийн бөгсөн биеийг дэлбэрсэн бөмбөгний ширэм давхар давхар шархалсан нь тэр огт хөдөлж чадахгүй амьдын төдий хэвтэнэ.


Хорин дөрөв

	Абмадын дээлийн хойд хормой бөгсөө хүртэл сэмэрч тасарч хэдэн алхам газар хийсэн. Түрийлж явсан гаанс нь хоёр хэсэг болж хэвтэнэ. Түүний царай нь шав шар бөгөөд нүд нь дүгрэг, хүйтэн хөлс нь хамаг биеэр урсаж чичрэн дэмий ангалзан үг хэлж чадахгүй харан зогсож байхыг цэргүүд үзээд үнэхээр сэтгэл санаа түвдэхгүй цөмөөр амийг гарахыг дор дороо өгүүлэлдэхэд гагцхүү Церенов арга үгүй болж тэдэнтэй зайлах аргыг зөвлөж тогтоод мөн толгойгоос баруун өмнө буй ууланд хүрч мөн уулаас баруун зүг явж Шаазгай нуурын хойд талаар орж Ачит нуурын зүүн хөвөөгөөр явж Далай ханы бага хүрээнээ хүрэхээр тогтоод Абмадыг морь унуулан Далай ханы цэргээс хэдэн итгэлтэй хүмүүсийг дагуулан урьдаар мөн уулын зүг явуулан, мөнөөхөн шархтсаныг аргалж эсгий дээр хэвтүүлж дөрвөн морьтой хүн дамжлан явах гэхэд тэр цэрэг нөхдөөс гуйн өгүүлрүүн: — Нөхөд миний өвдөх нь тэсэхэд бэрх болов, бүү хөдөл, харин үнэхээр нөхөр бол шууд нэг нь намайг буудаж энэхүү тэсэхүйеэ бэрх гашуун зовлонгоос ангижруул. Бас та бүгд өөрсдөө амь гарахыг хичээ, би нэгэнт ийм туйлд хүрсэн бөгөөтөл нөхөд нарт давхар зовлон илүү саад болох нь магад ба бас түмэн ардын хэрэгт зүтгэж үхэхэд гомдохгүй, ганц цагаан намын хулгай нарын гарт үхэхэд түвдэхгүй, хэн нь ч намайг буудвал тэр нөхөр ачлалт болохоос өөр та бүгдийг орхив гээд гомдох гаслах явдал огт үгүй гэж уйлан бөгөөд, эрт орой ч болов эдний хулгайн үндсийг тасалж ард олны их хэргийг бүтээгээрэй гэж захиж гуйхад арга буюу түүнийг хуучин ёсоор хэвтүүллээ. Гагцхүү түүний хэлсэн ёсоор буудах хүн нэг ч үгүй, хоосон зовцгооно. Зарим үхэхээс үл айх атал түүний үгэнд нулимс унана. Үүнд, Церенов Абмадыг мөнөөхөн ууланд хүрснийг үзээд бүгдээр цагааны зүг их л буудаж тэдний цагааныг хөдөлгөх аргагүй болоод сэм цуварч нэг нэгээр мордсоны хойно үлдсэн мордмогц морьдоо довтолгон салхи мэт Абмадын хойноос гүйцээр явна. Сая замын дунд ормогц гэнэт цагаан цэрэг мөнөөхөн толгойн дээр жирвэлзэн гарч ирээд буудав. Гагцхүү тэдний морьд хол байсан тул Церенов Абмадыг гүйцэж шууд морьдыг шогшуулж явтал гэнэт сүүлийн цэргийн дотор цагаан цэргүүд эргэж ирэв гэлцэхэд дөрвөд, монгол цэргийн их төлөв зүг бүр бутран зугтаж зөвхөн арван хэдэн, бас Далай ханы таван цэргийн төдий хүмүүс үлдэж довтолсоор Шаазгай нуурын даваа хэмээх нэг бэрх чулуун хадат даваанд хүрээд шивээлж цагааны цэргийг хүлээвэл нэг ч хүний бараа үзэгдэхгүй тул бүгдээр сэтгэл баахан уужим болж мордож цааш явав. Эдний цэрэг, түшмэд нэгэн өдөр илүү хоол цай, нойргүй байлдаж зүдэрсэн ба морь ч нэгэн адил эцсэн боловч арга буюу дайсанд гүйцэгдэж баригдах алагдах аюулаас гарахыг бодож огт зогсолгүй явахад замын гудас нутаглах айл ард тэндээс алах дайсан ирсэн мэт адуу малыг алс хөөж эр эмгүй зугтах тул арга буюу хоосон хорсож цааш явсаар өдөр шөнийг халж харанхуй болоход Абмадын бие халууран морин дээр сууж ядан хоёр хажууд цэрэг түшиж үүрэглэн явж шөнө дүлийн цаг нэгэн айлын гадаа хүрвэл нэг чавганц хүүхэн хоёр байна. Гэр ядуу, мал гэвэл хэдэн ямаа байх тул буусангүй явсаар тэнгэр гэгээрэхийн үед хэдэн айл үзэгдэв. Тэдний айлын дээр бууж цай хоол бэлтгэн, цэргийг бүртгэхэд, хоёр орос цэрэг үгүй, хүн зарж эрүүлбэл огт үгүй, арга буюу бас хайран хоёр нөхдөө алдаж их зовж гаслалдан цай хоол идэж ууж чадсангүй, тэр дараагаар мордож мөн өдөр нэг шөнө явж сая Далай ханы бага хүрээний өмнөх гурван Хайрхан хэмээх уулны ойр хүрч тэндэх айлд буудаллаж цай хоол базааж бага амраад үдэш болоход Хасбаатар нарын байгаа газар хүрээр мордож мөнөөхөн Улиастайн хөвөөнөө нутаглах нэг айлд бууж гэрт нь орвол хуучин таних айл ажээ. Тэр айлын хүн Абмадыг хүлээн авч хоол цай төхөөрч идүүлэн дэр дэвсгэр засаж нэг шөнө аятай хонуулан дараа өглөө эрт гэрийн эзэн өөрийн биеэр Абмадыг дагалдах нэг цэргийн хамт Далай ханы бага хүрээнд хүргэж ирэв.


Хорин тав

	Абмад энэхүү хүрээний лам нартай учирч элдэв хэргийг зүйл дараалан хэлж чухам Хасбаатарыг хаана байгааг асуувал эдгээр лам нар Хасбаатарыг Улаан байшинтын газар байгаа гэсэнд Абмад аргагүй хэрхэхийг тулгарлаж ядан суутал Далай ханы их хүрээний зайсан хүрч ирээд, Абмадтай учирч хэрэг учрыг сонсоод нэг шөнө хоноод маргааш түүнийг мордон завдтал нэг хүн довтлон ирж өгүүлрүүн: — Эдүгээ Ачит нуурын Усан хоолой хэмээх газар 300 цагаан цэрэг ирээд энэ шөнө тус хүрээг дараар ирэх гэж засацгааж байна гэхэд тус хүрээний их бага лам бүгдээр Абмадын байгаа гэрт хуралдаж суугаад Абмадаас ийн асууруун: — За одоо бидний хуврагууд хэрхэх вэ? Та замыг зааж өг гэхэд Абмад өгүүлрүүн: — Би нэгэн шархтай хүн юуныг хийж чадна, чадалтай бол яахан ийнхүү нөхдөөсөө хоцорч орхигдоно. Хэрэв танай хуврагууд намайг барьж цагаан цэрэгт өгч амийг гуйсугай гэхэд, би энэ барьж байгаа бууны сум дуустал буудаж дараа өөрөө үхэхэд хүрэхгүй бас манай нөхөд хань мөн буй, та нар хэрхэхийг өөрсдөө мэднэ үү гэж Абмад өгүүлэн байтал нэг лам орж ирээд өгүүлрүүн: — Айх явдалгүй би сая шүтээн бурханд зул хүж өргөж төлгө айлтгавал энэ шөнө Хасбаатар ламын цэрэг хүрч ирнэ гэжээ гэхэд мөнөөхөн лам нар бүгдээр баярлан тус тус тархацгаав. Абмад дагалдах цэргийн хамт гадна гарч зөвлөлдөн өгүүлрүүн: — Бид хоёр одоо даруй мордож нэг тийш түр зайлбал зохино. Чи бол тус газрын хүн ямар зүг явахыг өөрөө мэднэ. Чамд би итгэе гэхэд тэр цэрэг морьдоо эмээллэн мөнхүү хүрээний хойд уулын олон амнуудыг өгсөж нэлээд яваад, нэг айлд ирж түр амарч суутал гэнэт гадна хэдэн морьтой хүмүүс довтлон ирэв. Үүнд Абмад, цэрэг хоёул бууг зэхэж хаалга үүдийг чиглүүлэн хүлээвэл гэрийн гадна таних хүний дуу сонсогдоно. Гэрийн хаалга нээж нэгэн хүн орж ирэв. Үзвэл Адана, хар морьт хэмээх тэдний хоёр хүн ажээ. Үүнд туйлын баярлаж, дөрвүүлээ учир явдлыг хэлэлцэхэд Адана өгүүлрүүн: — Хасбаатар бид та нараас салаад мөнөөхөн Улаан байшинтын газар хүрч элдэв зүйлийг засацгааж мэдээ чимээг хураан мордон завдсан боловч, Хөшөө модны цэрэг дотор баахан цуу үг тархааж түгшүүртэй байдал илэрсэн тул бид одоо болтол тэр байдлыг харсаар, энэ завсар намайг Хасбаатар нар дөрвөд, Арван баяд хошуудын цэрэг түшмэдийг шаардаар явуулсан билээ. Би довтлон явж арван баядад хүрч тэдний харьяат засаг ноёдод учирч элдвийг ухуулан зохих тооны цэргийг шаардсанд тэдний засаг түшмэд зөвшөөрөн түүгээр Церенов, Абмад та нарын цэрэгт нийлүүлэхээр тохиролцож над хоёр түшмэд дагалдуулан Хасбаатартай учрахаар гаргасан нь өчигдөр шөнө тэр хоёр түшмэд замын зуураас оргож явсан тул, би маш сэжиглэн шууд Далай ханы их хүрээнд хүрч ирвэл, та нарыг Намирын хүрээнээ цагаан намын цэрэгт автагдав. Хэд хэдэн хүн алагдаж хэдэн хүн арайхийж зугтав гэхийг сонсоод туйлын их айж тус хүрээний ойр өвлийн дээл хувцас үйлдэхээр байгаа хар морьтын хамтаар шууд мордож энэ хүрээнд ирвэл, чамайг саяхан энэ зүг мордов гэсэнд би чухам чамайг эрж учрахаар ирлээ гэхэд Абмад цэрэг автагдсан учрыг дэс дараалан өгүүлсээр үдэш орой болсонд айлын хүн өгүүлрүүн: — Эрхмүүдэд би хэдэн үг сонсгоё, миний санахад эрхгүй цагааны цэрэг энэ шөнө манай бага хүрээг дараар ирнэ, хэрэв ирвэл хүрээний лам нарын дотроос хэн нэгэн хүн амиа аврахаар та нарыг энд байгааг зааж бариулах болзошгүй бөгөөд хэрэв энэ хэрэг иймд хүрвэл хойч өдөр Хасбаатар нар өчүүхэн надаас эрхмүүдийн амь биеийг нэхэж хилсдүүлэх нь лав тул, миний санахад одоо эндээс мордож баахан хол айл олж хоновол үнэхээр сайн мэт болов уу гэсэнд Абмад, Адана нар түүний үгийг зөвшөөрөн нэгэн зам мэдэх хүнийг олж, Абмад, Адана, Хар морьт, Абмадыг дагалдах цэрэг хамт мордож мөн айлын баруун талын өндөр, замгүй даваа уулыг давж явсаар шөнө дүлийн арай өмнөхөн нэг айлд хүрч хоновол өглөө нар гарахын үе тэр айлын гадуур морьтой хүмүүс үймэлдэн хойд зүг давхилдан өнгөрөхөд Абмад нар босон харайж айлын гэрийн эзнээс учрыг асуувал: — Гэрийн эзэн өгүүлрүүн: — Өнгөрсөн шөнө манай бага хүрээг цагааны цэрэг ирж эзлэв гэмэгц гадна түүний гэргий хүүхэд уйлалдан үймэлдэнэ.


Хорин зургаа

	Абмад нар морьдоо эмээллэж тэр чигээрээ хойд зүг явсаар нар ташихын хэр хүн, морь цөм эцэж ядарч гэлдрэн явж сая нэг хот айлд хүрч цай ууж баахан сэвхийгээд даруй мордож Бөх мөрний зүг шогшиж яваад тэр айлын бараа үзэгдэхгүй болмогц замаас гарч мөнөөхөн айлуудын хойд уулын ар талаар ташиж гараад тэдгээр айлуудын чанх арын уулын орой дээр морьдоо тавьж өөрсдөө тэдгээр айлуудын зүг харсаар шөнө харанхуй болмогц мордож мөн айлуудад очихоор явж замын дундаас Адана цэргийн хамт түрүүлэн очиж, байдлыг тагнаж, хэрэв гэм учир гарвал буу тавьж чимээ хүргэхээр болзож явсанд Абмад нар сэм дагалдсаар хүрвэл, Адана гэрийн дотроос дуудахад орж үзвэл, Адана гэрийн хоймор завилан суусан бөгөөд гартаа нэг зурвас цагаан цаас барьж Абмадад өгнө. Абмад авч үзвэл тэр бичгийн үг “улаан намын цэргийн түшмэл Абмадыг хаа тохиолдсон газрын хүн барьж энэ хуудасны хамт авчирвал их шагнана" гэжээ. Үүнд Абмад маш цочиж шууд бүгдээр гэрээс гараад шаламгайлан мордож бас Бөх мөрний зүг довтлон явахад, Абмадын бие шархтай тул халууран морин дээр арайхийж тогтон явсаар нар гарсны хойно сая Бөх мөрний хөвөөн дээр хүрч ирээд, түүнийг гэтлэн хавцалд бий Далай ханы харьяат Дангай залны гэрт хүрэлцэн ирвэл тэр айлын хүмүүс маш сэжиглэн дуртай дургүй цай хоол өгсөнд Абмад нар идэж нэгнээрээ сахиулан ээлжээр бусад нь унтаж нар нэлээд орой болсон хойно гэнэт гаднаас лам, хар хоёр хүн ирж Абмад нарыг сэрээж, өгүүлрүүн: — Хасбаатарын цэрэг энэ шөнө бага хүрээг цагаан цэргээс булаахаар хэдэн зуун орос цэрэг авч Бөх мөрнийг үдийн хэр гэтлэн өнгөрөв гэсэнд Абмад нар баярлавч итгэхгүй, мөн дотроо яаран сууж ядаад тэр даруй морьдыг дахин эмээллүүлж бас мордон мөнөөхөн өнгөрсөн шөнийн айлуудын зүг явж цагаан гэгээ тасрахын хэр мөнөөхөн айлын ойрын уулан дээр Абмад, Хар морьт, Адана нар хоцорч хонож дагалдаж явсан цэргээ буугүйгээр тагнуулаар явуулсан нь дараа өглөө эргэж ирээд, өгүүлрүүн: — Өнгөрсөн шөнө Хасбаатар ирж бага хүрээг цагаан цэргээс булаан авчээ гэж тэр зүгээс ирсэн хүн хэллээ гэхэд Абмад нар шууд мордож мөнөөхөн айлууд дээр ирвэл тэдний байдал, зан ааш өчигдрийнхөөс нэн өөр бөгөөд, цай хоолыг хийж идүүлэн уналга морьдыг сольж өгсөнд Абмад нар бас битүү сэжиглэвч арга буюу мордон бага хүрээний зүг яваад, мөн хүрээний арын даваа хүрэхэд хэд хэдэн овоохой гэр байна. Тэр овоохой гэрүүдийн орчим адуу мал бөөн хэсгээр бөгөөд зүг бүрээс айл нүүдэллэн ирнэ. Үүнд Абмад нар эдгээр айлууд дээр ирвэл, цагаан цэргийн хөлөөс айж бутран нүүдэллэсэн нутгийн айл эргэж нүүдэллэн ирсэн ажээ.

	Абмад нар харилцан амар мэндийг мэдээд элдэв учрыг хэлэлцэн байтал Далай ханы их хүрээний гэсгүй лам ирж Абмад нартай учраад Хасбаатарыг өнгөрсөн шөнө хүрээг цагаан цэргээс булаан авсан нь үнэн гэж батлан хэлэхэд Абмад нар сая бүрнээ итгэж тавтайяа мордон хүрээний зүг явсаар хүрээний бараа харагдсанд, Абмад нар ажиглавал орос цэрэг олон үзэгдэнэ. Үүнд Абмад, Адана нар маш сэжиглэсэн учир угаас Хасбаатарын орос цэрэг хориод бөгөөтөл одоо ийм олон үзэгдэх тул ийнхүү сэжиглэжээ. Тийм боловч Абмад нар нэгэнт тэдэнд харагдсан бөгөөд, бас ч зугтааж зайлъя гэвч гарах газаргүй тул Абмад нар тус тус буу зэвсгээ бэлтгэж бариад шууд тэр хүрээний зүг хойд талд зэрэгцээгээр давхилдан ойртоход тэр цэргүүд хүрээнээ хандуулан тавьсан пулемёт бууны зүг бөөнөөр гүйн жагсаж хэвтэхэд аргагүй давхисаар дэргэд нь хүрмэгц нэгэн гэрээс Хасбаатар, Церенов нар тосож ирэхийг Абмад нар үзээд, морио зогсоомогц Абмад ухаан балардаж Хасбаатар нарын гар дээр унав. Түүнийг дамжилж гэрт оруулан цай, энэ тэрийг уулгасны хойно тэр сая ухаан нь орж арай уйлан алдав. Тийм боловч тэр идэр залуу бага тул ичгүүрэн дэмий утга учиргүй энэ тэрийг өгүүлнэ. Дараа түүний сэтгэл санаа нь тогтсон хойно эмч ирж түүний шархыг үзвэл хэдийнээ хүрээлэн хөхөрч үнэр оржээ. Эмч түүний биеийг эмчийн гэрт аваачиж үзвэл дотор нь сум байх боловч түүнд гар хүргэх гэвэл Абмад бархиран огт үл болох тул түүнд нэгэн шилэн шаазангийн дундуур усгүй спирт уулгасанд түүний ухаан балармагц эмч шаламгайлан тэр сумыг ухаж татсан төдий түүнд уулгасан спирт бүрмөсөн гарч бархиран хөдлөхийн зэрэгцээгээр сум гарав. Түүний дараа шархыг цэвэрлэж эм зүйлийг түрхэж боогоод хэвтүүлсэнд Абмад урт урт шүүрсэн алдсаар амарлингуйгаар нойрсов. Абмад дараа өглөө цочин сэрвэл Хасбаатар, Церенов нар түүнийг тойрон суужээ. Үүнд Абмадын санаа уужим болж харилцан хэрэг явдлаа өгүүлэлдэхэд Хасбаатар өгүүлрүүн: — Байкалов бид нар Улаан Байшинтын газар байтал та нараас Ховдын сайдын хүрэлцэн ирсэн захидлыг хүлээн авч хариу явуулан завдтал гэнэт нэг үдэш Церенов хэдэн цэргийн хамт туйлын зүдэрч ирээд цэрэг автагдсан учрыг өгүүлэхэд бид чамайг мөн автагдаж хэмээн Церенов хэрхэн амьд буй хэмээвч огт итгэсэнгүй гашуудан мөн шөнө Хөшөө модноо элч зарж хоёр зуун цэрэг нэмж ирүүлэн дараа өдөр хүрч ирмэгц нааш шаламгайлан хөдөлгөж явсаар өчигдөр шөнө тус хүрээнд буй цагаан цэргийг байлдаар ирээд, шөнө харанхуй учир эндүүрэн хоосон газрыг бүсэлж дараар орсон чимээнд цагаан цэрэг мэдэж үтэр түргэн мордож зугтсан тул бидний цэрэг цөм явган учир яаж ч чадсангүй явуулжээ. Тийм боловч бид тус хүрээний лам хар хэн хүнээс чиний мэдээг сурвалжилбал үнэхээр амьд хэмээх бөгөөд ойр буй гэхэд сая итгэж зүг бүр хүн зарж ирүүлэн байтал чи өөрөө хүрч ирлээ хэмээн харилцан хэлэлцэж одоо яахыг зөвлөн байтал, Ховдын сайд Аюурзана, Гэндэн гэгч цагдааг зарж захидал хүргүүлэн ирэв.


Хорин долоо

	Тэр цагдаа орж ирэхэд Хасбаатар маш уурсаж, чи харьяат сайддаа очиж хэлэгтүн. Хасбаатар лам хүний сайн муу алийг боловч хариулж чадна. Би буй бүхий цэргүүдийг дуустал, энэ нэг удаагийн цэрэг автагдсаны хариуг танай цагааны цэрэг ба сайдаас авах бөгөөд ялангуяа танай хан ба сайд тэргүүлэн лам нар бидний цэрэг түшмэдийг хуурч дайсны этгээдэд учруулан, бас танай харьяат түшмэд цэрэг оргож зугтсан нь үнэхээр танай сайд цагааны түшмэдтэй ам санаа нэгдсэн нь илэрхий тул би эрт орой бие уулзаж учрыг олсугай гэх зэргээр зандран бархирахад тэрхүү Гэндэн цагдаа маш айн эмээж дэмий л мөргөхөд Церенов нар Хасбаатарыг хориглон зогсоож тэр цагдаад өгүүлрүүн: — Чи сайддаа очиж хэл, байлдаанаас оргосон цэргийн ерөнхий Гонгорыг барьж аван зугтсан нэг морь ачаа сумны хамт хүргүүлэн ирэгтүн гэхэд тэр цагдаа за хэмээн хүлээж эргэв. Тэндээс дараа өдөр нэгэн дөрвөд монголын мэдүүлэн ирсэн нь цагаан цэрэг Цагаан нуурын орчим буудаллан Хөшөө модны зүг мордоор завдаж байна гэсэнд, Хасбаатар түшмэд нарыг хуралдуулан хэргийг хэлэлцэн байтал гэнэт Далай ханы их хүрээнээс нэг хүн бичиг хүргэж ирлээ. Үзвэл монгол улсын ардын засгийн бичиг, баруун хойд хязгаарыг тохинуулах бүрэн төгөлдөр эрхт төлөөний их түшмэл Абмад Хасбаатар нарт илгээв гэжээ. Үүнд эдний түшмэд цэрэг нар үнэхээр эрдэнэ олсон мэт баярлан дугтуйг задлан үзвэл ардын цэрэг нар нийслэл хүрээг эзлээд албан яамдыг байгуулан сайд түшмэдийг тохоосон явдлыг нийтэд зарласан бичиг ажгуу. Хасбаатар нар сая Зүүн хязгаарын төвхнөж тохинох төлөв олсныг мэдээд тус хязгаарыг даруйхнаа тохинуулбал зохих гэж бодон, мөнөөхөн цагааны цэргийг хэрхэн даруйхнаа дарахыг зөвлөсөөр Хасбаатар Абмад нар монголчууд хийгээд, шархтсан ба өвчтэй орос монгол цэргийг үлдээн бас, хүнд сум, хувцас хунарыг хүрээнээ орхиж Церенов нар бусад бүхий цэргийг авч Цагаан нуур хүрч чадвал цагаантай байлдаж чухам эрэгчин эмэгчнийг үзэхээр тогтож дараа өдөр засацгаан мордов. Тэндээс Хасбаатар нар өвчтэй цэргийг сувилан мэдээг хүлээн байтал хоёрдугаар өдрийн үдэш бас нэг хүн ирж өгүүлрүүн: — Цагаан нуурын орчим байсан цагаан цэргүүд танай цэрэг хөдөлснийг мэдээд шаламгайлан мордож эргэж Усан Хоолой дээр ирээд энэ шөнө дахин та нарыг байлдаар ирэхээр завдаж байна гэхэд Абмад Хасбаатар нар байлдъя гэвч хүч үл хүрэлцэх бөгөөд эс байлдвал тэднийг хэрхэн эргүүлэх арга мухардаж Церенов нарт энэ учрыг мэдээлэн явуулж нэгэнтээгүүр өөрсдөө ачаалан мордож, мөн хүрээний арын уулын нэг аманд хүрч уулын оройд шивээлэхэд Хасбаатар хоёр хүний хамт заавал тус хүрээний гадна цагааны ирэхийг хүлээнэ гэж зориуд загнахад түүний зоргоор болгож цагааны байлдаар ирэхийг хүлээсээр цагаан гэгээ тасрахын үед гэнэт мөнөөхөн хүрээний орчим буу ихэд буудахад Абмад нар цагааны цэрэг ирснийг мэдэж Хасбаатарын төлөөнөө сэтгэл санаа зовниж байтал хэдэн морьтой хүмүүс довтлон чанх хойд зүг давхилдан өнгөрөхөд Хасбаатар нарыг өнгөрч хэмээн тааварлан өөрсдөө ачаалж хөдлөн мөнөөхөн хүрээний зүүн хойд этгээдэд бий өндөр ууланд авирч хад чулуу овоолж шивээлэн хүрээний зүг харвал цагааны цэргийн хөдлөх зорчих цөм алган дээр мэт илэрхий үзэгдэнэ. Абмад нар тэдний хөдлөх явахыг сайтар харвал энд тэндээс хэсэг бүлгээрээ мал, адуу хөөж ирэхээс өөр яаж буй нь үл мэдэгдэх тул Абмад нар харж хүлээсээр үд болоход монгол цэргүүдийн ам хатав. Цай чанаж уусугай гэхэд Абмад үнэхээр уурлаж цухалдан тэдний зүг өгүүлрүүн: — Та нар ямар мал шиг амьтад вэ гал түлбэл утаа гарахгүй юү, утааг тэдний цэргүүд ажиглавал биднийг байлдаар ирвэл хэдий эсэргүүцэвч хүч үл хүрэх бус уу гэхэд тэдний цэргүүд өгүүлрүүн: — Ангаж хатаж үхсэний оронд цатгалан байж алалцан үхвэл үхсүгэй хэмээн огт үл болоход Абмад аргагүй болж өгүүлрүүн: — Тийм бол баахан хүлээе, бид одоо хөдөлж энэхүү уулын ард бууж цай хоол хийж идэж уувал удахгүй гээд тэр дор засацгааж мордон явж тэр уулын зүүн бэлээр тойрч ар луу буухад Ерге нуур үзэгдэнэ.


Хорин найм

	Нэлээд явж нэг хавцлын бэлчирт хүрээлж цай хоолыг хийж идээд бүгдээр галыг тойрон сууж шөнө өнгөрөөж, дараа өглөө. Ерге нуурын зүг зам явтал, Хасбаатарын хамт хоцорсон Хөх гэдэг цэрэг яв цав учрахад, Абмад Хасбаатарын тухай лавлавал, тэр өгүүлрүүн: — Та нарыг мордсоны хойно бид мөн хүрээний хойд талд хэдэн арваад алхам газар нуугдаж үүр цайхын хэр гэнэт тус хүрээний өмнөөс олон цэрэг бархиралдан буудан хүрээг бүсэлж дарахад, Хасбаатар зүүж явсан маузераар хэд буудаад бид бүгдээр мордож завдмагц хэдэн морьтой цэргүүд биднийг нэхэж ирэхэд, бид шууд хойд уулыг чиглэж давхихад, хойноос тэдний цэрэг нэлээд яваад гэнэт морио зогсоож хойш буцав. Бид нар мөн давхисаар энэ өглөө сая энэ нуурын баруун хөвөөн дээр үзэгдэх айлуудад хүрч Далай ханы Молом да ламын хөдөө гэрт бууж та нарыг хүлээнэ. Намайг та нарын тухай мэдээ аваад зарсан гэхэд Абмад нар тэр Хөхийн хамт явж Хасбаатар дээр хүрч учраад, одоо хэрхэхийг зөвлөсөөр, авч яваа хүнд ачаа сум, бөмбөг цэргийн хувцсыг Молом да ламын хөдөө гэрийн хүнд тушаан өгч далд газар нуун хадгалж захисан нь энэ зүйлийг Хасбаатар миний нэгэн хүний нэр тэмдэглэсэн бичиг авчирсан хүнд тушааж өгөхөөс биш хэн хүнд өгч үл болно гээд даруй Молом да ламын агт адууг хурааж ирүүлэн, цэргүүд тус тус морьдоо сольж халаад Байкаловын байгаа газар хүрэхээр мордож явав. Мөн өдөр шөнө мөнөөхөн Бөх мөрөнд хүрч цаад талыг гэтлээд нэг шөнө өнгөрч өглөө Хатуугийн хавцалд хүрч завдтал замын хажууд ургасан бургасан шугуй дотроос нэг буу үүрсэн хүн угтан гарч ирэв. Харвал Байкалов нарын цааш нааш ба аливаа чухал тагнуул мэдээг хураалгахаар зарагддаг тэнүүлчин хэмээх Гомбо, лам хүн, хорин хэдэн настай Ховдын өөлд хошууны хүн, эрхэлсэн ажилгүй, айлд зарагдаж амьдарна. Хасбаатар нар түүний тагнуул мэдээ хураах зэрэгт зарсаар туршуулд хэрэглэж болох тул, ийнхүү хэрэглэсээр бүлэг. Гомбо Хасбаатар нартай учраад Байкаловыг энэ өдөр мөнөөхөн Улаан Байшинтаас Тошинтаар дайрч Ховдын Өлгий гэдэг онгоцыг авахаар мордоход завдаж бий хэмээн та нарт сонсгохоор намайг зарав гэхэд Хасбаатар маш уурлан өгүүлрүүн: — Энэ муу орос хэзээд энэхүү Улаан Байшинтын газар хоргодож, огт хэрэг явдлыг саатуулна. Цагаан цэрэг энд байхад тэрхүү Өлгийд очоод үхсэнээ хийнэ, гэх зэргээр хараахад Абмад хориглож өгүүлрүүн: — Байзна. Бид учраад хэрхэн учрыг мэдсүгэй, эрхгүй нэг хэрэг буй заа гээд бүгдээр Хатуугийн хавцлыг өгсөж нар үд болоход бууж цай ууцгаагаад дахин мордож явсаар орой Ямаатын уулын хормойд нутаглах айлд хүрч буухад айлын хүмүүсийн өгүүлэлдэх нь Хасбаатар нарын цэрэг хэдэн мянган хүн энэ өдөр зам үргэлжлэн өмнө зүг явж өнгөрөв хэмээн хэлэлцэхэд Хасбаатар нар тус айлд хоноод дараа өглөө Хасбаатар мөн айлд үлдэж, цэргүүд эрт мордож цэргүүдийн хойноос нэхсээр Ховд голын Улаан Хус хэмээх Ногоон олом дээр гүйцэж Абмад, Адана Байкалов нартай учирч учрыг асуувал Байкалов өгүүлрүүн: — Бид та нараас салаад Бөх мөрний Байшинтын хаданд нэг өдөр өнжиж дараа өдөр Цагаан нуурын зүг явж хүрэлцэн завдахад нутгийн монголчууд мэдээлэн ирсэн нь цагааны цэрэг бас Далай ханы хүрээг байлдаар мордов гэхээс гадна цагааны цэргийн ачаа хөсөг хийгээд цэрэг түшмэдийн эхнэр хүүхэд мөнхүү ачаа хөсгийн хамтаар Ховдоос гараад Толбо нуурын тус нутаглах Александр оросын байшинд байна гэсэн тул, бид та нарт Гомбыг зарж даруйхнаа тэндээс хөдөлж бидэнтэй хамтраад энэхүү цагааны ачаа хөсгийг булаан авбал цагаан цэрэг өөрсдөө бид нарыг дагаар ирэх бөгөөд, үндэс нь тасрах магад гэж ийнхүү цэрэг нэмж ав, тэрхүү ачааг байгаа газар хүргэхээр явна гэхэд Абмад асууруун: — Хэчнээн цэрэг хаанаас нэмж авсан бэ? гэсэнд Байкалов өгүүлрүүн: — Би Хөшөө модны цэргээс удаа дараа нэмж авсан нь хоёр зуун тавин цэрэг болов гэхэд Абмад Хөшөө модыг хэн сахиж хамгаална гэхэд Байкалов, сэмээр өгүүлрүүн: — Хөшөө модон эрхгүй нэг сард цагаан цэрэгт автана. Учир нь Алтайн Цагаан боомын цагаан цэргийн самуун маш дэгдэж Тэлэнгэд хүчин хавсралцаж буй мэт бөгөөд Кайгородовыг хүлээнэ. Кайгородов Хөшөө модноо ойртон ирмэгц тэдний хулгай хойд талаас тулж Хөшөө модыг эзлээд дараа нь биднийг сөнөөхөөр зөвлөлдсөн мэт боловч Барнаулаас улаан цэргийн ... дугаар полкийг энэхүү самууныг дараар тушааж гаргасан нь хэрхэвч нэг сараас нааш тохинуулан чадахгүй тул би Хөшөө модноо буй бүхий цэргийн зэвсэг хувцас, хүнсийг бүрнээ цэргийн хамтаар шилжүүлэн авсан, гэвч өдөр өдрийн байдлыг үзэж явбал зохино гэхэд Абмад түүний хэлсэн ёсоор хүлээж монгол цэргийн салаан дээр хүрвэл Далай ханы хошуунаас сүсгээр болсон цэргүүд ба элссэн цэрэг дөчөөд байна.


Хорин ес

	Түдэлгүй цэрэг хөдөлж явсаар үүр цайхын үе мөнөөхөн Улаан Хусыг хүрвээс хэдийнээ цаад хөвөөг цагаан цэргийн тагнуул хориод хүмүүс сахижээ. Үүнд Байкаловын цэргийн дотор хэдэн зүрх их хүмүүс гарч сэм усыг гараар сэлж гэтлэн гарахад тэдний тагнуулын цэрэг мэдээд буудахад эдгээр ус гэтэлж буй цэргийн хоёр нь цааш хөвөөнөө гарч завдан, авч гарсан шош пулемётоор эсэргүүцэн буудахад тэдгээр цэрэг өмнө буруулан зугтав. Дараа их цэрэг голыг гаталж гараад тус газар нутаглах Шаргалдагийн казакийг цуглуулан үзвэл цөмөөрөө цагаан цэрэгтэй эв санаа нэгдсэн улс тул Байкалов нар оросын харьяат хэмээн цэргийн морьдыг тоолон тушааж аваад, тэдний казакуудыг Хөшөө модны зүг явцгаагтун гээд тус газар цэрэг, хүрээ хуарагнан буудаллаж Хасбаатарын ирэхийг хүлээн нэг хоносны дараа үдэш Алтай урианхайн Нацагдорж гүнгийн хошууны захирагч Цэрэн нэг хүний хамт ирж Абмадтай учрахад Абмад асууруун: — Танай хошуу үүний урьд Ховдын сайдаас зарлан тушаасан цэрэг зүйлийг бүрнээ бэлтгэсэн үү? гэхэд, тэр өгүүлрүүн: — Бидний хошуунд хүрэлцэн ирэхэд нийлүүлэхээр бэлдэн хүлээсээр билээ. Одоо миний ирсэн учир бол манай хошууны залгаа болох Саруул гүнгийн хошууны дэвсгэр дээрх Толбо нуурын орчим цагааны цэрэг ирсэн чимээ бий тул тухайлан үүнийг сонсгохоор ирэв гэхэд Абмад Байкалов нарт сонсговол тэд маш сэжиглэн Абмадаас сэм асууруун: — Эд ийнхүү өөрсдөө мэдээлэн ирсэн нь эрхгүй учир буй заа, үүний урьд та нар Намирд автсан адил болуузай, тиймийн тул та эд нарт, бид маргааш үдэш танай Сагсайн хүрээнд хүрнэ. Одоо буцаж цэрэг зүйлийг бэлтгэж их цэрэгт нийлүүлэхийг хүлээ гээд даруйхнаа явуулбал сайн, бид нэг аргаар тэдний үнэн худлыг мэдье гэхэд Абмад тэр Цэрэн захирагчтай хэлэлцсээр Байкаловын зөвлөсөн ёсоор хэлээд байтал мөн хошууны нэг хүн ирж Цэрэн захирагчийг майхны гаднаас дуудаж хэдэн үг хэлсний дараа тэр захирагчийн царай шарлан бие нь чичрэн мэгдэн сандарч ирж өгүүлрүүн: — Цагааны цэрэг энэ өмнөх уулын цаана ирэв гэхэд Абмад Байкаловт сонсгоод дараа цэргийг жагсааж мордож мөн заасан уулыг цагааны цэргээс урьдаар завдан эзлэхээр довтлон явсаар сая тус уулыг хүрмэгц гэнэт цагаан цэрэг мөн уулын цаанаас ирвэлзэн гарч дээрээс үхэр буугаар буудахад Байкаловын цэргүүд бутран тархаж гэтэж урагш давшсаар бууны сум хүрэхүйц ойртоод эсэргүүцэн буудалцсаар нар шингэхийн үе гэнэт цагаан цэрэг хойш довтлон буун далд ороход Байкалов нар сэжиглэн дэмий хүлээж ядаад хэдэн хүнийг тагнуул гаргаж магадлаар явуулсанд тэд нар буцаж ирээд мэдүүлсэн нь: — Цагаан цэрэг хэдийнээ зугтаажээ. Чухам аль зүг явсныг нь тодорхойлж чадсангүй гэхэд Абмад, Байкалов нар нэхэхээр мордон завдтал Хасбаатар давхин гүйцэж ирээд, Абмад нарыг нохой гахай хэмээн учиргүй дайрч хараахад Абмад нар учрыг асуухад, тэр өгүүлрүүн: — Муу хар малууд цагаан цэрэгтэй ийнхүү яв цав учраад хоосноор зугтаалгасан нь мал биш үү, хэрэв би өөрөө байсан бол ганц монгол цэргүүдээ авч тэдэнтэй байлдвал хэдийнээ тэдний үндсийг тасална гэх зэргээр дэмий балай өгүүлэн бархирахад Абмад нар сайтар ажиглавал согтсон ажээ.

	Абмад нар түүний өвчин ирснийг мэдээд дув дуугүй байсаар өвчин нь намжсаны хойно түүнийг ятган зогсоож бүгдээр мордож цагаан цэргүүдийг нэхээр мордон явахад шөнө хав харанхуй, зам сайн мэдэхгүй тул зам төөрөн Сагсайн голыг өгсөж явахад зарим цэргүүд хоцорч гээгдсэн боловч цэргийн түрүүнд явсан улс мэдээгүй явсаар тэнгэр гэгээрэхэд газрын байдлыг үзэцгээвэл хоёр хажууд өндөр уултай нэг голын амаар явна. Цааш явтал гэнэт их цэргийн тэргүүнд явах тагнуулын цэрэг хоёр эмээлтэй хүнгүй морьтой тохиолдсонд эмээлийг ажиглавал чухам цагаан цэргийн морьд ажээ. Үүнд Байкаловын цэрэг шаламгайлан замаас гарч мөн голын өмнөх уулын нэг жалга гуунд орж ачаа зүйлийг мөн жалгын эхэнд байх толгойн ард дөнгөж нууж завдмагц мөн гууны зүүн өндөр уулаас цагаан цэрэг үхэр буугаар буудахад арайхийж жагсан тус тус шивээлж хариу буудав.


Гуч

	Цагаан цэргийн үхэр буу ба ерийн бууны сум тусах нь бороо орох мэт боловч их сум нь дэлбэрэхгүй, бага сум дэмий тэнд энд шороо бужигнуулна. Ийнхүү хоёр этгээд хоосон буудалцсаар үд өнгөрөхийн үе гэнэт голын хойд хөвөөн дээр хэдэн морьтон хөөлцөн давхилдахад Байкалов Абмад нар харвал хэдэн цагааны цэрэг хэдэн орос монгол цэргийг элдэж явна. Тэндээс хэдэн арваад алхам газар Сагсайн хүрээ үзэгдэнэ. Байкалов, Абмад нар дараа цэргийг бүртгэвэл арваад орос монгол цэрэг үгүй, үүний дотор Наран Баатар хэмээх тагна урианхайн хориод цэргийн тэргүүлэгч үгүй. Байкалов нар зовниж хүн явуулж тэдэнд тусалъя хэмээвэл шивээлсэн газар хөдлөх эрхгүй суманд автана. Тиймийн тул тэд нарыг харсаар тэд нар баруун зүг өнгөрөн үзэгдэхгүй болоход хэрхсэнийг мэдэж ядан цагаантай дэмий буудалцсаар үдэш харанхуй болмогц сая хоёр этгээд буудалцахыг зогсов. Харанхуй болмогц Байкалов хэдэн арваад сайн морьтой шаламгай цэргүүдийг гаргаж цагааны хойноос түйвээхээр явуулан чимээ хүлээн байтал шөнө дүлийн цаг мөн цэргүүдээс хоёр хүн ирж мэдээлсэн нь: — Цагаан цэрэг бас хэдийн зугтан явжээ гэхэд Байкалов нар элдвээр гаславч аргагүй болж мөн сэргийлэн хоноод дараа өглөө голын хөвөөн дээр бууж цай хоолыг чанахын завсар цаад хөвөөнөө хүн илгээж өнгөрсөн өдрийн хөөцөлдөн явсан улсын мөрийг үзэхээр, бас тус хүрээнээс хүн дуудахаар явуулсан нь мөн дараа хүрээнээс хэдэн лам нар ирэв. Байкалов тэд нараас асууруун: — Тус хүрээний орчим өнгөрсөн өдөр цагаан цэрэг ийнхүү ирж шивээлснийг юуны учир бидэнд эс мэдэгдэв гэхэд, тэдгээр лам нар өгүүлрүүн: — Бид нар бол хүрээ сахигч ядуу банди нар, тус хүрээний тушаалтан хийгээд бусад хуврагууд зуслан Шар тохой гэдэг газар гарсан тул бид нараас өөр хүн энд үгүй гэхэд Хасбаатар асууруун: — Танай захирагч ирэв ээ? гэхэд, банди өгүүлрүүн: — Үгүй, тэр Шар тохойн хүрээнээ бий гэж байтал орчин байцаахаар явсан цэргийн нэг нь ирж мэдүүлрүүн: — Мөнөөхөн Наран баатрын хүүр Сагсайн голд хэвтэнэ. Өөрөө хоолойгоо огтолж үхсэн бололтой гэхэд Байкалов, Абмад, Хасбаатар нар цөм очиж үзвэл, үнэхээр өөрөө хутгалж үхжээ. Зүүж явсан зэвсэг нь бүрэн, голын ёроолд байна. Цөмөөр гашуудаж барахгүй, үүнд энэхүү Наран баатрын төрсөн нутаг Халхын Амар баясгалант хийдийн хүн арван хэдэн жилийн өмнө бадар бариар Тагна урианхайд хүрч ирээд тус газар суурьшиж хэдэн жил болсон нь олны багш болж хүндлэгдэн шүтэгдэж Хамын бэлчрийн орчим шавь нарын хамт хүрээ байгуулж хэдэн жил суусаар өнгөрсөн хавар цагаан цэргийн нэг түшмэл хэдэн цэргийн хамт энэхүү хүрээг сүйтгэж эд барааг дээрэмдэн хүн амьтныг алж хохируулсны улмаас маш хоосорч даруй тус нутгийн анчин зориг бүхий эрсийн арван хэдийг хуралдуулж зэр зэвсгийг олж цагааны цэргийн монгол газар байгаа цаг үргэлжид аль хүчин хүрэлцэхээр байлдаж өшөө хорсголыг хариулан тайтгаруулахыг тангараглан мөн цагаас эхлэн ямагт цагааны цэрэг нэг хоёр ч болов барьж шууд алж хэсэг бүлэг ч, хүчин хүрэлцвэл байлдаж цагаан цэргийн зорчих замыг сахиж байсаар Хасбаатар нарыг ирснийг мэдээд харилцан хүн явуулж хэлэлцэн тохиролцож цэргээ нэгтгэж хэдэн сар хамтран явахад байгуулсан онц гавьяа багагүй тул Байкалов, Хасбаатар, Абмад нар түүнийг хайрлан түүний цэргийг онц үздэг билээ. Одоо ийнхүү хоосоор үхжээ.

	Хасбаатар нар түүний хойчийн буян үйлдэхийг зөвлөлдөн байтал түүний цэргүүд бөөнөөр давхилдан ирцгээж үхсэнийг үзээд, үнэхээр гашуудан зарим нь уйлна. Зарим нь шүдээ хавирч амандаа цагаан цэргийг занаж өгүүлрүүн: — Бид хэдийгээр арван хэдхэн эрс боловч амиа алдтал цагаан цэргүүдтэй байлдаж Наран баатрын өшөөг авна гэж тангараглав. Бүгдээр их цэрэгт эргэж ирвэл мөнөөхөн захирагч Цэрэн харьяат хүрээний да ламын хамт ирж хүлээж байв.


Гучин нэг

	Хасбаатар үзээд уурлан давшилж өгүүлрүүн: — Та нар эрхгүй цагаан цэргийн тагнуул буй заа. Та нар бид нарыг гэнэдүүлэн хуурч авчран цагааны гарт сөнөөх гэсэн нь төрийн сүлд нүдтэй тул, өршөөн харжээ. Тэд нарыг албал зохино гэж маузераа сугалахад Байкалов, Абмад нар хориглож зогсоов. Энэ завсар нөгөө хоёрын айсныг хэлж барахгүй гагцхүү багш лам, өршөө, бид огт мэдсэнгүй, үнэн үнэн хэмээн өгүүлэн, дэмий л мөргөнө. Хасбаатар зан түргэн тул удсангүй түүний хилэн гарч тэр хоёрын мөргөхийг зогсоон элдэв учрыг харилцан хэлэлцэхэд илэрсэн нь цагаан цэрэг уржигдар Байкаловын цэрэгтэй байлдаж байгаад гэнэт зугтаан цэргээ хоёр анги хуваан нэгэн ангийг нь Толбо нуурын зүг, нөгөөг тус давааны зүүн уулын зүг мордон явсан боловч шөнө харанхуй тул чухам хаашаа явсныг мэдсэнгүй билээ. Үүнд бид нар энэ учрыг мэдээлэн явуулсан хүн тэдэнд баригджээ. Энэ завсар танай цэрэг шууд Сагсайг өгсөж ирж цагаантай учирч байлдсаныг энэ өглөө сая эндээс хүн хэлж очсонд олж мэдээд ийнхүү бараалхахаар ирсэн хэмээн хэлэлцжээ.

	Хасбаатар шууд итгэж тэдний Шар тохой дахь хүрээнд очно хэмээн огт үл болох тул, Байкалов нар аргагүй түүний аясыг дагаж цэрэг хөдлөв. Мөн өдөр нар ташилснаас хойхно сая хүрээний бараа үзэгдлээ. Үүнд Байкалов нар мөн хүрээний тус өвс, ус, элбэг дэлбэг газаргүй тул мөн хүрээний өмнөх хөтлийг давж Мааньтын Гурван зуух хэмээх уулын аманд буудаллаж хоёр хоног цэрэг ба морьдыг амрааж бас нэгэнтээгүүр хүйтэн цагийн хувцсыг хэрхэн олох аргыг хичээсэн нь цэрэг түшмэд цөм тэрлэг дээл хувцастай тул намрын сэрүүн амьсгал орсон нь даарч хөрөх болжээ. Ийнхүү байтал мөн Алтайн долоон хошууны Бадрах гэдэг нэг засаг Алтай арван хоёр отог хэрээ хасгийн Дөрвөд хан хэмээх тэргүүлэгчийн хамт ирж Хасбаатар нартай учирсны хойно энэхүү дөрвөд хан Хасбаатар нарт өөрийн хасгийн байдлыг илтгэж гадаад монголд нийлж нэгэн улс болж тогтнохыг батлан бичиг үйлдэж отогт мөн Бадрах засгийн хамт буцав. Мөн газраас цагаан цэрэг хаана явсныг тагнахаар цэрэг гаргасан нь тэдгээр цэрэг нар буцаж ирээд цагаан цэргийг Толбо нуурын орчим байна гэхэд цэрэгт энэ шөнө сэм хөдөлж мордохыг зарлаад өглөө эрт мордож явсаар Толбо нуурын ойр үүрийн хэр хүрч завдахын наана Хасбаатар нутгийн нэгэн айлын гадуур өнгөрөхөд, туршиж, гаднаас Хасбаатар нарын цэрэг хаана байна хэчнээн хүн ямар зэвсэгтэй, цэргийн санаа ямар гэхэд гэрийн дотроос нэг хүн бархиран өгүүлрүүн: — Хасбаатар Мааньтын Гурван зуухын хавцалд хүйтнээс хоргодон толгойгоо хаданд шургаж буу зэвсгээ овоолон хурааж хэвтэнэ, тэд нарыг одоо дарахаар очвол цөмийг амьдаар барьж болно гэсэнд, Хасбаатар маш уурсаж мориноос харайн бууж шууд гэрт орж тэр хүнийг барьж гэрийн гадна авчирч сарны гэрэлд үзвэл тус хошууны хүнд Бэхээч гэгч ажээ. Үүнд Хасбаатар түүнийг цэрэгт тушааж цааш баахан явтал нэгэнт үүр цайсан тул Толбо нуураас арван хэдэн модны газар буудаллаж мөнөөхөн шөнө барьсан хүнийг авчруулахаар хүн зарсанд тэр эргэж ирээд өгүүлрүүн: — Шөнө оргожээ гэхэд Хасбаатар нар сахиж явсан цэргүүдийг авчран байцааж шүүлээ. Энэ нь тэдний цэрэг түшмэдийн хавраас одоо хүртэл анх эрүү шүүлт хэрэглэсэн нь бүлэг.

	Тэндээс мөн үдэш хөдөлж явсаар Толбо нуурын баруун талын уулыг давж буун завдтал яв цав цагааны бүрхсэн цэрэгтэй учирч харилцан буудалцахад өдөр хүйтэн, Хасбаатар нарын цэргийн хувцас их төлөв тэрлэг, цув болох тул цэргийн байлдах зориг сайнгүй ямагт хад чулууны нөмрийг харна. Энэхүү уул дээрээс Алтайн Саруул гүнгийн хошууны хүрээ үзэгдэнэ. Хасбаатар нар газар сайн мэдэх нэг цэргийг гаргаж тэр үзэгдэх хүрээнээ хүрч үүний урьд Ховдын сайдаас тус хошуунд зарласан цэрэг гучийг даруй явуулж цагааны хойд талаас байлдагтун хэмээн хэлж зарласан нь дараа өглөө болтол огт мэдээ чимээгүй байв. Энэ завсар хоёр цэрэг харилцан буудалцсаар үдэш болмогц цагаан цэрэг мөн урьдын адил сэм зугтав.


Гучин хоёр

	Хасбаатар нар арга буюу цэрэг, морь ядарсан, бас түүний дээр хүйтэн тэсэхэд бэрх тул дэмий Саруул гүний хошуунаас хүн хүлээсээр хээр ууланд нэг хоносны дараа орой Саруул гүний зайсан захирагч хамтаар хүрэлцэн ирэхэд тэдний ийнхүү санаа учир юу болохыг асуухад төдий л Хасбаатар нарыг ойшоохгүй цагаан цэргийн тал татах мэт тул Абмад нар уурсаж нягтлан байцааж чухам цагаан цэрэг хаашаа одсоныг шүүн асуувал тэр хоёр сая цагаан цэрэг хоёр анги болж нэг нь Ховд орох их замаар Ховд зүг, нөгөө анги нь нь Алтайн Торон Хүстэй хэмээх Ховд хүрэх бага нарийн замаар явав хэмээн ягштал мэдүүлсэнд бүгдээр мордож хүрээнд хүрмэгц Саруул гүн биеэр угтан ирэв. Үзвэл бие тарган, нас 60 шахсан, толгойн үс цайсан хүн ажээ. Хасбаатартай учирч харилцан мэндээ мэдэлцээд тусгай бэлтгэсэн гэрт бууж бүгдээрээ хуралдан элдвийг хэлэлцэхэд тэр засаг элдэвт мэдэхгүй, сонссонгүй, үзсэнгүй гээд огтхон ч үг хэлэхгүй, зайлсхийн байхад Хасбаатар нар сэжиглэн байтал нэг орос цэрэг орж ирэв. Нэр нь Дорж, монгол хэлний орчуулагч, би сая энэхүү хүрээг дайрч дэмий яван үзвэл, цагаан цэргийн үхэр, хонь, юм байгаа мэт хэлэлцэнэ гэсэнд энэ учрыг засаг гүнээс асуувал тэр, тангараглан огт тийм зүйл үгүй гэхэд Хасбаатар дув дуугүй сууж байгаад дараа гэрээс гарч тус хүрээг эргэж мөргөнө гэж хэлээд эргэж явахад айл бүрийн пин байшинг сэм хулуулж үзвэл нэг айлын байшин дүүрэн орос төмөртэй сундук авдар үзэгдсэнд даруй айлын эзэн ламыг дуудаж хаалгыг тайлуулан байцаавал, оросын гэрийн хэрэглэл хувцас хунар зэргийн юм хэд хэдэн авдар байна. Үүнд Хасбаатар бусад нөхдөө ирүүлэн энэ зүйлийг хураан авч бас бусад байшингуудыг нэгжүүлбэл заримаас цай, бараа гарна, заримаас буу, сум гарна, заримаас авдар савтай юм гарах тул бүгдийг хурааж тус хүрээний эрх баригчид ба түшмэл бүгдийг хуралдуулан учрыг байцаахад өчиг мэдүүлэг харилцан тохиролцохгүй боловч Хасбаатар нар дэмий л нягтлахыг түдгэлзэн зөвхөн хураасан зүйлийг бүрнээ бүх цэргүүдэд хуваан тус тус цамц өмд үйлдүүлэн өмсүүлэхээр тараасанд харьяат цэргүүдийн дотроос юм оёж чадах цэргүүдийг тусгай анги байгуулан гэр барьж оёулан дуустал, тус хүрээнээ суурьшихаар тогтож хоёр хоносны хойно мөнөөхөн Алтайн Нацагдорж гүний хошуунаас цагаан намын Бакич хэдэн мянган цэрэг ардыг дагалдуулан Алтайг давж нааш байлдахаар ирж явна хэмээмэгц бас хэдэн хасаг давхилдан ирцгээж мөн мэдүүлэх нь Бакич бидний хасгийг дээрэмдэж туйлд хүргэв. Өнчин бидний хасаг нарыг хамгаалж тэтгэнэ үү, бид ч бүх хүчийг хавсарч түүнийг даръя гэсэнд Хасбаатар нар бүх цэргүүдээ хуралдуулан энэ учрыг сонсгож яахыг лавлавал бүх цэргүүдийн санаа бол тэр Бакичийг дарвал зохино гэх тул даруй тус хүрээг тойрон газар малтаж туйпуу тоосгоор шивээ бариад байтал мөнөөхөн Саруул гүний хошуунд ноогдсон гучин цэрэг хүрэлцэн ирцгээв.


Гучин гурав

	Абмад нар ажигласан нь, тус хүрээний лам нар ба мөн хошууны шинэ ирсэн цэргүүд тус эмээлтэй морьдоо бэлтгэсээр байсан боловч төдий л анхаарсангүй байсаар үдэш болоход Байкалов, Хасбаатар нар нууц хуралдан зөвлөлдсөн нь, энэ шөнө үүрийн үеэр бид нар хий буу тавьж цэргийг туршиж үзье. Эдний цэргүүд өдрийн бэлтгэсэн шивээний дор бүхий эзлэхийг магадалсугай гэж мөн ёсоор тогтож, үүрээр буу тавьж туршвал цэргүүд өөр өөрийн шивээг эзэлжээ. Гагцхүү Саруул гүний хошууны шинэ элссэн цэрэг цөм үгүй учир Абмад нар сэжиглэн даруй харьяат засаг ба хүрээний эрх баригчид нарыг дуудахаар хүн зараад байтал гэнэт хажуугийн хоёр уулнаас буу буудаж цагаан цэрэг бүслэв. Хасбаатар нар өөрийн биес хүрээг нэгжиж байцаавал засаг тэргүүлэн бүгдээрээ оргожээ. Сая аргад орсныг мэдэж цагаан цэргийн эсрэг буудалцсаар тавдугаар өдрийн үдэш цагаан цэргийн чимээг ажиглавал өдий төдий хүн нэмж ирсэн мэт сонсогдох бөгөөд их баярын байдал үзэгдэхэд Хасбаатар нар цөм хэний цэрэг нэмж ирснийг үл олж ядан байтал тэдний хүрээнээс бархирах нь: өөрийн захирал дарга ба тэргүүлэгч нарыг барьж ирвэл бид та нарын амийг гаргасугай, бид бол хэдэн мянган хүн, та нар хэдэн зуун хүн яаж бидэнтэй байлдаж чадна, хоосон амь сүйдүүзэй гэж хэлэхэд Хасбаатарын цэргүүд хариу бархирах нь та нар ч цэрэг, бид ч цэрэг, тиймийн тул зэвсгийн хурц, эрийн сайныг ялгатугай, дэмий бүү бархир гэхэд цагаан цэрэг элдвээр дайрч харааснаар баримтлан тааварласан нь Кайгародов Бакич нар нэгдсэн мэт, үүнд Байкалов нар энэ шөнө эрхгүй цагаан цэрэг бид нарыг халдаар ирнэ. Цэргийн олон та нар энэ шөнө хичээвэл зохино гээд хоол, будааг идээд, цэрэг ба захирал нар цөмөөр өөр өөрийн шивээнд явж Абмад Байкалов Церенов нар штабын газар хуралдаж хэрхэн ямар аргаар цагаан цэргийг эвдэхийг зөвлөлдөн суусаар шөнө дүлийн цаг өнгөрмөгц алсаас маш олон хүний бархиралдах дуу сонстохын хамт үхэр бууны сум Байкалов нарын хүрээн дотор дараа дараагаар тусаж дэлбэрэхэд Байкалов нарын цэрэг шөнө харанхуй тул чухам хаанаас хэчнээн цэрэг хэрхэн орж довтлон буйг мэдэж ядан дэмий зүг бүр хэд хэдэн зэргээр буудан, хариулж хүлээхэд гэнэт бас бархиралдав. Байкаловын цэрэг бас хариу буудав. Ийм хэдэн удаа болсны дараа гэнэт Байкалов нарын шивээлсэн хүрээний баруун хойд зүгээс нэг их бөөн цэрэг өчнөөн төчнөөн зэрэг бархиралдан жад, сэлэм, гарын буу, урт бууг хэрэглэж шууд дайрч ороход, шивээлсэн Байкаловын цэргүүд, түүний хүчийг хүлээж үл чадав. Зарим нь шивээгээ орхиж өөр зүг зайлав. Ялангуяа монгол цэргүүдийн зарим нь шивээний дотор хөдлөхгүй хэвтсээр жаданд нэвт жадлагдан үхэв. Байкаловын цэрэг баруун хойд шивээг бүрмөсөн цагаан цэрэгт алдаад өмнө шивээнээ цугларч зарим нь гараа өргөж, буугаа хаяж дагаар завдтал, гэнэт зүүн хойд шивээнээс хорин хэдэн цэрэг сэм гарч цагаан цэргийн хойноос гэтэж ойртоод гэнэт зэргээр хэдэн галт бөмбөг хаяхад мөнөөхөн самгардаж дагаар завдсан цэргүүд урагш ухасхийж байлдав.


Гучин дөрөв

	Энэ завсар цагаан цэргүүд хүрээний их төлөвийг эзэлснээр заримууд нь гэр байшинд эд, идшинд шунаж тарсан тул, дотор самууран хэн хэнээр үл таньж, зэвсэгтэй зэвсэггүй нүцгэн нударгаар хольцолдон алалдав. Цагаан цэргүүд гэнэт баруун зүг зайлан зугтав. Байкаловын цэрэг цочсон самгардсан бачимдсан нь тайлагдаж цагаан цэргийг хүчлэн нэхэж байлдан орохын хамт бас пулемёт буу хавсрав. Нэгэнт үүр цайв. Байкаловын цэрэг шархтныг цөм эмнэлгийн газар хүргэж дуусаад, өөр өөрийн шивээнд орлоо. Байкалов, Абмад, Церенов нар хуралдаж өнгөрсөн шөнийн байлдааныг шүүмжлэн алагдсан сүйдсэнийг хэлэлцэн байтал гаднаас нэг цэрэг орж ирэв. Тэр цэрэг өгүүлрүүн: — Энэ зүүн талын шивээний цэргүүд өглөөний нар мандахад тус шивээнээс холгүй жагсан хэвтсэн хүмүүс байхыг үзээд хоёр хүн явуулсан нь тэр хоёр захирал цэргийн хамт хорин хэдэн хүнийг барин авчээ хэрхэхийг лавласугай. Байкаловоос штабын газар авчирсугай гэхэд тэр цэрэг гараад удсангүй хэдэн захирал ба оросын хар лам нэгийн хамт оруулан ирэв. Байкалов нар тэд нарыг дэс дараалан байцаахад захирал нь өгүүлрүүн: — Бид Бакичийн цэргүүд билээ. Өчигдөр үдийн хэр бид энд ирэв, ирсэн тухайд Кайгородов улааны цэрэг хоёр зуун хүн бөгөөд бүслэгдэж бачимдан цочсон, бас элдвээр гачигдаж зовсон нь туйл тул бид бүх цэргээр энэ шөнө шууд довтолбол нэг цагийн дотор дуусгана гэж зөвлөлдөөд Бакичтай ирсэн морьтой явган цэрэг бүгд хоёр мянга илүү, Кайгородов Казанцев нарын нийлсэн цэрэг дөрвөн зуу илүү цэрэг хамтарч анги хуваахад их төлөв жад сэлэм барьсан нэг мянга таван зуун хасаг цэрэг танай хүрээ шивээний баруун хойд зүгээс шууд жагсаалаар довтлон дайруулан дуусгах, үлдсэн цэргүүд бусад зүгийг гурван давхар бүсэлж зугтах замыг тасалж угтсан боловч, хэрэв довтлох жагсаалын хүч үл хүрвэл туслах гэсэн бөгөөд танай цэргийн зэвсэг сайн сум олныг мэдэх тул цэрэг орохын урьд алсаас үе үе бархиралдан газрыг эзэлж нэгэнт сумыг дуусгах гэсэн бүлэг. Бид нар зүүн зүгийг угтаж таслах цэргийн дотоод анги билээ. Шөнө байлдааны чимээг сонсож байтал нэг үе чимээ тасраад, гэнэт хэдэн бөмбөг дэлбэрч зүйл бүрийн буун дуу гарч бархиралдан уйлалдан, бас жад сэлэм хангинаж, хэн нь хэнийгээ дийлж, дийлдэж буйг тодорхойлох аргагүй хүлээн байсаар тэнгэр гэгээрч зайлан завдсангүй ийнхүү баригдан ирлээ гэсэнд, Байкалов нар өөр юм асуусангүй бусад шөнө баригдсан хүмүүсийн хамт харгалзан хадгалуулахаар цэргийн хамт явсан хамгаалахын салбарт тушаахад гагцхүү хар ламыг цэрэг нар хэрхэвч агуулахгүй хэмээн ганцаарыг тэр даруй цаазлав. Байкалов нар өөрийн цэргийн тоог бүртгэвэл автагдсан цэрэг 63, шархтсан хүн 21, цагаанд баригдсан хүн 9, үлдсэн монгол, орос цэрэг нэг зуун жаран хэдхэн болжээ. Үдэш болоход автагдсан өөрийн цэргүүдийн хүүрийг нэгэн газар оршуулан тавив.


Гучин тав

	Цагаан цэргүүдийн хүүрийг бүртгэвэл хүрээний доор нэг зуу шахам бөгөөд хүрээ шивээний гадна ойр дөчөөд байна. Бүгдийг цагаанаас олзлон барьсан цэргүүдээр шивээнээс гадагш нэлээд хол хаяулав. Байкалов нар юуны учир дөрвөн зүг зоосон пулемёт үл буудсаныг мөрдөж асуухад, нэг колд пулемётыг сайтар цэвэрлээд замгийг буруу тавьжээ. Нэг максим пулемётын цэрэг нь шархтаад цагаан цэрэгт пулемётыг автагдахаас болгоомжлон замаг цоожийг өөрөө авчээ. Нэг максимын дотор сумны бортого задраад гол төмөрт шахжээ. Бусад өдөр хэдхэн сум буудаад хахаж шахагдах бөгөөд олны инээдэм, хоосон нэр сүр болсон максим пулемётыг маш сайнаар бууджээ. Үүнд бүгдээр энэ максимыг манай аврагч тэр энэ хэмээн инээдэм болж байгаад дахин буун туршсугай гээд буудахад мөн урьдын адил хэдхэн буудаад хахав. Мөн шөнө цагаан цэргийг дахин довтлон ирэх магад хэмээн болгоомжлон цэрэгт урьд лугаа адил тэдний цагаан цэргийн аргаар бархирсанд зоргоор хоосон буудаж үл болно. Ойртож ирэхэд буудах учрыг зарлаад хүрээ шивээг сэргийлэн хонов.

	Байкалов нарын өдөр унтаж шөнө сэргийлэн байсаар мөнөөхөн довтлон ирснээс хойш дөрөвдүгээр шөнө дүлийн цаг гэнэт хэд хэдэн үхэр буу буудаж олон цэрэг бархиралдав. Байкалов нарын цэрэг огт чимээгүй хүлээн байв. Цагаан цэрэг хэдэн үе үе завсарлан бархиралдсаар гэнэт Байкалов нарын шивээний өмнө ойртохын хамт зэргээр хэд хэд буудсанд цагаан цэрэг урагш довтолсонгүйгээр шууд буцаж зугтсанд Байкаловын цэрэг нэлээд нэхэж буудав. Нэлээд удсан дараа тэнгэр гэгээрэв. Цэргийг бүртгэхэд нэг ч хүн хохирсонгүй, өглөө штабын газар Байкалов, Церенов, Абмад нар одоо цэргийн тоо ийм цөөхөн, бас хэдийгээр цэргийн гадаад байдал зориг чанга санаа шийдсэн мэт боловч удтал хэвээр байна гэж үл болох бөгөөд шархтсан цэргүүд эмийн зүйл элбэггүй тул их төлөв эцэс болсоор байна. Тэр дээр мөнөөхөн анх бүслэгдэхэд хуваасан нэг хонийг идэж олонх нь дууссан тул тус хүрээний гэр байшинг нэгжвэл гурил будаа, шар тос, мах, ааруул ээзгий зэргийг бага сага олсон боловч яаж хэмнэж хэрэглэвч арван хэдэн өдрөөс үл хэтрэх бөгөөд ялангуяа цаг хүйтэн нэгэнт цас орсон, цэргийн хувцас муу, уранхай цоорхой, хөл нүцгэн, хүн бүр бөөс хуурсанд баригдаж бие тутам яр шарх болжээ. Гаднаас лавтай туслах аврахыг итгэх газаргүй, цагаан цэрэг хоёр удаа довтолсноос хойш дахин халдахыг орхиж өлсгөлөнгөөр авахаар сахисан мэт, бас түүний дээр цагаан цэргийг анх довтлох шөнө Хасбаатар хэдэн монгол цэргийн хамт гэнэт үгүй болсон учир орос монгол цэргүүд харилцан сэжиг таавар төрж хардах тагнах нь үзэгдэнэ. Байкалов нар аргагүй цэргийн зориг санааг эрхэмнэн ямагт туслах аврах этгээдүүдийг түр хүлээсүгэй. Хэрэв арваад хоногийн дотор гаднаас ер туслах тэтгэх чимээгүй бол жич болсугай гэсээр өдөр унтаж шөнө сэргийлж суусаар хорин өдөр болов. Гаднаас тусалж өмгөөлөн ирсэн цэрэг огтхон ч үгүй тул цэргийн дотроос орос монгол гурван хүнийг сонгож шөнө дүлийн цаг харанхуйд итгэж цагаанаас хулуун аз заяанд итгэж явуулж, хүрээ шивээнээс олсон идэш шар тос ба бага сага ааруул ээзгийнээс бусад зүйлийг бүрмөсөн дууссан учир арга буюу байлдаанд алагдсан хөсөг уналгын морь тэмээний ялзраагүй махнаас шалган шилж идсээр долоо найман өдрийн дотор дуусав.


Гучин зургаа

	Цэргүүдийн зарим нь хүрээ шивээнээ байсан нэг хоёр хав нохой ба муур зэргийг хэдийн иджээ. Зарим нь эмээлийн гөлмийг дэвтээж ус тосонд чанаж зажлан биеэ хуурна. Зарим нь биеийн хүчин тамир алдаж цухалдан өвчин олоход шахжээ. Монгол цэрэг бол шар тостой цай чанаж үргэлж уусаар сууна. Байкалов нар мөн цэргүүдийн нэгэн адил идэж уусаар бөгөөд бас түүний дээр цэргийн зориг санааг харгалзан зарим шөнө, өдөр үлгэр зэргийг хэлж цэргийн уйтгар гашууныг тайлсан болж бачимдан байна. Шархтныг агуулсан эмнэлгийн газар эм хэрэглэгдэхүүн дууссан ба дуусахад хүрсэн бөгөөд тэжээх хоол хомсодсон муудсан тул хүнд шархтны биеийн шарх өмхий үнэр дүүрч бие мах ялзарч яс чөмгөнд хүрч зовлонгийн туйл болж хурдан үхэх буюу үхүүлэхийг хүснэ. Зарим шархтан нь цухалдаж амиа хорлохыг хичээнэ. Уйлах гаслах ёолох дуу, эм ба ялзарсан шарх махны үнэр танар хавьтах ойртох аргагүй болсон нь үнэхээр аймшигтай бөгөөд хөөрхий болжээ. Эмч доктор хүний нэр болсон хувхай цагаан царай зүстэй бөгөөд ядарсан зовсны улмаас уйлах, уурлах уцаарлахын сав болжээ. Эмнэлгийн газраас өдөр бүр хоёр гурван хүний хүүр гаргах атал оронд нь ядарч өлссөн, бөөс хуурсны яр шарханд баригдаж өвчин олсон цэргүүд нэмэн нэмэгдэж өдөр бүр ирнэ.

	Нэг үдэш Байкалов Абмад Церенов штабын газар хуралдаад Байкалов өгүүлрүүн: — Нөхдөө бүслэгдсэн өдрөөс хойш энэ өдөр 42 хонов. Гаднаас өмгөөлөн ирэхийг хүлээх аргагүй, цэрэг их төлөв хүчин тамир дуусаж хүний нэрийн төдий болов. Хоёр гурван шуудай ааруул ээзгий ба хэдэн гүзээ шар тосыг туйлын цагт хэрэглэхээр хадгалснаас өөр идэх уух юу ч үгүй үхэх мөхөх өглөө үдэш болжээ. Дайсны гарт баригдаж зовж үхсэнээс хүч чадлыг дуустал халдаж замыг дуустал тэмцэлдэж үхэхэд хүрэхгүй би бодвол урьд удаа дараа цагаанаас олзлон авсан буу зэвсэг бидний өөрсдийн зэр зэвсгийн үлдэгдэл, эмээл хазаар тоног хэрэглэлийг шатаан сүйтгэж, цагаан цэрэгт алдахыг тасалъя. Хэрэв зөвшөөрвөл бүгдээрээ маргааш хүн бүр үлдсэн ааруул ээзгийнээс тус тус хувааж, сум зэвсгээс элбэг дэлбэгээр аваад завдвал шөнө нь шатааж, түлсүгэй. Эс завдвал нөгөөдөр эрхгүй бараад мөн шөнө дүлийн цаг цагаан цэргийг халдаж зам нээсүгэй, бүгдээрээ нэгэн газар үхэх амьдрахыг эрсүгэй гэсэнд Церенов Абмад нар нэлээд удаан бодож суугаад юу ч өгүүлсэнгүй зөвхөн толгойгоо дохиж зөвшөөрсөнд Байкалов цэргийн захирал нарыг хуралдуулж энэ учрыг зөвлөхөд чухам дуртай хүлээгээд бэлтгэхээр тарцгаав. Церенов Абмад хоёр суух гэрт ирээд үлдсэн монгол цэргүүдтэй элдвийг бэлтгэсээр шөнө дүлийн цаг унтлаа. Дараа өглөө нар мандсанаас хойно гэнэт цагаан цэрэг шивээлэн сахисан уулын толгойн цаана өчнөөн төчнөөн буун дуу гарч, цагаан цэрэг нааш цааш гүйлдэн самуурахад Байкаловын цэрэг гайхан цочиж өмгөөлөн ирсэн цэрэг болов уу гэж горьдож баярлаж унтаж бий нөхдөө дуудаж сэрээн нэгэнт Байкалов ба Церенов Абмад нарын суух гэрт очиж үзвэл Байкалов хэдийн босоод итгэх үл итгэх болон алмайрч байна. Церенов Абмад хоёр унтсаар тул тэр хоёрыг сэрээж энэ учрыг хэлэхэд тэр хоёр босон харайж гадна гүйн зүг бүр харна. Чагнавал орчин тойрон чимээ аниргүй, цагаан цэрэг мөн үзэгдэхгүй, цагаан цэргийн арга буюу, үнэхээр өмгөөлөн ирсэн цэрэг буюу хэмээн гайхан байтал гэнэт хүрээний баруун хойд уулнаас нэг орос гэхэд орос биш, монгол гэхэд монгол биш жигтэй байдалтай хүн гартаа нэг цагаан юм барьж даллан довтолсоор ирнэ. Байкалов, цэрэг бүгдээр тэр хүний зүг бүлэглэн угтаж хүлээн үзвэл нэг хасаг хүн дугтуйтай бичиг хүргэн иржээ. Үзвэл Хөшөө модоос Оросын хороо цэрэг өмгөөлөн иржээ. Үүнд Байкалов тэргүүлэн бүгдээр талархаж агшин зуур үг дуугүй гайхах баярлах, сочих цухалдах зэргээр царай нь хувирна. Дараагаар цэргүүд заримууд нь тэврэлдэн дэвхэцнэ, заримууд нь учиргүй инээн зүг бүр харайн гүйнэ, заримын нүд дүүрэн нулимс үзэгдэнэ, заримууд нь уртаар шүүрс алдаж алмайран сууна.


Гучин долоо

	Тэндээс Байкалов нар тэргүүлэн цэрэг цөмөөр юуны урьд мөнөөхөн өмгөөлөөр ирсэн цэргүүдийн тууж авчирсан хонь үхрүүдээс хэдийг ажиллаж хоол бэлтгээд идэхэд бараг нь махны үнэрт согтсон мэт болж зарим нь махнаас хэд үмхээд даруй бөөлжинө, зарим нь өчүүхэн төдий идээд цадсан болов.

	Байкалов нар мөнөөхөн өмгөөлөөр ирсэн цэргүүдийн захирал даргатай уулзаж элдвийг ярилцан хэлэлцэхэд, Байкалов асууруун: — Нөхөд та нар бидний цэрэг энд ийнхүү бүслэгдсэнийг хэнээс яаж мэдэв, бидний явуулсан хүмүүс хүрсэн эссэн гэхэд, хамгаалаар ирсэн цэргийн захирал даргын дотроос нэг нь өгүүлрүүн: — Бид нар Алтайн тэлэнгэд нарын Цагаан боом хэмээх газар самуурч Кайгородовоор нийлэхээр хөдөлсөн учир зориуд Хөшөө мод ба тус хязгаараар Хөшөө модонд ирээд хоёр гурав хонотол гэнэт нэг өдөр хэдий хэр хасгууд удаа дараа давхилдан ирж хэлэх нь, ямагт улаан цэрэг Алтайд цагаан цэрэгт бүслэгдсэн нь сөнөх мөхөх өглөө үдэш болжээ. Та нар их цэрэг хөдөлгөж хамгаалахаар даруйхнаа очвол зохино хэмээн хүн ирж байн байн шаардахад, хэдийгээр хасаг нарыг үл таних боловч үүний урьд та нарыг монгол хязгаарт гүнээ орж, аливаа чимээ мэдээ огт тасарсанд үргэлж хил хязгаарын монголчуудаас сурвалжилбал төлөв Алтайд цагаан цэрэгт хаагдав, бүслэгдэв хэмээнэ. Тиймийн тул харьяат нэгэн хороо цэргийг шууд хөдөлгөж өдөр шөнөгүй шаардан явсаар хоёр өдөр хоёр шөнө яваар энэ өглөө хүрэлцэн ирэв. Танай явуулсан хүнээс нэг ч хүн очоогүй. Байкалов нар асууруун: — Чухам хэн гэгч ямар хасаг очив? гэтэл, гэрийн хаалганы баруун талд сууж байсан хасгийн дөрвөд ханы харьяат Давадбай босож ёслон өгүүлрүүн: — Бид нар очиж хэл хүргэв гэхэд Байкалов нарын санаанд анх бүслэгдэхэд хамт хоригдсон хэдэн хасаг нэг шөнө үгүй болсон нь оров. Байкалов түүнээс асууруун: — Та нар хэрхэн тэр шөнө цагаан цэргийг нэвтрэн гарав гэхэд Давадбай өгүүлрүүн: — Бид уг унаж явсан морьдоо чиг өмнө довтлон давхихад замд огт саад тохиолдсонгүй, ийнхүү нэлээд хол явсаар байтал тэнгэр гэгээрэв, газрын байдлыг үзвэл бараг нэг өртөө шахам явжээ. Бид нар тэр даруй өөрийн нутагт буцаад хэдэн шаламгай сайн хүнийг сонгож Ховдын монгол сайдад энэ байдлыг хэлүүлэхээр явуулсан нь сайдын газар хамгаалахаар очих цэрэггүй, харин энэ учрыг Улиастайн сайдын яаманд мэдүүлсүгэй гэхэд манай хэдэн хасаг нар түүгээр шууд Хөшөө модны газар хүрэлцэн очиж мөн учрыг тэндэх газрын орос цэргийн захирал нарт мэдээлэхэд, мөн монгол сайдаас нэг адил одоо даруй тийнхүү мордуулан гаргах бэлэн цэрэггүй, хэд хоногоос манай их цэрэг ирэх тухайд жич болсугай хэмээн ягших тул арга буюу нутагт буцаж ирээд ямагт энэ байлдааны газрын орчим сэм тагнаж сурвалжилбал та нарын байдал өдөр ирэх тутам муудсаар байгаа нь илэрхий үзэгдэнэ.

	Бидний хасаг нар байн байн Хөшөө мод ба монгол сайдын газар үргэлж хүн томилон шаардсаар сая ийнхүү хүрэлцэн ирэв гэхэд Байкалов нар тэдэнд маш их талархав.


Гучин найм

	Дараагаар Байкалов нар одоо цагаан цэрэг хаа явсан хийгээд хэрхэн тэдний цэргийг арилгах аргыг зөвлөхөд шинэ ирсэн цэргийн тэргүүн дарга өгүүлрүүн: Кайгородов өөрийн гурван зуу шахам цэрэгтэй Алтайн Цагаан боомд байлдахаар яваад бараг хорь шахам хоножээ. Кайгородовын штабын дарга Сокольников бага сага ачаа хөсөг ба хэдэн арваад цэрэгтэй Алтайн Булган хэмээх газраар Хятадын Шинэ хязгаар орохоор зайлжээ. Бакичийн жинхэнэ цэрэг эр ба эхнэр хүүхдийн хамт хоёр мянга илүү хүмүүс дөрвөдийн Улаангомыг дайрч Тагна урианхайн нутагт өвөлжихөөр явжээ. Тийм боловч Алтай давсан Кайгородовыг дараар Барнаул их цэрэг хөдөлгөсөн тул лавтай Кайгородовыг дарна. Сокольников нэгэнт Хятадын хязгаарт одсон тул нэхэвч тусгүй гагцхүү Бакичийг нэхвэл зохих боловч би бодвол Тагна урианхайд байгаа олон партизан нар түүнийг тийм хялбараар үл оруулна. Бакич нар бидний хойноос нэхвэл эрхгүй хоёр этгээд хавчиж дарвал болно. Гагцхүү манай цэрэг одоо нэг мянга илүү бөгөөд их төлөв явган, түүн дээр дулаан хувцас огтгүй, зэвсэг зүйл дутагдаж байх тул ийм хол байлдахаар явахад завсарт нутгийн олныг гасалгах хэрэг үлэмж, тиймийн тулд бид нар Хөшөө модонд буцвал зохино. Танай этгээд монгол цэргийг тарааж дангаар Эрхүүгээс дагалдуулан ирсэн хуучин цэргүүдээ авч Улиастайд хүрэлцэж түүгээр монгол цэргийг гаргаж Бакичийн хойноос дарвал аль алинд дөхөм болно. Ялангуяа манай нэг хороо цэрэг бол Хөшөө модыг зоргоор орхиж ирсэн бөгөөд хэрэв энэ завсар хэрэг явдал гарвал хүлээх ял багагүйг цөмөөр мэднэ гэхэд Байкалов нар арга буюу өөрийн цэрэг гэвэл нэг зуу илүү хүмүүс бөгөөд их төлөв ядарсан цуцсан нь туйл, хувцас хунар маш муу, зэвсэг бараггүй, ялангуяа монгол цэргүүд нутагтаа буцахыг хүсэхээс бус дахин байлдахаар явах гэгчид үгүй. Тиймийн тул тэр захирлын хэлснийг зөвшөөрч тарав. Мөн дараагаар байлдаанд амь хохирсон өөрийн цэргийн хүүр ясыг хамтруулан оршуулж тэд нарын гавьяаг олон цэрэгт Цереновоос дурдан ухуулахад үнэхээр хөөрхий. Түм түмэн ардын төлөөнөө амь хохирч алс харийн нутагт яс хүүр юугаа орхисон нь даанч элбэрэлтэй боловч энэ мэт зовлонт түмний төлөө энэ мэт хохирсон олон нөхдийн ач гавьяагаар зовлонг эдэлсэн бүх хүн төрөлхтөн тэгш жаргах баясгалант гэгээн байдлын үүд өргөнөөр нээгдэв.


Гучин ес

	Дараа өдөр их цэрэг мөн газраас хөдөлж нэг өдөр шөнө явсаар Ховд голын Цагаан арал хэмээх газар хүрэлцэн ирж Хөшөө модноос ирсэн цэрэг буцахад Байкалов, Церенов Абмад нар дагалдуулан ирсэн цэргүүдээ анги хувааж үнэхээр эх үр ангижрахтай адил болж харилцан тэврэлдэж уйлалдан салалцав. Церенов Абмад хоёр арван хэдэн орос цэрэг хоёр гурван монгол цэргийг авч Ховд голыг уруудан Шар цэхэд Дамбийжанцаны байгуулсан хийдийн зүг довтлов. Хөшөө модны цэргийн хамт Байкалов үлдсэн хуучин орос цэрэг хорин хэдийг дагалдуулан Ховд голыг өгсөж Хөшөө модны зүг мордов. Церенов нар тэр өдөр нар шингэхийн өмнө хүрээний арын хөтлийг хүрмэгц мөн хүрээний эрх барих лам хар гурван хүн угтан тосоод тус хүрээний нэг жасын газар буулгав. Церенов Абмад нар даруйгаар харьяат хүрээний эрх баригчдыг зарлан ирүүлж урьд Намирын хүрээнээ цагаан цэрэгтэй байлдахад хадгалуулсан хоёр дүү цагаан мөнгө, хорин хэдэн зузаан цайг нэхэмжлэхэд, тэдгээр эрх баригчид хүрээнээ энэ хэр байхгүй, нэг ламын нэрийг зааж түлхэлцсээр шөнө болж тармагц Церенов Абмад нар зөвлөн хэлэлцэхэд Церенов өгүүлрүүн: — Эд нарын байдлыг үзвэл тэр хадгалуулсан зүйлийг бид лав олж авахгүй дэмий завхарсан ажил болжээ. Тиймийн тул дахин шаардахыг байя. Өглөө эрт хөдөлж Ховдын сайдын өөрийн гэрт хүрч Нийслэл хүрээ, Улиастай зэрэг газруудыг байдлыг мэдсүгэй. Бакич нарын цэрэг яаж байна, лавтай мэдээ олъё. Дашрамд энэхүү хүрээнээ хадгалуулсан зүйлийг гаргуулан олгуулахыг мэдүүлээд Нийслэл хүрээнээ очвол ямар гэхэд, Абмад зөвшөөрч маргааш өглөө эрт босож мөнхүү хүрээнээс мордож Улаангомын зүг явсаар үдэш бүрэнхий цаг Мянгадын хүрээнээ хүрч нэг жасын газар хоноход адишиагийн лам нар Церенов Абмад нарт хэлэх нь: Өчигдөр үдийн хэр цагаан цэргийн сүүл манай хүрээний зүүн талаар өнгөрөв. Сонсвол цэргийн толгой нь Улаангом хүрсэн гэнэ. Бас Ховдын сайдын гэр өргөөний газар хэдэн цагаан цэрэг ирээд гэр хүнс зэргийг нэхэмжлэн буй гэж сонстоно. Төлөв үнэн болов уу гэхэд Церенов Абмад нар урьд урьдын гэнэдсэнийг санаж нэг шөнө сэргийлэн хоноод дараа өдрийн үүр гэгээрэхийн хамт шаламгайлан ховдын сайдын гэр өргөө байх Овоот гэдэг газар зүглэж одов. Мөн үдэш Овоот хэмээх газар хүрэхэд Ховдын сайдаас нэг хиа тосож Церенов Абмад нартай учирч, харьяат сайдын гэрийн газар энэ хэр хэдэн цагаан цэргүүд байх бөгөөд чухам хэзээ явах нь тодорхойгүй тул сайдын гэрийн орчим буй босго өртөөн дээр түр хүлээхийг дурдсанаар Церенов нар зөвшөөрч мөн босго өртөөн дээр хоёр хоног хүлээсэн боловч сайдын гэрээс ямагт цагаан цэрэг яваа гэж хүн үргэлж явалцсаар байхад Церенов Абмад нар арга буюу гуравдугаар өдөр шууд өртөөгөөр Ховд хотын зүг буцав.


Дөч

	Замд хоёр хоноод Ховдын Буянт Зумъяа гол дээр буй Ховдын сайдын яам хэмээх хэдэн эсгий гэрт хүрэлцэн ирэв.

	Тус яамыг галч, зарлага хэдхэн хүн сахиж сууна. Жинхэнэ сайд түшмэд цөмөөрөө өөрийн гэрт харьжээ. Их төлөв энэхүү яамнаас хэд хэдэн өртөө алсалсан хол ажээ. Церенов, Абмад нар мөн газар баахан амсхийж цай уугаад мордож цааш явсаар үдэш Төгрөг нуурын өртөөн дээр очиж хонохоор тогтов. Хоол цай энэ тэр гэсээр бараг бүрэг болохын сацуу гэнэт өртөөний өмнө зүгээс нэг хэсэг зэвсэг бүхий хүмүүс давхилдан ирэхэд Церенов Абмад нарын цэргийн хамт гэрээс шаламгайлан гарч бэлтгээд хүлээхэд ирсэн хэсэг цэргийн дарга урагш давшиж өгүүлрүүн: — Бид нар сайд Хатанбаатар вангийн цэрэг, Ховдын сайдын газар очихоор явна. Та нар хэн ямар хүн гэхэд Абмад өгүүлрүүн: — Бид нар Абмад Хасбаатар нарын түшмэд цэрэг Нийслэл хүрээ орохоор явна гэхэд тэд нар морьдоос бууж заримууд нь мөнөөхөн Церенов Абмад нарын буусан гэрт орцгоож харилцан мэндээ мэдэлцэж элдвийг ярилцахад, шинэ ирсэн цэргийн дарга өгүүлрүүн: — Сайд Хатанбаатар ван өөрийн бие цэргийн хамт Алтайн Булганы газар мөнөөхөн хятадын шинэ хязгаарт зайлаар одсон Кайгородовын штабын дарга Сокольницкийг нэхэж байлдан буй ба дэд жанжин Пунцаг зүй нь Улиастайгаас гарч Дөрвөдийн Улаангомын зүг мордож оргож бүхий цагаан цэргийг угтаж байлдвал зохих ба анх Улиастайд сайд Хатанбаатар ванд Алтайгаас хэдэн монгол орос хүмүүс ирж Хасбаатар Абмад нар цагаан цэрэгт бүслэгдэн сөнөхөд хүрсэн мэдээг хүлээн аваад тийнхүү шаламгайлан мордож явсаар энэ орчим хүрэлцэн ирэхэд Хасбаатар Абмад нарыг бүслэлтээс гаргаж мөн бүсэлж байсан цагаан цэрэг зүг зүгт бутарч тарсан гэхийг лавлаж мэдээд ийнхүү Алтайн Булганы зүг байлдахаар өөрөө явсан ба нэгэнтээгүүр Улиастайд бүхий дэд жанжин Пунцагийг түргэлэн мордуулахаар дахин шаардсан билээ. Энэ завсар лавтай мордсон буй заа гэхэд Церенов Абмад нар хоорондоо зөвлөж сайд Хатанбаатар вантай учрахаар тогтсон боловч дахин хэлэлцсээр зүйл зүйлээр эргэлзэж учрахыг түдгэлзэж шууд Улиастай орохоор тогтов.

	Бараг нэг шөнө Церенов Абмад нар битүү сэргийлэн хоноод өглөө үүр гэгээрэхийн өмнө мордож явав. Зам явсаар гуравдугаар өдөр Завхан голын өртөөн дээр хүрмэгц урьд Церенов Абмад нарын зарлагаар Улаанбаатар хот орсон Өвөр хошууны Лувсан гэгч учирч Абмадад гэр газраас ба багшаас нь ирсэн захидал зүйлийг өгөхөд Абмад захидлыг задлан үнэхээр биеэр уулзсантай адил баярлаж энэ хэдэн сарын дотор үзсэн хүлээсэн жаргал зовлонгийн явдал бодогдож сэтгэл зүрх догдлон хөдлөв. Лувсангийн хэлэх үг нутгийн сонин сайхныг тоочиход Абмад нар сонссоор шувууд мэт нисэж хүрэхийг хүсэв.

	 

	1924 он


Цэрэн-Очирын ДАМБАДОРЖ (1899-1934)

	1899 онд Их хүрээний Амгаланбаатар гацаанд төржээ. Бага наснаас хятад, манж, орос хэл сурч гэрийн боловсрол эзэмшжээ. 1921 оны ардын хувьсгалын бэлтгэл ажилд биечлэн оролцож Хиагтыг чөлөөлөхөд журамт цэргийн штабт ажиллаж байжээ. Хиагтыг чөлөөлөхөөс өмнө болсон МАН-ын анхдугаар их хуралд төлөөлөгчөөр оролцон улмаар Намын суртлыг номлогчоор сонгогдсон байна. Түүнээс хойш МАН-ын дарга болж 1928 он хүртэл ажилласан байна. Дамбадорж баруун хязгаарыг чөлөөлөх байлдаанд оролцож, Толбо нуурын бүслэлтэд дөч гаруй хоног байжээ. Тэр явдлынхаа тухай 1924 онд “Толбо нуур” хэмээх дуртгал тууж бичиж, Улаан-Оторч гэж нэрээ нууцлан хэвлүүлсэн байна. Уг туужийг “Монгол ардын нам” сэтгүүл 1925-1927 онуудад хэвлэн уншигчдын хүртээл болгосон байна. Бас “Капитал хөрөнгөөр засгийн эрхийг эрхэлсэн ёсны бурангуй баячуудын байдал” номыг 1928 онд зохион хэвлүүлжээ. Дамбадорж орос хэлнээс нэлээд зохиол, өгүүлэл орчуулсны дотор Г. Н. Потанины “Буриад хөвүүн Дорж” ном орно.


УРАН ҮГСИЙН ЧУУЛГАН-I 14-р боть

	Шинэчилсэн хоёр дахь хэвлэл

	Ботийн редактор Д. Төрбат 

	Эх бэлтгэсэн П. Нямцэцэг 

	Хэмжээ 20.0 х.х

	Заметки

		[←1]
	 Адана - Өлзийханд гэдэг хүн




	[←2]
	 Церенов-Широких-Полянский. Байкаловын отрядын улс төрийн удирдагчаар томилогдож явсан бөгөөд ЗХУКНамын ахмад гишүүн, зориг баясгалан төгөлдөр хүн байжээ. 1922 онд Якутад байлдан яваад амь үрэгджээ.




	[←3]
	 К. Байкалов-Монголын баруун хязгаарт бугшсан цагаан намын этгээд Кайгородов, Казанцев нарын дээрэмчдийг устган дарахад Хасбаатар, Дамбадорж нарын хамт томилогдон одсон Зөвлөлийн цэргийн ангийн дарга.




	[←4]
	 Байкаловын ангид явалцсан хуучин партизан ажээ




cover.jpeg





images/image2.png
6 "BOJIOP AYPAH"
36B BMUMr WANrAX
BOJOP AAYPAH 20 NPOrPAM

Pt
v 60 cas yauliH caHmai.

W Andaamail yacutiz unpyynx, 3ee

yacutiz caHan 605120HO.

Xanayiin maiin6ap monsmoii. %
§

XyeullH yauiiH caH yyceax

Bonomxmol.






images/image.png





